
ሰኞ ብዕራችን ለኢትዮጵያ ህዳሴ ይተጋል!81ኛ   ዓመት     ቁጥር  206   መጋቢት 26  ቀን  2014  ዓ.ም   ዋጋ  10.00 

የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

ገጽ 4

• የማዳበሪያ ዋጋ በአንድ ... ወደ ገጽ 4 ዞሯል

“የምክክሩ ሃሳብ ... ወደ ገጽ 4 ዞሯል

መዓዛ ማሞ

አዲስ አበባ፡- የማዳበሪያ ዋጋ ባለፈው ዓመት 
ከነበረው ከሁለት እጥፍ በላይ በመጨመሩ መቸገራቸውን 
አርሶአደሮች ገለጹ።  የግብርና ሚኒስቴር በበኩሉ የዋጋ 
ጭማሪው የተፈጠረው የማዳበሪያ ዋጋ በዓለም አቀፍ 
ገበያ ከፍተኛ ጭማሪ በማሳየቱ እንደሆነ ይገልጻል። 

ቅሬታቸውን ለኢትዮጵያ ፕሬስ ድርጅት የገለጹት 
በአማራ ክልል የምስራቅ ጎጃም ሁለት እጁንሴ ወረዳ 
አርሶአደሮች አንድ ኩንታል ማዳበሪ ባለፈው ዓመት  
ከ1600-1800 ሲሸጥ የነበረ ሲሆን አሁን ከ4600-4800 
በመሸጥ ላይ በመሆኑ ዋጋው ከአርሶአደሩ አቅም በላይ 
እንደሆነ ይናገራሉ። 

ከአካባቢው አርሶአደሮች አንዷ የሆኑት ወ/ሮ አረጋሽ 
ከበደ ባለፈው ዓመት አንድ ኩንታል ማዳበሪ በአንድ ሺ 
ስድስት መቶ ብር ገዝተው መጠቀማቸውን አስታውሰው 
አሁን የአንድ ኩንታል ማዳበሪያ ዋጋ አራት ሺ ስምንት 
መቶ ሃያአምስት ብር መግባቱን ገልጸዋል።  ይህንን 
ያህል ገንዘብ አውጥቶ ማዳበሪያ የመግዛት አቅም የለኝም 
የሚሉት አርሶአደሯ በጉዳዩ ተስፋ በመቁረጥ እና ግራ 
በመጋባት ላይ መሆናቸውን ተናግረዋል። 

መሬቱ ማዳበሪያ በመልመዱ ያለማዳበሪያ ምርታማ 

• የማዳበሪያ ዋጋ በአንድ ዓመት ውስጥ 
ከሁለት እጥፍ በላይ ጨምሮብናል                           

     - አርሶአደሮች

• የዋጋ ጭማሪው የተፈጠረው በዓለም አቀፍ ገበያ ከፍተኛ ጭማሪ በማሳየቱ ነው

 -ግብርና ሚኒስቴር

ሙሳ ሙሐመድ

አዲስ አበባ፡- በኢትዮጵያ በልግ ዝናብ ብቻ 
46ሚሊዮን ኩንታል ምርት ለማምረት ታቅዶ እየተሰራ 
መሆኑን ግብርና ሚኒስቴር ገለጸ።  በአገር ደረጃም 202 
ሚለዮን ሄክታር መሬት የበልግ ዝናብን በመጠቀም 
ይታረሳል። 

የግብርና ሚኒስቴር የሰብል ልማት ዳይሬክተር አቶ 
ኢሳያስ ለማ  ለኢትዮጵያ ፕሬስ ድርጅት እንደተናገሩት፣ 
በያዘነው ዓመት የበልግ ዝናብን ብቻ በመጠቀም 46 
ሚሊዮን ኩንታል ምርት ለማምረት ታቀዶ እየተሰራ ነው። 

በአጠቃላይም በአገር ደረጃ 202 ሚለዮን ሄክታር 
መሬት የበልግ ዝናብን በመጠቀም ይታረሳል ብለዋል። 

አሁን ላይ በኢትዮጵያ አንዳንድ አካባቢዎች የበልግ 
ዝናብ በከፍተኛ ሁኔታ እየጣለ ነው ያሉት አቶ ኢሳያስ፣ 
ቀደም ብሎም የበልግ ዝናብን በአግባቡ መጠቀም 
እንዲቻል የበልግ ዝናብን ማልማት በሚችሉ የደቡብና 
ደቡብ ምዕራብ አካባቢዎች ስልጠናዎች ተሰጥተዋል 
ብለዋል። 

በአገሪቱ የበልግ ዝናብን ለመጠቀም አመቺና ወሳኝ 
በሆኑት የደቡብ፣ ደቡብ ምዕራብ፣ በኦሮሚያና ሌሎች 

ከበልግ ዝናብ 46 ሚሊዮን ኩንታል ምርት 
ለማምረት ታቅዷል

መሆን እንደማይቻል አመልክተው፤ ባላቸው አቅም 
ገዝተው መጠቀም ከባድ እንደሆነባቸው ተናግረዋል።  

አቶ ወርቁ ይሁኔ በእጁንሴ ወረዳ  ሁለገብ 
የገበሬዎች ሕብረት ስራ ማሕበር አባል ሲሆኑ  አሁን ላይ 

ያለው የማዳበሪያ ዋጋ ከባለፈው  ዓመት ጋር ሲነጻጸር 
ከሁለት እጥፍ በላይ በመጨመሩ  ባለው ዋጋ  ገዝቶ  
ለመጠቀም አርሶአደሩ  የገንዘብ  አቅም  እየፈተነው

ክልሎችና አካባቢዎች የእርሻ ስራዎች ተጀምረዋል። 
 በአገራችን የደቡብ፣ ደቡብ ምዕራብ ከልሎች 

ያሉት አርሶ አደሮች ካላቸው መሬት ከ50 በመቶ በላይ 

የሚሆነውን  የሚያርሱት በበልግ ነው።  የኦሮሚያ 
ክልል እስከ አንድ ሚሊዮን ሄክታር መሬት ያርሳል፣ 
አማራ ክልል እስከ 200ሺህ ሄከታር መሬት ያርሳል። 
እንደ አገርም በአጠቃላይ በያዝነው  የበልግ ወቅት 202 
ሚለዮን ሄክታር የእርሻ መሬት የበልግ ዝናብን በቻ 
በመጠቀም ይታረሳል ሲሉ አቶ ኢሳያስ ተናግረዋል። 

ዝናቡን በአግባቡ ጥቅም ላይ ማዋል እንደሚገባ  
የተናገሩት የሰብል ልማት ዳይሬክተሩ፤ 

የደቡብ እና የደቡብ ምስራቅ የአገሪቱ ክፍሎች 
በዋናነት የበልግ ዝናብ የሚያገኙ አካባቢዎች 
በመሆናቸው፣  አካባቢዎች በዓመት ከስልሳ እስከ ሰባ 
በመቶ የሚሆነውን ውሃ የሚያገኙት በበልግ ወቅት 
በመሆኑም  አጋጣሚውን በአግባቡ ሊጠቀሙበት 
ይገባል ብለዋል። 

እስካሁን ድረስም በልግ አብቃይ በሆኑ አካባቢዎች   
አንድ ነጥብ ስምንት ሚሊዮን ሄካታር መሬት መታረሱንና 
200ሺህ ሄክታር የሚጠጋ መሬት በዘር መሸፈኑን 
ተናግረዋል። 

በዚህም የበቆሎ፣ የማሽላና የጥራጥሬ ዘሮች፣ 
የስራስር እና  እንሰት መሰል ተክሎችም  እንደሚዘሩ 
ጠቁመዋል። 

 ጌትነት ተስፋማርያም

አዲስ አበባ፡- የምክክሩ ሃሳብ ሳንጃ ሳይሆን ጠረጴዛ 
እንሳብ ነው፤ ስለዚህም ይህን ቀና መንገድ መከተል 
ከሁላችንም ይጠበቃል ሲሉ  የአገር ሽማግሌዎች ምክር 
ቤት አባል ዶክተር ሙሉጌታ ደበበ ተናገሩ።

ዶክተር ሙሉጌታ ደበበ በተለይ ለኢትዮጵያ  ፕሬስ 
ድርጅት  እንደተናገሩት፤  የምክክሩ ዋና ሃሳብ ሳንጃ 

“የምክክሩ ሃሳብ 
ሳንጃ ሳይሆን ጠረጴዛ 

እንሳብ ነው”
- ዶክተር ሙሉጌታ ደበበ

የአገር ሽማግሌዎች ምክር ቤት አባል

- ዶክተር ቆስጠንጢኖስ በረኽተስፋ 
(የፖሊሲ አማካሪ)

“የውጭ ባንኮች ገብተው 
እንዲሠሩ ቢደረግ 

የሀገሪቱ የውጭ ምንዛሪ 
ችግር ይቀረፋል”አቶ ኢሳያስ ለማ

ዜና

 አዲስ አበባ፦  የኢትዮጵያን የአረንጓዴ 
አሻራ ልምድ ለዓለም አቀፍ ማኅበረሰብ 
የሚያስተዋውቅ ኮንፈረንስ ለማካሄድ ዝግጅት 
እየተደረገ መሆኑን የኢትዮጵያ ዲያስፖራ 
ኤጀንሲ አስታወቀ።

ኤጀንሲው በመጪው ሐምሌ በአዲስ አበባ 
ለሚካሄደው ኮንፈረንስ የቅድመ ዝግጅት ስራ 
ከባለድርሻ አካላት ጋር ውይይት አካሂዷል።  

የኤጀንሲው ምክትል ዋና ዳይሬክተር 
ዶክተር መሐመድ እንድሪስ እንዳሉት፤ 
ኮንፍረንሱ በተለያዩ የዓለም አገሮች የሚገኙና 
በአካባቢ ጥበቃ፣ በደን ልማት፣ በግብርና እና 
በውሃ ሣይንስ ምህንድስና ሙያ የተሰማሩ 
ኢትዮጵያውያን እንዲዘጋጅ የቀረበ ሃሳብ ነው።

ኢትዮጵያ የአየር ንብረት ለውጥን የሚቋቋም 
ምጣኔ ሃብት በመገንባት በምግብ እራሷን 
ለመቻል እያከናወነች ላለው ተግባር የአረንጓዴ 
አሻራ አስተዋጽኦው የጎላ እንደሆነ ጠቁመዋል።

በአረንጓዴ አሻራ የተገኘውን ልምድ ለዓለም 
አቀፉ ማኅበረሰብ የሚያስተዋውቀው ኮንፈረንስ 
ውጤታማ እንዲሆን ከሚመለከታቸው ተቋማት 
ጋር እንደሚሰራ አስታወቀዋል።

በኢትዮጵያ ሁሉም የኅብረተሰብ ክፍል 
የአረንጓዴ አሻራውን እንደሚያሳርፈው ሁሉ፤ 
ዲያስፖራውም በተለያየ መንገድ አሻራውን 
እያሳረፈ መሆኑን ዶክተር መሐመድ ተናግረዋል።

በኢትዮጵያ በሚዘጋጀው የአረንጓዴ አሻራ 
የገጽታ ግንባታ ኮንፈረንስ ላይ በዓለም አቀፍ 

ደረጃ በአረንጓዴ አብዮት ዕውቅናና የኖቤል 
ሽልማት ያገኙ ግለሰቦች እንደሚያሳትፉም ነው 
የተናገሩት።

በኮንፈረንሱ 40 የሚጠጉ በዓለም አቀፍ 
ደረጃ የታወቁና በአካባቢ ጥበቃና በአየር 
ንብረት ሽልማት ያገኙ ተቋማትና ግለሰቦች 
እንደሚጋበዙም ጨምረው ገልጸዋል።

ምክር ቤቱ ከአገር ውስጥና ከውጭ ካሉ 
ድርጅቶችና ሙያተኞች ጋር በአጋርነት የፖሊሲ 
ሀሳብና የድርጊት መርሃ ግብር በመንደፍ አውደ 
ጥናትና ኮንፈረንስ ይዘጋጃል ተብሏል።

በአገር ውስጥና በውጭ ያሉትን ሙያተኞችን 
ለማገናኘት ምክር ቤታቸው ዋና ዓላማ አድርጎ 
መነሳቱንም የኢዜአ ዘገባ ያመላክታል።

 የኢትዮጵያን አረንጓዴ አሻራ ለዓለም 
አቀፍ ማኅበረሰብ የሚያስተዋውቅ 

ኮንፈረንስ በመጪው ሐምሌ ይካሄዳል

በኃይሉ አበራ

በአዲስ አበባ ፦ የህዳሴ ግድቡ ሲጠናቀቅ ኢትዮጵያ 
ታድጋለች፤ እኔም አድጋለሁ በሚል  ኑሮዬ ከእጅ ወደ አፍ 
ቢሆንም የህዳሴው ግድብ ከተጀመረበት ከ2003 ዓ.ም 
ጀምሮ የ320 ቦንድ ገዝቻለሁ  ሲሉ  በአነስተኛ ሸቀጥ 
የሚተዳደሩት የሻሸመኔ ነዋሪዋ ወይዘሮ አሰለፈች ጸጋዬ 
ገለጹ።

የአባይ ግድብ ዋንጫ ሻሸመኔ በመጣበት ወቅትም 
ሰባት ሺህ ብር በራሳቸው ስም እንዲሁም የሁለት ሺህ 
ብር ቦንድ በልጅ ልጃቸው ስም   በድምሩ የዘጠኝ ሺህ ብር 
ቦንድ መግዛታቸውን  ተናግረዋል ።

የሻሸመኔ ነዋሪዋ ወይዘሮ አሰለፈች ጸጋዬ ከሰል 
ፌስታል የመሳሰሉ አነስተኛ ሸቀጦችን በመሸጥ 
የሚተዳደሩ ሲሆን ፤ የሁለት ልጆች እናት ናቸው።  

የታላቁ ህዳሴ ግድብ ቦንድ ማሰባሰብ ከተጀመረበት 
ወቅትም ከሰኔ 6 ቀን 2003 ዓ.ም ጀምረው እስካሁን 
ቦንድ እየገዙ ይገኛሉ። የአባይ ግድብ ቦንድ መግዛት 
ከጀመሩ በኋላም አንዳንድ ጊዜ ወርም ሳይቆዩ ሁለት ሶስት 
መግዛታቸውን በመግለጽ  የህዳሴ ግድብ  ቦንድ የምገዛው 
እንደቁጠባ ነው ብለዋል።

 ሁለት መቶ ሺህ ብር ቦንድ የገዙት ወይዘሮ 
አሰለፈች በለውጡ ወቅት ጠቅላይ ሚኒስትር ዐቢይ 
አሕመድ ለግድቡ ብረት መግዣ ችግር እንደነበር ሲገልጹ 
ተመልክተው 120 ሺህ ብር ስማቸውን ሳይገልጹ  በነጻ 
መስጠታቸውንም ገልጸዋል። እስካሁን 320 ሺህ ብር 
በላይ ቦንድ ገዝቻለሁ ብለዋል። 

በባጃጅ ውስጥ፣ በገበያ፣ በማህበራዊ ጉዳዮች ሆነ 
በሄዱበት ስለህዳሴ ግድቡ ሁልጊዜ እንደሚናገሩ  የገለጹት 
ወይዘሮ አሰለፈች፤ የህዳሴ ግድቡ እስከሚጠናቀቅም 
ቦንድ መግዛታቸውን እንደሚቀጥሉ ጠቁመዋል። 

እጅ ለእጅ ተያይዘን ኢትዮጵያን እናልማ፣ የህዳሴ 
ግድባችን እናጠናቅቅ ሀገራችንንም እናሻግር ያሉት 
ወይዘሮ አሰለፈች ዲያስፖራው፣ ለባለሀብቶች እና 
ለሁሉም የኢትዮጵያ ህዝብ ግድባችንን እንደጀመርነው 
እንድንጨርሰው ያለንን ሳንሰስት  እንስጥ ሲሉም 
አመላክተዋል።

የታላቁ ህዳሴ ግድብ ከተጀመረ ከ2003  ዓ.ም  እስከ 

 “ኑሮዬ ከእጅ ወደ አፍ ቢሆንም  
እስከአሁን የ320 ሺህ ብር ቦንድ 

ገዝቻለሁ”
  -  በአነስተኛ ሸቀጥ የሚተዳደሩት የሻሸመኔ ነዋሪዋ 

ወይዘሮ አሰለፈች ጸጋዬ

የካቲት 30 2014 ባለው  የሀገር ውስጥ ቦንድ ግዢና ልገሳ  
14  ነጥብ 5 ቢሊየን ብር በላይ፤ የዲያስፖራ ቦንድ ልገሳ 
አንድ  ነጥብ 37 ቢሊየን ብር በላይ እንዲሁም ልዩልዩ 
ገቢዎች 499 ሚሊየን ብር በላይ በድምሩ 16 ነጥብ 4 
ቢሊየን ብር  በላይ መሰብሰቡን ከታላቁ ህዳሴ ግድብ 
ማስተባበሪያ ፕሮጀክት ጽህፈት ቤት የተገኘው መረጃ 
ያሳያል። 

መዓዛ ማሞ

አዲስ አበባ፡- የሃይማኖት አባቶች 
ዜጎችን ለአገራዊ ምክክሩ ማዘጋጀት እና ተሳታፊ 
እንዲሆኑ ማበረታታት እንደሚጠበቅባቸው 
የኢትዮጵያ ካቶሊካዊት ቤተክርስቲያን 
የጳጳሳት ጉባኤ ጠቅላይ ጸሀፊ አባ  
ተሾመ ፍቅሬ (ዶ/ር) ተናገሩ። 

አባ ተሾመ ፍቅሬ (ዶ/ር)
በተለይ ለኢትዮጵያ ፕሬስ ድርጅት 
እንደገለጹት፤ የሃይማኖት አባቶች 
ዜጎችን ለመድረኩ ከማዘጋጀት እና 
ተሳታፊ እንዲሆኑ ከማበረታታት 
ባሻገር በአስተምሮም ሊቀርጿቸው 
ይገባል።  

ለውይይት እና ለመመካከር 
ቅንነት ያስፈልጋል።  የኔ ሃሳብ ብቻ 
ይደመጥ በማለት ብቻ ሳይሆን 
የሁላችንም ሃሳብ ይደመጥ ለማለት 
መንፈሳዊ ዝግጅትም ይጠይቃል።  
ለምክክር እና ለውይይት ሁልጊዜ 
ትህትና እና ራስን ዝቅ በማድረግ 
የሌላውን ሃሳብ ለማዳመጥ 
መዘጋጀት ስለሚያስፈልግ የሃይማኖተ 
አባቶች በዚህ ረገድ ዜጎችን ማዘጋጀት  
ይጠበቅባቸዋል።   

 እንደ አባ ተሾመ ፍቅሬ (ዶ/ር) አነጋገር የጋራ 
ቤት በጋራ ምክር እና ሃሳብ ይጸናል።   እንደ አገር 
ፈተና ውስጥ በመሆናችን ይህንን ለመፍታት አገራዊ 
መግባባት አስፈላጊ ነው።  የተበታተነ ሀሳብና ፍላጎት 
ቢኖረንም እንኳን በአንድ አገር ጥላ ስር እስካለን ድረስ 
የተለያዩ ሃሳቦችን እና ፍላጎቶችን በጋራ ተመካክሮ 
ማቀራረብ  ያስፈልጋል ብለዋል።  

በአገራችን ጥላቻ ፣ መለያየት ፣ ክፋት እና 
ሙሰኝነት እና ሌሎች መልካም ያልሆኑ ከእሴቶቻችን 
ጋር የሚጣረሱ ባህሪያትን አሳድገን መጥተናል።  
እነዚህን ችግሮቻችንን ለመፍታት እና ሁሉንም 
ባማከለና ባሳተፈ መልኩ ለጥያቄዎች መልስ መስጠት 
እንዲያስችል ይህ የምክክር መድረክ አስፈላጊ ነው። 

 የምክክር መድረኩን ውጤት ሁላችንም 
የምንጠብቀው ነው ያሉት አባ ተሾመ ፍቅሬ (ዶ/ር) 
ምክክሩ ቢያንስ ሰብሰብ ያለ አጀንዳ እንዲኖር፣ 
ከብሔር እና ከሃይማኖት ግድግዳ ወጥተን አገርን 

ማየት የምንችልበትን እድል እንዲፈጥር እንመኛለን።  አገራዊ 
ምክክሩ በመሰረታዊነት የለያዩን አጀንዳዎች ላይ መወያየት 
እንድንጀምር መንገድ ይከፍትልናል ብለዋል።  

ለአገር አንድነት እና ሰላም ፣ሰዎች በሰላም ወጥተው 
በሰላም የሚገቡባት እና ሁሉንም የምታዳምጥ አገር ለመፍጠር 
በአገራዊ ምክክሩ የፖለቲካ ፓርቲዎች በሚገባ ሊሳተፉበት እና 
በኃላፊነት ስሜት ተገቢ ግብአት በመስጠት ለአገር አስተዋጾ 
ማበርከት ይጠበቅባቸዋል።  አገራዊ ምክክሩ ውጤቱ 
ኢትዮጵያን የሚያሻግር እንዲሆን እና እርቅን እንዲያመጣ 
የሁሉም ሰው ግብአት እና ተሳትፎ እንደሚያስፈልግም 
ተናግረዋል። 

አባ ተሾመ ፍቅሬ (ዶ/ር) እንደገለጹት፤ ካቶሊክ 
ቤተክርስቲያን ይሄ አገራዊ ምክክር እንዲሳካ በጸሎት 
ትደግፋለች።  አገራችን የጦርነት እና የመከፋፈል ድምጽ 
የማይሰማባት እና ሁሉም በሰላም ተሳስቦ የሚኖርባት አገር 
እንድትሆን ምኞቴ ነው ብለው ለዚህም ሁሉም ቤተ እምነቶች 
በጸሎት ሊያግዙ እንደሚገባ ጠቁመዋል።  

የሃይማኖት አባቶች  ለአገራዊ 
ምክክሩ ዜጎችን ማዘጋጀት አለባቸው 

ዶክተር መሐመድ እንድሪስ

አባ ተሾመ ፍቅሬ (ዶ/ር)

ዜና

አዲስ አበባ፦  ከአብዬ ዓለም አቀፍ ሰላም ማስከበር 
ተልዕኮ ኢትዮጵያዊነትን አስቀድመው ወደ ሀገራቸው 
ለተመለሱ የትግራይ ተወላጅ የመከላከያ ሠራዊት አባላት 
ክብር እና ምስጋና እንደሚገባቸው ተገልጿል።

የመከላከያ ሰላም ማስከበበር ማዕከል ከአብዬ 
ለተመለሱ ሰላም አስከባሪ አባላት በሁርሶ ኮንተንጀንት 
ማሰልጠኛ ት/ቤት አቀባበል ያደረገ ሲሆን፤ ስለነበራቸው 
ግዳጅ አፈፃፀም እና ቀጣይ በሚጠብቃቸው ሀገራዊ 
ተልዕኮ ዙሪያም ውይይት ተካሂዷል።

ውይይቱን የመሩት በመከላከያ ሰላም ማስከበር 
ማዕከል የሎጀስቲክስ መምሪያ ኃላፊው ብ/ጀኔራል 
ጠቅለው ክብረት፣  ሀገራችሁን ወክላችሁ በአብዬ 
የነበራችሁን ዓለም አቀፍ የሠላም ማስከበር ተልዕኮ 
በድል በመወጣት የሀገራችን ስም ከፍ ብሎ እንዲጠራ 
አድርጋችኋል፤ ምስጋናም ይገባችኋል ብለዋል።

ብ/ጀኔራል ጠቅለው የትግራይ ተወላጅ የሆኑ 
የሠራዊት አባላት ወደ ሀገራቸው እንዳይመለሱ በሀገር 
ውስጥ እና በውጭ በሚገኙ አፍራሽ ኃይሎችና በሴረኞች 
ፕሮፓጋንዳ ዘመቻ ሳይበገሩ ኢትዮጵያን አስቀድመው 
በመምጣታቸው በሰላም ማስከበር ማዕከል እና 
በመከላከያ ስም ያላቸውን ክብርና ምስጋና ገልጸዋል።

አፍራሽ ኃይሎች ወደ ኢትዮጵያ የተመለሱ የትግራይ 
ተወላጅ የሠራዊት አባላትን ታስረዋል፣ ተገድለዋል የሚል 
መረጃ በማህበራዊ ድረ ገፅ የለቀቁ መሆኑን የገለፁት 
ጀኔራል መኮንኑ፤ መረጃው ሙሉ በሙሉ ሀሰተኛ እና 
በሴራ የተቀነባበረ ነው ብለዋል።   

ጀኔራል መኮንኑ መከላከያ እንደሌሎች ሰላም 
አስከባሪ ሠራዊት አባላት ሁሉ ከሰላም ማስከበር ተልዕኮ 

ከአብዬ ሰላም ማስከበር ተልዕኮ ኢትዮጵያዊነትን አስቀድመው ወደ 
አገራቸው ለተመለሱ የትግራይ ተወላጅ የሠራዊት አባላት ምስጋና ቀረበ 

የሚመለሱ የትግራይ ተወላጅ የሠራዊት አባላትን መብት 
እና ጥቅም የማክበር ግዴታ እና ኃላፊነት እንዳለበትም 
ተናግረዋል።

ጀኔራል መኮንኑ አያይዘውም፤ በሀገር ውስጥ ከነበረው 
ግጭት ጋር በተያያዘ ከሰላም ማስከበር ለተመለሱ አባላት 
ማብራሪያ መስጠታቸውን ከመከላከያ ሠራዊት ፌስ ቡክ 
ገጽ ያገኘነው መረጃ ያመላክታል። 

በህግ ማስከበርና በህልውና ዘመቻ እንዲሁም በዘመቻ 

በህብረ ብሄራዊ አንድነት ወቅት ስራዎቻችን አሸባሪውን 
ሕወሓትና ጀሌዎቹን አይቀጡ ቅጣት በመቅጣት በሀገር 
ላይ የተደቀነውን አደጋ መቀልበስ መቻሉን የገለፁ 
ሲሆን፤ የኢትዮጵያ ህዝብም ልጆቹን መርቆ መከላከያን 
እንዲቀላቀሉ ከማድረግ ጀምሮ በሞራል፣ በገንዘብ እና 
በአይነት ከፍተኛ ድጋፍ ማድረጉን ገልፀዋል።

የተባበሩት መንግሥታት ድርጅት እና አገራችን 
የሰጡንን አደራ ጠብቀን እርስ በእርስ በመደጋገፍ 

በአብዬ የነበረንን ዓለም አቀፍ ተልዕኮ በብቃት ፈፅመናል 
ያሉት የሰላም አስከባሪ አባላቱ፤በቀጣይም መከላከያ 
በሚመድባቸው የግዳጅ ቀጣና ሁሉ ለሀገራቸው ሰላም 
ለመስራት ዝግጁ መሆናቸውን አረጋግጠዋል።

የተደረገልን አቀባበል ከጠበቅነው በላይ ነው ያሉት 
የትግራይ ተወላጅ የመከላከያ ሠራዊት አባላት፤ አገር 
አደራ ሰጥታ እንደላከችን እኛም በክብር ወደ ሀገራችን 
ተመልሰናል ማለታቸውን ፋና ዘግቧል።

ሀይደር ሱልጣን አቶ አደም ኑሩ ወ/ሮ ሀድራ ራመቶ አቶ ኡስሚ ሙባረክ

ፍቃዱ ዴሬሳ

አዲስ አበባ፡- ሙስሊሙ ማህበረሰብ 
የረመዳን ወርን በመረዳዳትና በመተዛዘን 
ሊያሳልፈው እንደሚገባ የኢትዮጵያ ፕሬስ 
ድርጅት ያነጋገራቸው የአዲስ አበባ ነዋሪዎች 
ገለፁ፡፡

ህዝበ ሙስሊሙ በረመዳን ወቅት በጎ 
ምግባራትን በመፈፀም ከፈጣሪው ዋጋ 
የሚያገኝበት በመሆኑ በዚህ ወር በእምነቱ 
አስተምህሮ መሰረት የተቸገሩ ወገኖችንና አቅም 
የሌላቸው የማህበረሰብ ክፍሎችን በመርዳት 
ማሳለፍ እንደሚገባው ተናግረዋል፡፡

ለመላው ሙስሊሞች እጅግ የተባረከ 
እና የተወደደ ወር እንደሆነ የሚነገርለትን 
የረመዳንን ወር በጉጉት ሲጠብቁት እንደቆዩ 
የተናገሩት በንግድ ስራ የተሰማሩት የአዲስ አበባ 
ነዋሪ አቶ ሀይደር ሱልጣን፣ በዚህ የፆም ወር 
በርካታ ሙስሊሞች በጎ ተግባራትን በማከናወን 
እንደሚያሳልፉ ገልፀው፤ በዚህ ወቅት የተቸገሩ 
ሰዎችን መርዳት እጅግ አስፈላጊ መሆኑን 
ጠቁመዋል፡፡

ከረመዳን መጀመሪያ ቀን አንስቶ ወሩን ሙሉ 
በመፆም የሚያሳልፈው የሙስሊሙ ማህበረሰብ 
በተለያዩ ምክንያቶች ችግር ላይ የወደቁ ሰዎችን 
በመንከባከብ ማሳለፍ እንዳለበትም አንስተዋል፡፡

ህዝበ ሙስሊሙ የረመዳን ፆም መግባቱን 
ተከትሎ በእምነቱ ዘንድ ዋነኛ የሆነው ፆም 

ሙስሊሙ ማህበረሰብ የረመዳን ወርን በመረዳዳትና በመተዛዘን 
ሊያሳልፈው ይገባል ተባለ

የሚተገበረው በዚሁ በረመዳን ወር በመሆኑ፣ በዚህ 
ቅዱስ ወር የጀነት በሮች እንደሚከፈቱና ሰይጣንም 
እንደሚታሰር የታመንበት፣ መልካምነት ጎልቶ 
የሚሠፍንበት፣ የፈጣሪ ምሕረት የሚበዛበት ወር 
እንደሆነ ሌላኛዋ የአዲስ አበባ ነዋሪ ወ/ሮ ሀድራ 
ራህመቶ ተናግረዋል፡፡ 

ወ/ሮ ሀድራ በመንገድ ዳር የጀበና ቡና በመነገድ 
የሚተዳደሩ መሆናቸውን ተናግረው፣ አቅም በፈቀደ 
መንገድ ከጎረቤቶቻቸውና ከሌሎች የአካባቢ 
ማህበረሰቦች ጋር በመሆን በአፍጥር ወቅትም ሆነ 
በሌላ ጊዜ መረዳት የሚገባቸውን ወገኖች አቅማቸው 
በፈቀደው መንገድ በመርዳት እንደሚያሳልፉ 
ተናግረዋል፡፡

አቶ አደም ኑሩ የተባሉ ሌላኛው የእምነቱ 
ተከታይ አዛውንት በበኩላቸው፣ ረመዳን ክፉ ማሰብና 
መጣላት ቀርቶ የተጣሉ ይቅር የሚባባሉበት መልካም 
ወር መሆኑን ገልፀዋል፡፡ በተለይም በአሁኑ ወቅት 
በተለያዩ አካባቢ በሚኖሩ ማህበረሰቦች መካከል 
ጥላቻ፣ መከፋፈል እንዲሁም ግጭቶች የሚስተዋሉ 
በመሆናቸው በዚህ ቅዱስ ወር ሁሉም ማህበረሰብ 
ከግጭት በመራቅ አንዱ ለሌላኛው የሚኖርበት ወር 
እንደሆነ ማሳየት ይጠበቅበታል ብለዋል፡፡

ሰዎች ከመቼውም ጊዜ በበለጠ በፆምና በፀሎት 
ወደ ፈጣሪያቸው የሚቀርቡበት ወር እንጂ በመዋሸት፣ 
በጥላቻና በሌሎች መጥፎ ተግባራት ጊዜያቸውን 
ማባከን እንደማይጠበቅባቸው ሌላኛው የከተማዋ ነዋሪ 

አቶ ኡስሚ ሙባረክ አስረድተዋል፡፡
በፆም በፀሎት ፈጣሪን ከማሰብ ባለፈ ያለው 

ለሌለው የሚረዳበት ዘካ (ምፅዋት) የሚያወጣበት ወር 
እንደመሆኑ መጠን ህዝበ ሙስሊሙ ሁሉም ሙስሊም 
ማህበረሰብ ከመጥፎ ድርጊት በመቆጠብ፣ በመተጋገዝ፣ 
እንዲሁም በመከባበርና በመተጋገዘ  ሊያሳልፈው 
ይገባል ብለዋል፡፡

ረመዳን የመተዛዘን ወር እንደመሆኑ መጠን 
በየትኛውም ጊዜ ሰላም የሚያስፈልግ ቢሆንም 
በረመዳን ወር በሚሆንበት ወቅት ደግሞ በይበልጥ 
ምዕመኑ ወደ ፈጣሪው የሚመለስበት ወቅት በመሆኑ 
ሁሉም ሙስሊም በዚህ ወር ለሰላም ተግቶ መፀለይና 
መስራት እንደሚጠበቅበትም ገልፀዋል፡፡

ዜና

ከ1ኛው ገጽ የዞረ

ከ1ኛው ገጽ የዞረ

 ውብሸት ሰንደቁ

አዲስ አበባ፡- የውጭ ባንኮች ሀገር ውስጥ ገብተው 
እንዲሠሩ ከተፈቀደላቸው ታላላቅ ፕሮጀክቶችን በቀላሉ 
ለመከወን ከማስቻሉም በላይ ሀገሪቱ የምትሰቃይበትን 
የውጭ ምንዛሬ ችግር ይቅርፋል ሲሉ የፖሊሲ አማካሪው 
ዶክተር ቆስጠንጢኖስ በርኽተስፋ ተናገሩ።  

የውጭ ባንኮች ሀገር ውስጥ ገብተው ሲሠሩ 
የአሠራር ህግ ወጥቶላቸው ስለሚሠሩ የሀገር ውስጥ 
ባንኮች ተደራጅተው ራሳቸውን ማሳደግ እንጂ ስጋት 
ውስጥ ሊወድቁ አይገባምም  ብለዋል ምሁሩ። 

ከኢትዮጵያ ፕሬስ ድርጅት ጋር ቆይታ ያደረጉት 

ዶክተር ቆስጠንጢኖስ  የውጭ ባንኮች ወደ ሀገር 
ውስጥ ገብተው ሲሠሩ ካፒታል ይዘው ስለሚመጡ 
ሰፋፊ የእርሻ ልማት፣ የታላላቅ ግድቦች ግንባታ፣ የባቡር 
ሃዲድ ግንባታና የመሳሰሉ ታላላቅ ፕሮጀክቶችን በቀላሉ 
ማከናወን የሚቻልበት ዕድል ይፈጠራል።  በአንፃሩ 
ደግሞ የሀገር ውስጥ ባንኮች ሀገሬውን እስከታች ወርደው 
ለማገልገል ዕድል ያገኛሉ  ብለዋል።  

በሀገር ውስጥ ባንኮች የውጭ ምንዛሬ ማግኘትም 
ሆነ ታላላቅ ፕሮጀክቶችን ማሳካት ፈተና ሆኖ ቆይቷል።  
ይህን ችግር ለመፍታት የውጭ ሀገራት ባንኮች 
የራሳቸው የውጭ ምንዛሬ መሠረት ያላቸውና በብዙ 
ሀገራት የሚሠሩ ናቸው።  ትርፍ የውጭ ምንዛሬም 

ስለሚኖራቸው ሀገሪቱ ላይ ኢንቨስት ያደርጋሉ ተብሏል።  
በሌላ በኩል ሲታይ የሀገር ውስጥ ባንኮች 

የሚያመርቱት የውጭ ምንዛሬ የላቸውም።  የሚጠብቁት 
ሀገሪቱ ኤክስፖርት ከምታደርጋቸው ምርቶች 
የሚገኘውን የውጭ ምንዛሬና መንግሥት በብድር 
የሚያገኘውን ገንዘብ አልያም ዲያስፖራ ከሚልከው 
ገንዘብ ነው።  በዚህ መንገድ የሀገሪቱን የውጭ ምንዛሬ 
ክፍተት መሙላት ስለማይቻል የውጭ ሀገራት ባንኮች 
ገብተው እንዲሠሩ ማድረግ ለሀገሪቱ ጠቃሚ ነው 
ብለዋል ዶክተሩ። 

ጅቡቲ፣ ደቡብ ሱዳን፣ ኬንያ፣ ዩጋንዳ፣ ታንዛኒያና 
ሌሎችም ሀገራት የባንክ ሴክተሩ ላይ የውጭ ባንኮች 

ገብተው እንዲሠሩ ማድረግ ስለቻሉ የውጭ ምንዛሬ 
ችግራቸውንና በዘርፉ ያለውን የሠለጠነ የሰው ኃይል 
እጥረት መቅረፍ ችለዋል።  የዘመነ የፋይናንስ ሥርዓት 
አመራር ላይ የነበረባቸውን ክፍተትም መሙላት 
መቻላቸውንም ይናገራሉ።  

የውጭ ባንኮች ሀገር ውስጥ ገብተው ሲሠሩ 
ቅርንጫፍ መክፈት ስለማይችሉና የቁጠባ ሂሳብ መክፈት 
ስለማይፈቀድላቸው የሀገር ውስጥ ባንኮች መወዳደር 
አልችልም ከሚለው መንፈስ መውጣት ይኖርባቸዋል።  
ተደራጅተውም አቅም በመፍጠር ዕድሉ ይዟቸው 
የሚመጣውን መልካም አጋጣሚዎች ሊጠቀሙ ይገባል 
ሲሉ ዶክተር ቆስጠንጢኖስ መክረዋል።  

“የውጭ ባንኮች ገብተው እንዲሠሩ ቢደረግ የሀገሪቱ 
የውጭ ምንዛሪ ችግር ይቀረፋል”

 -ዶክተር ቆስጠንጢኖስ በረኽተስፋ (የፖሊሲ አማካሪ)

መሆኑን  ገልጸዋል። 
አርሶአደሩ በአንድ የምርት ዘመን ከአንድ እስከ 

ስድስት  ኩንታል ማዳበሪያ እንደ መሬቱ ስፋት 
እንደሚጠቀም የተናገሩት አርሶ አደር ወርቁ ይሁኔ፤ አንድ 
አርሶአደር ከአምስት እስከ ሰላሳ ሺ ብር እንደሚያወጣ 
እና  ይህም በጣም ከባድ መሆኑን ጠቁመዋል። 

አቶ መልካሙ ግርማ የምስራቅ ጎጃም ሁለት እጁንሴ 
ወረዳ ውስጥ የቀበሌ ስራ አስኪያጅ ሲሆኑ፤ በማዳበሪያ 
ዋጋ ንረት አርሶአደሩ መቸገሩን ይገልጻሉ።  አንድ ሺ 
ስድስት መቶ ብር የነበረው አራት ሺ ስድስት መቶ ብር 
እየተሸጠ መሆኑን ጠቁመው፤ ዋጋው በቀጣይም በየወሩ 
እየጨመረ ላለመሄዱ ምንም ማረጋገጫ እንደሌለና 
ለአርሶአደሩም ትልቅ  ስጋት መሆኑን ተናግረዋል።  

የግብርና ሚኒስትሩ አቶ ኡመር ሁሴን በጉዳዩ ላይ 

• የማዳበሪያ ዋጋ በአንድ...

መማዘዝ አላዋጣንምና ጠረጴዛ እንሳብ የሚለው ነው። በዚህ 
አግባብ ሁላችንም በቀናነት መንፈስ ልንመካከር ይገባል።

እንደ ሕዝብ የሚጠቅመን ጠብ መማዘዝ ሳይሆን 
መወያየቱና መመካከሩ መሆኑን አውቀን ለእራሳችን ስንል 
መወያየት ይጠበቅብናል ብለዋል።  

ዘላቂ መፍትሄ ለማምጣት ከአንድ ቀን ጦርነት ይልቅ የ10 
ዓመት ውይይት ይሻላል እንደሚባለውም፤ በዘላቂነት ለሕዝብ 
የሚበጀውን ሰላም ለማጎናጸፍ ምክክርን እንደመፍትሄ አምጪ 
መሳሪያ አድርጎ መጠቀሙ ወሳኝነት አለው ሲሉ ተናግረዋል።  

ግጭትና ጦርነትን ለብዙ አመታት አይተነዋል ያሉት 
ዶክተር ሙሉጌታ፤ በተለይ ግጭቱ በወንድማማቾች መካከል 
ሲሆን ጉዳቱ የከፋ ይሆናል። ይሁንና ጠብ የሚል መፍትሄ 
እንዳልመጣ ገልጸዋል።    

ከእራሴ ልምድ እንኳን ማየት ብችል እኔ በተለያዩ ጊዜያት 
ተዋግቻለሁ፤ ይሁንና ለአገር የሚበጀው ግን በቀናነት መመካከር 
መሆኑን እገነዘባለሁ ብለዋል። 

በተደጋጋሚም እንደምለው አንድ ሰው ጥርሱ ረግፎና 
አይኑ ጠፍቶ በመጨረሻ አሸነፍኩ ቢል ዕውነት ይህ አሸናፊነት 
ነው ወይ? ያሉት ዶክተር ሙሉጌታ፤ ይህ ሁሉ ጉዳት ከደረሰበት 
በኋላ እርሱም ሌላውን በተመሳሳይ ቢጎዳና የበላይ ቢሆን 
እንኳን አሸነፍኩ ማለት እንደማይቻል ጠቁመዋል። 

ከዚህ ይልቅ በሰላማዊና በሰለጠነ መንገድ ተወያይቶ ችግሩን 
መፍታት የቻለ ዕውነተኛ አሸናፊ ይሆናል ሲሉ አስረድተዋል። 

በጠረጴዛ ዙሪያ በሚደረግ ምክክር እንኳን ሁለት ወንበር 
አይበቃም ቢባል ሶስትና አራት ከዚያም በላይ ወንበር እየጨመሩ 
የምክክር አውዱን ማስፋት እንደሚቻል ጠቁመዋል።

በዚህ አግባብ ኢትዮጵያውያንም ዘርፈ ብዙ ችግሮቻችንንና 
ሰው ሰራሽ የግጭት ምንጮቻቸውን በማስወገድ የተሻለች አገር 
መፍጠር እንደሚጠበቅባቸው መልዕክት አስተላልፈዋል።

ዶክተር ሙሉጌታ እንዳስታወቁት፤ በኢትዮጵያ በቀጣይ 
ጊዜያት የሚደረገውን አገራዊ የምክክር መድረክ በሰለጠነ 
መንገድ መጠቀም ከእያንዳንዳችን የሚጠበቅ ኃላፊነት ነው። 
ምክክሩ አገራዊ መግባባትን በመፍጠር እንዲሁም ግጭትና 
መፈናቀልን በማስቆም ረገድ የሚኖረው አስተዋጽኦ ከፍተኛ 
ነው።  

በዚህ መንገድ ወደውጤት ሊያመጣን የሚችለውን 
የኢትዮጵያን አገራዊ የምክክር ኮሚሽን በምንችለው ሁሉ 
መደገፍ ያስፈልጋል። የኮሚሽኑ አባላትንም በጸሎትም ሆነ 
በሙያ በማገዝ አገር ከገባችባቸው ችግሮች እንድትወጣ 
የበኩላችንን ሚና መወጣት ይጠበቅብናል ብለዋል። 

ሕዝቡ ኮሚሽኑ በሚያቀርባቸው አጀንዳዎች ላይ ልበ ሰፊ 
ሆኖ በመመካከር ወደሰላም መምጣት እንዳለበት በመጠቆም፤ 
ለጦርነት ልጆቹንና ሃብቱን እየሰጠ ለዘመናት ኖሯል። አሁን 
ደግሞ ጊዜው የምክክርና አገራዊ መግባባት መሆኑን በመገንዘብ 
ችግሮቹ በውይይት  እንዲፈቱ  ግፊት ማድረግ  ይገባል  ሲሉ 
ተናግረዋል።

እንደ ዶክተር ሙሉጌታ ከሆነ፤ ችግሮቻችንና ልዩነቶቻችን፤ 
አንድነታችንስ ምኑ ላይ ነው? የሚለውን በመለየት ጊዜ 
ሰጥቶ መመካከር ያስፈልጋል። በዚህ ረገድ ኮሚሽኑ ዋናውን 
የአመቻቺነቱን ሚና ስለሚወጣ፤ ኮሚሽኑ የሚሰጠውን 
አቅጣጫ ያከበረ ገንቢ ውይይት መደረግ አለበት።    

ውብሸት ሰንደቁ

አዲስ አበባ፦ ከሳኡዲ አረቢያ በስደት ላይ 
የነበሩትን ወደ ሀገር ውስጥ መልሶ ለማቋቋም ከ7 
ነጥብ 5 ቢሊዮን ብር በላይ እንደሚያስፈልግ ተገለጸ፡፡ 
የሥራ እና ክህሎት ሚኒስቴር ከስደት ተመላሽ ወገኖችን 
ወደ ሥራ ለማሰማራት ሁሉም የበኩሉን ድጋፍ 
እንዲያበርክት ጥሪ አቅርቧል፡፡

የስደት ተመላሾች መልሶ የማቋቋም ኮሚቴ 
ሰብሳቢ አቶ ተፈሪ ታደሰ ለኢትዮጵያ ፕሬስ ድርጅት 
እንደተናገሩት፤ በተለያዩ የአረብ ሀገራት ከ750 
ሺህ በላይ ዜጎች ሲኖሩ ከነዚህም ውስጥ 450 ሺህ 
የሚጠጉት በሕገወጥ መንገድ የሄዱ መሆናቸውንና 102 
ሺህ የሚጠጉትን ከ7 እስከ 12 ወር ውስጥ ለመመለስ 
እንደታቀደ ጠቁመዋል፡፡

እንደ አቶ ተፈሪ ገለጻ ከስደት ተመላሾችን 
መልሶ ለማቋቋም ከ7 ነጥብ 5 ቢሊየን ብር በላይ 
እንደሚያስፈልግ አስረድተዋል፡፡ ለዚህም መንግሥት፣ 
መንግሥታዊ ያልሆኑ የልማት ድርጅቶች፣ የፋይናንስ 
ተቋማት እና ሌሎች ባለድርሻ አካላትም ከፍተኛ 
ርብርብ ማድረግ እንደሚገባቸውም ገልፀዋል፡፡

ከዚህ አኳያ ከፋይናንስ ተቋማት በተለይም ባንኮች 
ምቹ ሁኔታዎችን ለመፍጠር ታሳቢ መደረጋቸው 
ጠቃሚ መሆኑን ያነሱት ተወያዮቹ፤ የፋይናንስ 
እና የብድር ሁኔታዎች ማመቻቸት እንዳለባቸው 
አሳስበዋል፡፡  የእናት ባንክ የቅርንጫፎች ሥራ 
ማስተባበሪያ እና ሀብት ማሰባሰቢያ ዳይሬክተር የሆኑት 
ወ/ሮ በዓለምላይ አየነው  እንደገለጹት፤ ባንካቸው 
በጉዳዩ ላይ ከመንግሥት ጋር በትኩረት እንደሚሠሩ 
አስረድተዋል፡፡

ከ60 በመቶ በላይ በሚሆኑ ሴት ሼር ሆልደሮች 

የተቋቋመው እናት ባንክ ዜጎች በተለይም ሴቶችን 
ከማብቃት አንጻር ከፍተኛ ሥራ እየሠራ እንደሆነም 
ወ/ሮ በዓለምላይ  ተናግረዋል፡፡ በዚህም ከስደት 
ተመላሽ ለሆኑና ለሀገር ውስጥ ሴት ተፈናቃዮች ያለ 
ማስያዣ ወይም ከ50 እስከ 70 በመቶ ብቻ የገንዘብ 
ማስያዣ በማቅረብ ከፍተኛ መጠን ያለው ብድር 
ለመስጠት እንዳሰቡ አስረድተዋል፡፡ 

ዳይሬክተሯ አያይዘውም ከተመሰረተ ዘጠኝ 
ዓመት የመላው ባንኩ ለአነስተኛ ፋይናንስ ተቋማት 
ብድር በመስጠት ተቋማቱ ገጠር ድረስ ወርደው 
ለሴቶች የተሻለ ብድር በማቅረብ በኩል እየሠራ 
ያለውን ሥራም አጠናክሮ ይቀጥላል ብለዋል፡፡  

የአቢሲኒያ ባንክ ብድር ፖርትፎሊዮ ዳይሬክተር 
አቶ ቴዎድሮስ ሀይሌ በበኩላቸው፤ መንግሥት 
በስደት እና በከፍተኛ እንግልት ውስጥ ያሉ ዜጎችን 
ወደሀገር ለመመለስ እና በሥራ ለማቋቋም እየተጋ 

መሆኑን አድንቀው፤ ባንካቸው ይህን የመንግሥት 
ጥረት እና ጥሪ ተከትሎ ለተፈናቃዮች የሚቻለውን 
ሁሉ ለማድረግ ዝግጁ መሆኑን ተናግረዋል፡፡

ለዓለም አቀፍ ተወዳዳሪነት እየተጋ የሚገኘው 
አቢሲንያ ባንክ የባለአክሲዮኖችን ድርሻ ማሳደግ 
ብቻ ሳይሆን ማህበራዊ ኃላፊነትን ከመወጣትም 
አንጻር ከፍተኛ ሥራዎችን እየሠራ እንደቆየና 
ወደፊትም አጠናክሮ እንደሚቀጥል ዳይሬክተሩ 
ጠቁመዋል፡፡

ከስደት ተመላሾችን እና ሀገር ውስጥ 
ተፈናቃዮችን መልሶ ከማቋቋም አንጻር ባንኮች 
እና ሌሎች የፋይናንስ ተቋማትም ከፍተኛ 
ሚና እንዳላቸው የጠቀሱት አቶ ቴዎድሮስ፤ 
ከመንግሥት ጎን በመሆን ብድሮችን ከማመቻቸት 
አንጻር አቢሲኒያ ባንክ ጠቃሚ አሠራሮችን 
እንደሚተገብርም ገልጸዋል፡፡

ከሳዑዲ ተመላሾችን ለማቋቋም ከሰባት ቢሊዮን ብር በላይ ያስፈልጋል

በሰጡት ምላሽ፤ የታየው የዋጋ ጭማሪ በአለም 
ገበያ የማዳበሪያ ዋጋ ከፍተኛ ጭማሪ በማሳየቱ 
እና የአቅርቦት እጥረትም በመፈጠሩ መሆኑን 
ይገልጻሉ።  

መንግስት እጥረቱን ለመቅረፍ ዓለም አቀፍ 
ጨረታ ቢያወጣም ተጫራች ባለመቅረባቸው  
ከተለያዩ አገራት ጋር ድርድር በማድረግ ወደ 12 
ነጥብ 5 ሚሊየን ኩንታል ማዳበሪያ ግዢ በማድረግ 
ወደ አገር ውስጥ እያስገባ መሆኑን ተናግረዋል። 
የዋጋው መጨመር ከአቅርቦት ችግር ጋር ተያይዞ 
በዓለም አቀፍ ገበያ የማዳበሪያ ዋጋ ማሻቀቡን 
ገልጸዋል። 

ከዚህ በፊት ማዳበሪያ የሚያቀርቡ  እንደ ቻይና 
እና ዩክሬን ያሉ አገራት ለራሳቸው ለመጠቀም 
በማሰብ ማቅረብ በማቆማቸው እና ዓለም ላይ 
ያሉ የማዳበሪያ  ግብአቶች ማምረቻ ካምፓኒዎች 

በኮቪድ እና በተለያዩ ምክንቶች ካምፓኒዎቻቸውን 
መዝጋታቸው ለእጥረቱ ዋነኛ ምክንት ነው። 

መንግስት በተቻለው አቅም እጥረት 
እንዳይኖር እየሰራ መሆኑን የጠቆሙት ሚኒስትሩ፤ 
ዋጋው በአገር ውስጥ የተጨመረ ሳይሆን  በዓለም 
አቀፍ ደረጃ የግዢው ዋጋ በመጨመሩ የተፈጠረ 
መሆኑን አብራርተዋል።  አሁን ባለው ሁኔታ የዋጋ 
ማስተካከያ ማድረግ እንደማይቻል ጠቁመው፤ 
በቀጣይ አስቻይ ሁኔታዎች ካሉ መንግስት  
ሊመለከተው እንደሚችል ገልጸዋል። 

አርሶአደሩ ከዚህ በፊት አጠቃቀም ላይ 
የነበሩ  ግድፈቶችን በመቀነስ እና ማዳበሪያን 
ሊደግፉ የሚችሉ የኮምፖስት ዝግጅት ማድረግ 
አለበት ያሉት አቶ ኡመር፤  ማዳበሪያ የማይፈልጉ 
መሬቶችን እና የሰብል አይነቶችን በመለየት 
በአግባቡ እንዲጠቀምም መክረዋል።  

“የምክክሩ ሃሳብ...

ርዕሰ አንቀፅ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች  ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።          

ነፃ
 

ሃሳ
ብ

ግንቦት 30 ቀን 1933 ዓ.ም ተቋቋመ

አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

አንተነህ ኃ/ብርሃን ወ/መድህን
አድራሻ 

ንፋስ ስልክ ላፍቶ ክ/ከ
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ
 • ዘላለም ግርማ

በሕዝብ ስም ምሎ ሕዝብን መክዳት፤ በሕዝብ ደምና መስዋዕትነት ተረማምዶ መልሶሕዝብን መግደል፤ በሕዝብ ስም ለምኖ 
ከሕዝብ ጉሮሮ ነጥቆ ለራስ ማበልጸጊያ ማዋል፤ ሕዝብን እንደ ማስያዣ ተጠቅሞ የግል ጥቅምን ለማሳካት መሯሯጥ፤ ወዘተ. ተፈጥሯዊ 
ባህሪው የሆነው ሕወሓት፤ ከጫካ ጥንስሱ እስከ አራት ኪሎ ንግስናው የትግራይ ሕዝብን የርካሽ ፖለቲካው መነገጃ መሰላል አድርጎ 
ተጠቅሞበታል። 

ቡድኑ በትግራይ ሕዝብ ምሎ ጫካ ሲገባ፤ በሕዝቡ ስም ተገዝቶ በትግራይ ወጣቶች መስዋዕትነት በተገነባ መንገድ ላይ ወደ 
መንበረ ሥልጣኑ ሲሸጋገር፤ በታጋዮች የማንነት ስሪት እየተኩራራ የሥልጣን ዘመኑን ሲያደላድልም ሆነ ዳግም ከስልጣን ከፍታው 
በህዝባዊ ማዕበል ተወርውሮ ወደጎሬው ሲከተት ለትግራይ ሕዝብ ስሙ እንጂ ምንም የደረሰው ነገር አልነበረም።  ለምሳሌ፣ በሕዝቡ 
ስም በነጻ አውጪነት ተደራጅቶ ጫካ በገባበት ወቅት የነበረውን ድርቅ አስታኮ በሕዝብ ስም ከዓለማቀፍ ተቋማት የበዛ የሰብዓዊ ድጋፍ 
ሰብስቧል።  ነገር ግን ከተሰበሰበው ድጋፍ ለሕዝቡ አስር በመቶ እንኳን ሳያደርስ በዓየር በአየር ሽያጭ ለቡድኑ ጥቅም እንዲውል 
አድርጓል። 

ይህ ሳይበቃው በሕዝብ መስዋዕትነት ለሥልጣን በበቃ ማግስት፤ ሞቶ ያሻገረውን ሕዝብ ረስቶ የግልና የቡድን ከፍታውን 
ለማሳካት ለፍቷል፤ ሕዝቡን እንዳሻው ለማዘዝ ያስችለኛል በሚልም ወደ ሁለት ሚሊዮን የሚጠጋ ሕዝብ በሴፍቲኔት ጥገኝነት ላይ 
ኑሮው እንዲመሰረት ፈርዶበት 27 ዓመታትን ዘልቋል።  በእንቅርት ላይ ጆሮ ደግፍ እንዲሉ፤ ቀድሞውንም ከአንድ ነጥብ ስምንት 
ሚሊዮን የሚልቀው የትግራይ ክልል ሕዝብ የሴፍቲኔት ጥገኛ ሆኖ እንዲኖር የተፈረደበት ሳይንስ፤ ከማዕከላዊ ሥልጣኑ ተገፍቶ በወጣ 
ማግስት በጉያው ተሸሽጎ በለኮሰው እሳት ሌሎች ሚሊዮኖችን ለተጨማሪ የሰብዓዊ ድጋፍ ዳርጓል። 

በተለይም አሸባሪው ሕወሓት በሰሜን እዝ የመከላከያ ሠራዊት ላይ የፈጸመውን ጥቃት ተከትሎ በርካታ ዜጎች ተፈናቅለው 
ለአስቸኳይ የሰብዓዊ ድጋፍ በመጋለጣቸው መንግሥት በክልሉ ለሚገኙ ከአራት ሚሊዮን ለሚልቁ ዜጎች ሁሉን አቀፍ ድጋፍ ተደራሽ 
ሲያደርግ ቆይቷል።  ሆኖም አሸባሪው ቡድን ይህ እንዲሆን ፍላጎቱ ስላልነበር ሂደቱን ለማስተጓጎል በተላላኪዎቹ በኩል ብዙ ሰርቷል።፡ 

ዓለምአቀፍ ተቋማትም እርሱን ተከትለው ውትወታ ሲያሰሙ ነበር።  መንግሥትም አሸባሪው ቡድን በሕዝብ ላይ የሚፈጸመውን ደባ 
በመገንዘብ ለሰብዓዊነት ቅድሚያ ሰጥቶ ሠራዊቱን ከክልሉ እንዲወጣ አደረገ። 

ይሁን እንጂ የሆነው በተቃራኒው ነበር።  አሸባሪው ቡድን ለሰብዓዊ ድጋፍ እንዲውሉ መንግሥት በየመጋዘኑ ያከማቸውን የምግብ፣ 
የመድኃኒትና ነዳጅን ጨምሮ ሌሎችንም ጠቅልሎ በመውሰድ ቡድኑን ለማጠናከር አውሏቸዋል።  ዜጎች ድጋፍ እንዲደረግላቸው 
ከፈለጉም ለድርጅቱ ታዛዥ መሆንና ልጆቻቸውን ለጦርነት መገበርን የግድ አደርጎባቸዋል።  ከዚህ ባለፈም ከማዕከል የሚላኩ 
ድጋፎችንና ተሽከርካሪዎች ሳይቀሩ የቡድኑ ተዋጊዎች ቀለብና ማመላለሻ ተደረጉ።  ለሕዝብ የሚላከው ድጋፍ ለሕዝብ ሳይሆን ለቡድኑ 
ፍላጎት ማስፈጸሚያ አድርጎ ሲያበቃም፤ እንደለመደው ሕዝብ ለረሃብ ተጋለጠ፣ በረሃብ እንዲያልቅ ርዳታ ተከለከለ፣ ወዘተ የሚል የቁራ 
ጩኸቱን ማሰማት ተያያዘ።  እውነትና ሃሰቱን ማገናዘብ የተሳናቸው፤ ቢያውቁትም እውነቱን ለመመስከር የማይሹት ግብራበሮቹም 
አብረው ማስተጋባት ጀመሩ። 

መንግሥት ወደክልሉ እርዳታ የሚያስገባባቸውን መስመሮች አሸባሪው ኃይል ጦር በማሰማራት እንዲዘጋ ሲያደርግ ነበር።  
መንግሥትም የሕዝቡን ችግር በመገንዘብ በአየር ድጋፍ ለማድረስ የሚቻለውን አደረገ።  ይሄም ቢሆን ለሕዝቡ ሳይሆን ለቡድኑ 
እንደሚውል ከቀደመው ተሞክሮም የሚታወቀው ድርጅት የሕዝቡን ጉሮሮ ዘግቶ ሲነግድባቸውና  ችግሩ ሲከፋባቸው ወደ አማራ 
ክልል ተሰድደው ሊገቡ ግድ ሆኖባቸዋል።  ከዚህ ሁሉ በኋላም መንግሥት ለሰብዓዊነት ሲል የተናጠል ጦርነት የማቆም ውሳኔ ላይ 
የደረሰ ሲሆን፤ አሻበሪውን ቡድን ጨምሮ ሌሎችም ለሰብዓዊ ድጋፉ መሳለጥ የድርሻቸውን እንዲወጡ ጠይቋል።  ይሄን ተከትሎ 
በሳምንት ሁለቴ የነበረው በአየር ድጋፍ የማድረግ ሂደት በየቀኑ እንዲሆን፤ የየብስ ምልልሱም እንዲጀመር ጥረት አድርጓል። 

ምንም እንኳን የየብስ ምልልሱን ለማወክ ቡድኑ መስመሮች ላይ ጥቃት ለመፈጸም ቢሞክርም፤ በመንግሥት በኩል ባለው 
ቁርጠኝነት ድጋፍ (ምግብና ነዳጅን ጨምሮ) የጫኑ ተሽከርካሪዎች መቐሌ መድረስ ችለዋል።  የመንግሥት ኮሙኒኬሽን አገልግሎት 
እንዳመለከተውም፤ የኢትዮጵያ መንግሥት በትግራይ ክልል በአስቸጋሪ ሁኔታ ውስጥ ያሉ ዜጎችን ህይወት ለመታደግ ሁሉንም 
አማራጮች በመጠቀም የሰብአዊ እርዳታን ለማቅረብ በጀመረው እንቅስቃሴ የመድኃኒት፣ የህክምና መሳሪያዎች፣ ገንዘብና አልሚ 
ምግቦችን ረጂ ድርጅቶች በቻሉት መጠን በአየር ትራንስፖርት በየእለቱ ማጓጓዝ ጀምረዋል።  ከባድ የጭነት መኪናዎች የእርዳታ እህል 
በመጫን በአፋር ክልል በአብኣላ መንገድ የሰብአዊ እርዳታ ወደ ትግራይ ክልል እያጓጓዙ ናቸው። 

በዚህ መልኩ በአየርም በየብስም ሰብዓዊ ድጋፍ የማድረስ ተግባሩ ተጠናክሮ እንደሚቀጥል በመንግሥት በኩል የተገለጸ ሲሆን፤ 
ይህ ደግሞ የኢትዮጵያ መንግሥት የሰብአዊ እርዳታ ለሚያስፈልጋቸው ዜጎች የሰብአዊ ድጋፍ አቅርቦቱን በተሟላ ሁኔታ ለማስኬድ 
ከተባባሪና ባለድርሻ አካላት ጋር ለመስራት ያለውን ቁርጠኝነት በድጋሚ ያረጋገጠበት ነው።  ይሁን እንጂ ከአሸባሪው ቡድን ባህሪና 
ስሪት አንጻር እርዳታዎቹን መቐሌ ከማድረስ የዘለለ፤ በትክክል ድጋፍ ለሚያስፈልጋቸው ዜጎች እንዲደርስ ማድረግ፤ ይሄው ስለመደረጉ 

«ግርግር ለሌባ ያመቻል» - ሕገ ወጥ ደላሎቹን አንድ በሏቸው

ወደ ትግራይ ክልል የገቡ ሰብዓዊ ድጋፎች ለተገቢው 
የኅብረተሰብ ክፍል ሊደርሱ ይገባል!

ዳግም ከበደ

ዓለማችን በታላቅ ቀውስ ውስጥ ትገኛለች። የኃያላን 
ጉትቻ ከመቼውም ጊዜ በተለየ መልኩ እንደ እንዝርት 
እየሾረ ነው። በዚህ የክረት መጠን ከቀጠለ ተበጠሶ ጥፋት 
የማያስከትልበት ምንም ምክንያት የለም። የታላላቆቹ አገራት 
ፍጥጫ የኃይል ሚዛኑን ወደ አንደኛው ወገን እንዲያዘነብል 
የሚያደርጉት እልህ አስጨራሽ ትግል ውጤት ነው። ጉዳዩ 
በዝሆኖቹ ፍትጊያ ብቻ የሚያበቃ አይደለም። እያንዳንዱን 
አህጉርም ሆነ አገር በየደረጃው የገፈቱ ቀማሽ የሚያደርግ 
ነው።

የዚህ ፍጥጫ ውጤት ሳይውል ሳያድር አውሮፓውያኑን 
በቁጣ ማዕበል እየጎበኘ ነው። «ሩሲያ ለምን ዩክሬንን 
ወረረች» በሚል የማዕቀብ ናዳ በሞስኮ ላይ ያዥጎደጎዱት 
እነ አሜሪካና ምዕራባውያን በለኮሱት እሳት መለብለብ 
ጀምረዋል። ምልክቱ ስፔን ላይ እየታየ ነው። ምክንያቱ ደግሞ 
ጦርነቱን ተከትሎ በተወሰዱ ማዕቀቦች የተበሳጨችው ሞስኮ 
የነዳጅ ምርቶቿን እቀባ ተከትሎ እየተፈጠረ ባለ የኢኮኖሚ 
ጫና ነው። ይህ ያልተገመተ ቀውስ የስንዴና የተለያዩ 
የምግብ ሸቀጦች ከሩሲያ በሚያስገቡት አገራት ላይ ጭምር 
ከፍተኛ ቀውስ እየፈጠረ ያለ ነው። ኢትዮጵያን ጨምሮ 
በመላው ዓለም ላይ አገራት ግጭቱን ተከትሎ በተከሰተው 
የኢኮኖሚ ቀውስ ተጎጂ መሆናቸው እንደማይቀር ተንታኞች 
እያስጠነቀቁ ይገኛሉ።

ወደ ኢትዮጵያ ወቅታዊ ሁኔታ ስንመጣ ደግሞ 
አሁንም የዘይት፣ በተለያዩ ሸቀጣ ሸቀጦች፣ ሲሚንቶ እና 
ብረት … መናር ማኅበረሰቡ ላይ ጫና እየፈጠረ ይገኛል። 
የኮንስትራክሽን መሣሪያዎች መናር ሥራ አጥነትን 
እየፈጠረ ከመሆኑም በላይ የኅብረተሰቡና የባለሀብቱን እጅ 
እንዲያጥር እያደረገው ይገኛል። ከሰሞኑ እንኳን ከፋብሪካ 
በ400 ብር አካባቢ  የሚወጣ ሲሚንቶ ገበያ ላይ እስከ 1 ሺ 
ብር ይቸበቸባል። ነጋዴዎች የዘይትና ሸቀጣሸቀጥ ምርቶችን 
እንደሚደብቁና ለምጣኔ ሀብት ንረቱ ምክንያት እንደሆኑ 
የሚወጡ መረጃዎች ያመለክታሉ። ለመሆኑ ለዚህ ምክንያት 
«የዓለም አቀፍ ወቅታዊ ግጭት ጫና» ወይስ «የስግብግብ 
ነጋዴዎችና ደላሎች አሻጥር» ነው? የመንግሥት ተቆጣጣሪና 
አስፈፃሚ አካላት ሚናስ እጅን ወደ አሻጥሩ ያስገባ ወይስ  
የሰበሰበ  የሚለውና ሌሎችስ?

ባለፉት ሦስትና አራት ዓመታት ኢትዮጵያውያን በብዙ 
ተፈትነናል። የኮሮና ወረርሽኝ፣ በአገር ውስጥ በተፈጠሩ 
ሽብርተኛና ተላላኪ ቡድኖች በሚፈጠር ቀውስ፣ የዓለም 
ኃያል አገራት የኃይል ሚዛን ለውጥ መጓተትና የተፈጥሮና 
ሰው ሰራሽ ድርቅ የፈጠረው የምጣኔ ሀብት ጫና ደግሞ 

እየፈተኑን ካሉ ምክንያቶች ውስጥ ይጠቀሳሉ።  ይህ ሁሉ 
ጫና እያለብን ደግሞ ስግብግብ ነጋዴዎችና ከእነርሱ ጋር 
የሚያብሩ ደላሎች የገበያ ሥርዓቱ እንዳይረጋጋ በማድረግ 
ሁኔታውን «በእንቅርት ላይ ጆሮ ደግፍ» እንዲሆን እያደረጉት 
ይገኛሉ።

አሁን አሁን በኢትዮጵያ ውስጥ የደላሎች ሚና አለቅጥ 
እየተለጠጠና መስመሩን እየሳተ ይመስላል። እጃቸው 
ከመርዘሙ የተነሳ የገበያ ሥርዓቱን በምን መልኩ መሄድ 
እንዳለበት እስከመወሰን እየደረሱ ይገኛሉ። ሃይ ባይ 
ከማጣታቸውም በላይ የሴራ መረባቸውን እስከ ከፍተኛ  
መንግሥት አመራሮች ድረስ ዘርግተው ኅብረተሰቡን ቅርቃር 
ውስጥ እየከተቱት ነው። ከእነዚህ ማፊያዎች ሴራ ጋር  የአገር 
ውስጥ መረጋጋት መጥፋት እና ከዓለም አቀፍ ቀውሱ ጋር 
ሲደመር ሁኔታውን ከድጡ ወደ ማጡ እየወሰደው ይገኛል። 
መንግሥት አርቴፊሻል የኑሮ ውድነት በሚፈጥሩ ነጋዴና 
ደላሎች ላይ እርምጃ እንደሚወስድ በተደጋጋሚ ሲናገር 
ብንሰማም ቅሉ ግን እንደ ችግሩ ስፋት እርምጃው በዚያኑ 
ልክ ፈጣንና መፍትሄ አምጪ እንደሆነ አይሰማንም።

የገበያ ሰንሰለት ውስጥ አምራች፣ አከፋፋይና ሸማች 
በጤናማ ሥርዓት መገበያየት ሲገባው ሳይሠሩ መበልፀግ 
የሚሹ ጎረምሶች በድለላ ሰበብ በእያንዳንዱ እንቅስቃሴ ላይ 
በመግባት የዋጋ ንረት እንዲፈጠር ያደርጋሉ። በሸቀጣሸቀጥ 
ላይ ብቻ ሳይሆን በቤት ኪራይ፣ በተለያዩ ቁሳቁሶችና መሰል 
ምርቶች ላይ እጃቸውን በመስደድ ዜጎች እንዲማረሩና 
በመንግሥት እምነት እንዳያድርባቸው ያደርጋሉ። የተለያዩ 
የግል ፍላጎቶቻቸውን በዚሁ በዘረጉት መረብ ውስጥ 
ለማሳካት ሲጋጋጡ ይታያሉ። ችግሩን ይበልጥ አስከፊ 
ያደረገው ደግሞ በቁጥጥርና ሕግ ማስከበር ሥርዓት ውስጥ 
ያሉ  የመንግሥት አካላት እጃቸው እንዳለበት አንዳንድ 
መረጃዎች ማሳየታቸው ነው። እነዚህን አደራ በል አመራሮች 
መንግሥት በአፋጣኝ እርምጃ ወስዶ እጃቸውን ከሴራ 
ውስጥ እንዲያወጡና ለፍርድ እንዲቀርቡ ማድረግ ካልቻለ 
ጉዳቱ ከምንም ነገር በላይ የከፋ እንደሚሆን አያጠራጥርም።

ሕገወጥ ደላሎች ለምጣኔ ሀብት ቀውሱ ምክንያት 
የሚሆኑት በዚህ መልኩ ነው። የመጀመሪያው የተዛባ መረጃ 
በማኅበረሰቡ ውስጥ በመንዛት መረጋጋት እንዳይፈጠር 
ማድረግ፣ ምርቶች ከገበያ ውስጥ እንዲጠፉ ማሴር፣ ይህንን 
ተከትሎ ተገቢ ያልሆነ የትርፍ ህዳግ ነጋዴው እንዲሰበስብና 
ከዚያም የራሳቸውን ተጠቃሚነት ማረጋገጥ። በዚህ 
ድርጊታቸው ዝቅተኛ ኑሮ ያላቸው ዜጎች በቀጥታ ተጎጂ 
ከመሆናቸውም በላይ የዋጋ ግሽበቱ እንዲጨምር ምክንያት 
ይሆናሉ።

መንግሥት በሕገወጥ ደላሎችና በመንግሥት መዋቅር 

ውስጥ የተሰገሰጉ ተባባሪዎች  ላይ እወስዳለሁ ያለው እርምጃ 
ተገቢ ቢሆንም ፈጣንና ከመቼውም ጊዜ በተለየ ርብርም 
የሚጠይቅ እንደሆነ እናምናለን። ነገር ግን ለጊዜው የሕዝብን 
ስሜት ለማረጋጋት ከሆነ ዘላቂ ለውጥ እንደማይመጣ 
መገንዘብ ይኖርብናል። ይህንን የምንልበት ምክንያት አሁን 
አሁን እየባሰ ከመጣው የዘይት፣ ስኳርና መሰል ሸቀጣ 
ሸቀጦች ውጪ ለዓመታት እየተንከባለለ የመጣው የሲሚንቶ  
እና የብረታ ብረት ምርት ላይ የሚፈጠረው አለመረጋጋት 
እንደ መነሻ አድርገን ነው።

መንግሥት ለበርካታ ጊዜያት የሲሚንቶ ምርት ላይ 
የሚፈጠር የሕገ ወጥ ደላሎችን ሴራ ለመበጣጠስ ጥረት 
እያደረገ መሆኑ ቢነገርም በተቃራኒው ግን «ከሄድ መለስ» 
ውጪ ዘላቂ መፍትሄ ማምጣት አልቻለም። ከሰሞኑ 
የኢትዮጵያ ፕሬስ ድርጅት ያነጋገራቸው ኮንትራክተሮች 
እንዳረጋገጡት ቸርቻሪዎች ዘንድ አንድ ኩንታል ሲሚንቶ 
እስከ 1000 ብር ድረስ እየተሸጠ ይገኛል። ለምግብነት 
ከሚውሉት ሸቀጣ ሸቀጦች ውጪ እንኳን የሲሚንቶ ዋጋ 
ንረቱ ገሃድ የወጣ  ነው። የኢትዮጵያ ሲሚንቶ አምራቾች 
ማኅበር  ለንረቱ እንደ ዋንኛ ምክንያት ሕገወጥ ደላሎች 
መሆናቸውን አረጋግጧል። መንግሥትም በተደጋጋሚ 
ይህን ቃል ሲናገር ተደምጧል። ለመሆኑ የእነዚህን ሕገወጥ 
ደላሎች መረብ መበጣጠስ ያልተቻለበት ምክንያት ምን 
ይሆን?

ከተለያዩ መረጃዎች እንደምንሰማው እዚህም እዚያም 
በሕግ አስከባሪዎች አማካኝነት እየተወሰዱ የሚገኙ 
እርምጃዎች ጭርሱኑ ሕገወጥነቱ ስር እንዳይሰድ ለማድረግ 
ሚና እንዳላቸው እናምናለን። ይሁን እንጂ ስር ነቀል እርምጃ 
ወስዶ ዘላቂ መፍትሄ መስጠት ግን ዜጎች ከየትኛውም  ጊዜ 
በተለየ ይሻሉ። 

መንግሥት በደህንነት ቢሮ አማካኝነት ትክክለኛውን 
መረጃ ለመሰብሰብ መዋቅር መዘርጋትና የሕገወጥ ደላሎችን 
መረብ ለመበጠስ እንደሚችል እናምናለን። የደህንነት ክንፉ 
በቂ የመረጃ ምንጭ የሆኑ አካላት  በመላው ኢትዮጵያ 
ውስጥ እንዳሉት ይታወቃል። ይህ ከሆነ «ስር የሰደደውን 
የሕገወጥ ደላሎች እጅ» ለማነቅ ለመንግሥት ያን ያክል ከባድ 
አይሆንም ማለት ነው። ለጉዳዩ ትኩረት መስጠት ከቅርብ 
ጊዜ ወዲህ የተፈጠረው የአገር ውስጥ አለመረጋጋት፣ 
የዓለም የኃይል ሚዛን ለመቀየር የሚደረግ ፍጥጫ፣ ድርቅ 
እና በወረርሽኝ ምክንያት የተፈጠረው የምጣኔ ሀብት 
ቀውስ በተጨማሪ «ከድጡ ወደ ማጡ» እንዲሄድ በሴራ 
የሚሠሩትን ሕገወጥ ደላሎች ፈተና እንዳይሆኑ መንግሥት 
መፍትሄ እንዲያበጅላቸው እንጠይቃለን። ምክንያቱም 
ግርግር ለሌባ ያመቻልና!!

ማረፊያ/ትዝብት

ፋሽን 
ስፖርት እና መዝናኛ

በፋሽን ኢንዱስትሪው ቀድመው ብዙ የተራመዱ 
አገራት ከዘርፉ ማግኘት የሚገባቸውን ትሩፋት ከሁሉ 
ቀድመው ተቋድሰዋል።  አገራት ለኢኮኖሚያቸው ትልቅ 
አስተዋፅዖ ማበርከት የሚችለውን የፋሽን ኢንዱስትሪ 
ለማሳደግ ቢሠሩ ተጠቃሚነታቸው አያጠያይቅም። በዘርፉ 
አገራዊ ገቢያቸውን ያሳደጉ የአውሮፓና ሰሜን አሜሪካ 
አገራት ለፋሽን ኢንዱስትሪው ከፍተኛ ትኩረት ሰጥተው 
በመሥራታቸው እንደሆነ ይነገራል።   

እንደኛ ባሉ አገራት ደግሞ ፋሽን ገና በትውውቅ ደረጃ 
ላይ ይገኛል። እንደ ኢትዮጵያ ባሉ ሰፊ የሕዝብ ቁጥር 
ባላቸው፣ የበርካታ ባህል ባለቤት በሆኑና በወጣት ዕድሜ 
ላይ ያሉ ቁጥሩ ከፍተኛ የሆነ አምራች ዜጋ በሚገኝባቸው 
አገራት ፋሽንን እንደ መልካም አጋጣሚ ተቆጥሮ ቢሠራበት 
የሚያስገኘው ውጤት ከፍተኛ ነው። 

በአገር ደረጃ አሁን ላይ ከሚታዩ ተናጥሏዊ ጥረቶች 
ባሻገር ለዚህ ዘርፍ የሚገባውን ትኩረት የተሰጠው 
አይመስልም። ለዚህም ማሳያው  የፋሽን ዘርፉ የእድገት 
ሁናቴ ነው። በእርግጥ በአገር ደረጃ ሲለካ ዘርፉን የማዘመንና 
የማሳደግ ተግባር ላይ የጎላ እንቅስቃሴ ባይታይም በግልጥ 
ጥረት ወደ ፋሽን ዘርፍ ገብተው ታላቅ ውጤት የተቀዳጁ 
ኢትዮጵያውያን በመበራከት ላይ ይገኛሉ። በዛሬ የፋሽን 
ገፃችን ወጣት የፋሽን ዲዛይን ባለሙያዎች በፋሽን ዘርፍ 
እያደረጉት ያለውን እንቅስቃሴ ለማየት ወደናል። 

እራሳቸውን ብሎም አገራቸውን በዘርፉ ወደፊት 
ለማራመድ ቆርጠው የተነሱ ወጣት ዲዛይነሮች ናቸው። 
ያለሙትን ለማሳካት ሁሌም ግብ አስቀምጠው ለዚያ 
የሚያዳርሳቸው መንገድ ጀምረዋል። ሁሌም እራሳቸውን 
በማብቃት ላይ የሚገኙ፣ ለህልማቸው መሳካት ያልተቋረጠ 
ጥረት የሚያደርጉት ወጣቶቹ ዲዛይነሮች  በፀሎት ዘውገና 
ዳናዊት አለማ ይባላሉ። ወደፊት በፋሽን ኢንዱስትሪው 
መስክ ርቀው ለመሄድ ያለሙ የራሳቸውን ብራንድ በዓለም 
ገበያው ለማስተዋወቅና የኢትዮጵያን ባህል የሚያንፀባርቁ 
ዘመናዊና ተመራጭ አልባሳት ሠርቶ በማቅረብ ላይም 
ይገኛሉ።  

የፋሽን ኢንዱስትሪውን ተቀላቅለው በግል ጥረታቸው  
ፋሽንን ለማሳደግ የሚታትሩ ዲዛይነሮቹ የራሳቸውን 
አዳዲስ ፈጠራ በመጠቀም ተጨባጭ የሆነ ለውጥ 
በማስመዝገብ ላይ ይገኛሉ። ሜክሲኮ አካባቢ በሚገኘው 
ክሬቲቭ ሃብ ለሙያቸው የሚያገለግላቸውን ስልጠና 
ሲወስዱ አግኝተን አዋራናቸው። ከዲዛይነሮቹ ጋር በነበረን 

ሩቅ አላሚዎቹ  ወጣት ዲዛይነሮች
ተገኝ ብሩ

ሰሞኑን ወሬው ሁሉ ስለ ዘይት ሆኗል። ዘይት ይህን 
ያህል ብር ገባ፤ መንግሥት ይህን ያህል ሚሊዮን ሊትር ዘይት 
ከውጭ ሊያስገባ ነው፤ ይህን ያህል ሊትር በሸማቾች በኩል 
ለሕዝብ ተሰራጨ፤ ይህን ያህል ዘይት እና ስኳር በሕገወጥ 
መልኩ ተከማችቶ ተገኘ ወዘተ.. የሚሉ ዜናዎች በስፋት 
እየተሰሙ ከርመዋል። ከሁሉም ዜናዎች ግን ጎልቶ እየተሰማ 
ያለው ይህን ያህል ሊትር ዘይት እና ስኳር በሕገወጥ መልኩ 
ተከማችቶ ተገኘ የሚለው ነው። ይህን ዜና በተደጋጋሚ 
እየሰማነው ነው። ዘይቱ እና ስኳሩ በየክፍለ ከተማው፤ 
በየከተማው፤ ከአንዱ ከተማ ወደ ሌላው ሲጋዝ ወዘተ ነው፤ 
የሚያዘው። እንኳንም ተያዘ። መልካም ነው።

ነገር ግን ይህ ዜና በተደጋጋሚ ሲነሳ ከማስደሰት ባለፈ 
ጥያቄን ይቀሰቅሳል። ይሄ ሁሉ ዘይት እና ስኳር በመጀመሪያ 
ደረጃ እንዴት አንድ ሰው ጋ ሊከማች ቻለ? እስካሁን እንዴት 
ሳይታወቅ ከረመ? አሁን ከምን በመነሳት ነው እንዲህ 
በአንድ ጊዜ የተደበቀው ሁሉ መገኘት የጀመረው? ማነው 
ደባቂው? ማነው ጠቋሚው? እስከዛሬ በዚህ መሰል ጉዳይ 
የተያዘው ምርት የት ገባ? ደባቂዎቹስ ምን ተፈረደባቸው? 
ወዘተ …የሚሉ በርካታ ጥያቄዎችን እንድናነሳ እንገደዳለን።

በቅርቡ ጠቅላይ ሚኒስትሩ በሕዝብ እንደራሴዎች 
ፊት ተገኝተው ማብራሪያ በሰጡበት ወቅት ለኢትዮጵያ 
ሕዝብ አገልግሎት በውጭ ምንዛሬ የተገዛ ነዳጅ በራሳችን 
ቦቴ እየተጫነ በጎረቤት አገራት ገበያ ላይ እንደሚቸበቸብ 
ተናግረዋል። ነዳጅ ከአገር እየተጫነ ሲወጣ መቼም 

ቆይታ፤ ስለ ፋሽን ኢንዱስትሪው እንቅስቃሴ፣ ስለ  የፋሽን 
ዲዛይን ሥራዎቻቸውና ሙያውን በተመለከተ አጠቃላይ 
ያላቸውን አስተያየት አጋርተውናል። 

ዳናዊት አለማ የ `ዳን ክሎዚንግ` መስራችና ዲዛይነር 
ስትሆን የራሷ ፈጠራ የታከለባቸው አዳዲስ ፋሽን ዲዛይን 
አልባሳት ሠርታ በማቅረብ  ላይ ትገኛለች። ከሁለት ዓመት 
በፊት በመሠረተችው ዳን ክሎዚንግ የተለያዩ መድረኮች 
ላይ ሥራዎቿን አቅርባ፤ ከጊዜ ወደ ጊዜ እያሳየች ባለችው 
ለውጥ ተቀባይነትን አግኝታለች። ማህበረሰቡ አገራዊ 
ምርቶችን እንዲጠቀም ኢትዮጵያዊ ባህልን የሚያንፀባርቁ 
አልባሳት ትኩረቷን እንደሚስብዋትና እሷም መሰል 
አልባሳት በመስራት ለገበያ ታቀርባለች።

ማህበረሰባችን ፋሽን ላይ ያለው ምልከታ ብዙ 
ይቀረዋል የምትለው ዳናዊት ግንዛቤ የመፍጠሩን ሥራ 
ለመሥራትም እቅድ እንዳላት ከውጭ የሚገቡ አልባሳት 
በማስቀረት  በሰዎች ተመርጠውና ተወደው የሚለበሱ 
አልባሳት በመሥራት ለገበያ ለማቅረብ እየሠራች ትገኛለች። 
ፋሽን ዲዛይን እጅግ በጣም ጠቀሜታ ያለው ዘርፍ 
እንደመሆኑ ትኩረት ሊሰጠው ይገባል የምትለው ዳናዊት 
በመንግሥትና በግል ተቋማት ዘርፉን ለማንቃት ጥረቶች 
ሊደረጉ እንደሚገባም አስተያየቷን ታጋራለች።

በተለይ ሙያተኛው የፋሽን ዲዛይን በኢትዮጵያ 
ውስጥ ለማሳደግ በጋራ ጥረት ማድረግ እንዳለበት 
የሚትገልፀው ዲዛይነሯ ሙያዊ የልምድ ልውውጥ 
በማድረግና በመተጋገዝ ዘርፉን መለወጥና ወደተሻለ ደረጃ 
ማድረስ እንደሚቻል ትገልፃለች።

ሙያዋን ለማሳደግ የተለያዩ ስልጠናዎች በመውሰድ 
ላይ መሆኗን የምትገልፀው ዳናዊት ፋሽን ሁሌም አዳዲስ 
ነገር የሚንፀባረቅበት በመሆኑ እራሷን ለማብቃት ጥረት 
ታደርጋለች። ገና ለእድገት ድክ ድክ በሚለው የፋሽን 
ኢንዱስትሪ ውስጥ የራሳቸውን አሻራ ለማሳረፍና በእድገቱ 
ውስጥ የበኩላቸውን ሚና ለመወጣት ጥረት ከሚያደርጉ 
ዲዛይነሮች መካከል አንዷ የሆነችው  ዳናዊት አለማ 
በፋሽን ኢንዱስትሪው የራሷን አሻራ ለማሳረፍ ጥረቶቿን 
ቀጥላለች። 

ዲዛይነር በፀሎት ዘውገ ገና ልጅ ሆና ነበር  ሳታውቀው 
ሙያውን መውደድና ወደዚያ የሚያቃርባት ሙከራ 
ስታደርግ ያደገችው። ልጅ ሆና አሻንጉሊት ላይ የተለያዩ 
ልብሶችን በመስፋትና ወረቀት ላይ ዲዛይኖችንና ምስሎችን 
መሥራት ታዘወትር ነበር።  ዛሬ ላይ እራሷን ብቁ አድርጋ 
የተለያዩ ፋሽን አልባሳትን በማዘጋጀት ለደንበኞቿ 
የምታቀርበው ዲዛይነር በፀሎት በሥራዎቿ ውስጥ 

አገራዊ ባህልን የሚገልፁ ኢትዮጵያዊነትን የሚያንፀባርቁ 
ዲዛይኖችን በስፋት ይስተዋላል። 

የራሷ «ዘመናይ ክሎዚንግ» የተሰኘ የፋሽን ዲዛይን 
ብራንድ መስርታ በመሥራት ላይ ስትሆን በዚህም የተለያዩ 
መድረኮች ላይ የመሳተፍና ሥራዎቿን የማቅረብ ዕድል 
ገጥሟታል። ሥራዎቿን በተለያዩ መድረኮች ላይ በማቅረብ 
በፋሽን ወዳጆች የተወደዱላት ዲዛይነር በፀሎት ሥራዎቿን 
የተመለከቱ ደንበኞቿ የሰጧት አስተያየት ይበልጥ ጠንክራ 
እንድትሠራ ብርታት ሆኗታል። 

የዘመናይ ክሎዚንግ መስራች የሆነችው ዲዛይነር 
በፀሎት ወደፊት አገራዊ ምርቶችን በማሳደግና ጥራታቸው 
በመጨመር ለውጭ ገበያ የማቅረብና ተወዳዳሪ የማድረግ 
እቅድ ይዛ እየሠራችም ትገኛለች። በተለይም አዳዲስ 
ፈጠራዎችንና በሰዎች ዘንድ ተወዳጅ የሆኑ ጥራታቸውን 
የጠበቁ ኢትዮጵያዊ ቀለም ያላቸው አልባሳት በሥራዎቿ 
ታዘወትራለች።

በሙያው ላይ ከሚታዩ ችግሮች ውስጥ የግብዓት 
እጥረትና ገበያው ላይ የሚፈልጉት መስሪያ ቁሳቁሶች 
እጥረት ዋንኞቹ መሆናቸውን የምትገልፀው በፀሎት 
ይህንን መፍታት ቢቻል የተሻሉ ሥራዎች መስራትና 
ፋሽንን ማሳደግ ይቻላል። ለ6 ዓመታት ያህል በፋሽን 
ዲዛይን ሙያና  ለዚሁ ሙያ የሚጠቅሟትን በትምህርትና 

ስልጠና ስትወስድ የቆየችው በፀሎት፤ ሙያው እንዲያድግ 
ከተፈለገ ሙያተኛው የሙያውን ስነምግባር በጠበቀ መልኩ 
ሥራቸውን ሊሠሩ እንደሚገባ ትገልፃለች። የአገራችን 
ዲዛይነሮች ለአገራቸው ባህል ትኩረት በሥራቸው 
እንዲያንፀባርቁትና ሙያውን በማክበር ለሙያው እድገት 
በጋራ እንዲሠሩ መክራለች።

ኢትዮጵያን በዘርፉ የተሻለ ደረጃ ላይ ለማድረስ ብርቱ 
ጥረት ላይ መሆኗን የምትገልፀው በፀሎት ማኅበረሰቡ 
ለአገራዊ ምርቶች ዋጋ በመስጠት በአገራችን በዲዛይነሮች 
የሚሠሩ አልባሳት እንዲጠቀም፤ በዚህም አገርንና ሙያውን 
ለማሳደግ እንደሚረዳ መልዕክቷን አስተላልፋለች።

ለአገራዊ ገቢ ከፍተኛ ጠቀሜታ ያለው የፋሽን 
ኢንዱስትሪ እድገት ይፋጠን ዘንድ እየተደረገ ካለው ጥረት 
ባሻገር እንደ በፀሎትና ዳናዊት ያሉ ዲዛይነሮች በግል 
ተነሳሽነት  የሚያደርጉት ያልተቋረጠ ጥረት የሚደነቅ ነው። 
እነዚህ ወጣት ዲዛይነሮች ነገ የተሻለ ቦታ ላይ ለመድረስ 
የሚያደርጉት ዘርፈ ብዙ ጥረት በመደገፍ ለአላማቸው 
መሳካት የሚመለከተው አካል እገዛውን እንዲያደርግ 
መልዕክታችንን እናደርሳለን። ለወጣቶቹ ዲዛይነሮች 
ተግባራችሁ የሚደነቅ ነውና በርቱ ማለት ወደድን፤ አበቃሁ 
ቸር ይግጠመን።

ጥያቄ ያስነሳል
አቤል ገ/ኪዳን በመንግሥት መዋቅር ውስጥ ካሉ ሰዎች አንዱ እንኳን 

አላየውም አይባልም። የደህንነት መዋቅሩ፤ ጉምሩኩ፤ 
ፖሊሱ፤ ሚሊሻው፤ ሕዝቡ እነዚህ ሁሉ የማየት ግዴታ 
አለባቸው ፤ አይተዋልም። ነገር ግን ማንም ምንም ስላላለ 
ቦቴን የሚያህል ግዙፍ መኪና ቀበሌዎችን ፤ ወረዳዎች 
፤ ዞኖችን ፤ ከተሞችን ፤ ክልሎችን እንዲሁም ድንበርን 
አቆራርጦ ጎረቤት አገር ይቸበቸባል።

ይህ አሳፋሪ ውንብድና ነው። በአገር ላይ የሚደረግ ደባ። 
ነገር ግን ይህ ዘመን አመጣሽ ባህል ነው። በተለይም ባለፈው 
ክፍለ ዘመን በትውልድ ላይ የተፈጠረው የሞራል መናጋት 
የፈጠረው ችግር ነው። የትም ፍጪው ዱቄቱን አምጪው 
የሚል በማንኛውም መንገድ ብቻ መክበርን አላማ ያደረገ 
የውንብድና ባህል በአገር ደረጃ ስር ሰድዷል። መገለጫው 
ብዙ ነው። ጠቅላይ ሚኒስትሩ የነዳጁን ተናግረዋል። የሱ 
ተቀጥላ የሆነ የዘይት ፤ ስኳር ፤ ዱቄት እና መሰል ውንብድና 
ደግሞ በመሀል አገር ተጧጡፎ በዓይናችን እያየን ነው።

ያ ሁሉ ጀሪካን ዘይት፤ ያ ሁሉ ኩንታል ዱቄት፤ ያ ሁሉ 
ኪሎ ስኳር ሚሊዮን ሕዝብ ቀን ከሌሊት በሚተራመስባት 
እና ጠንካራ የጸጥታ መዋቅር ባለባት ከተማ ውስጥ ጭድ 
ውስጥ እንዳለ መርፌ ይደበቃል። እንዴት ይህን ድርጊት 
ወረዳው፤ ክፍለከተማው ፤ ፖሊሱ ፤ ፌዴራል ፖሊሱ ፤ 
ደህንነቱ እና ሕዝቡ ሳያዩ ተከማቸ? እርግጥ ነው በየዜናው 
እንደምንሰማው እነዚህ በሕገወጥ መልኩ የተከማቹ 
ግብአቶች ቀን በቀን ሲገኙ እነዚህ ከላይ የጠቀስናቸው 
የመንግሥት አካላት ተባብረው እንደሚይዟቸው 
እንሰማለን። ነገር ግን ዋናው ጥያቄ መጀመሪያውን ተጭነው 

ከተማ ሲገቡ እና አለቦታው ሲራገፉ መዋቅሩ እንዴት 
አላስተዋለም? የሚል ነው። ወይስ መዋቅሩ ራሱ እያገዛቸው 
ነው ይህ ሁሉ የሚሆነው?  በመዋቅሩ ውስጥ ያሉ ግለሰቦች 
ለግል ጥቅማቸው አልያም ለፖለቲካ አላማቸው መሳካት 
እንዲህ ዓይነት ተግባር ውስጥ ሊሳተፉበት የሚችሉበት 
ዕድል ሰፊ ነው። ከዚህ ቀደምም እንዲህ ዓይነት ልምድ 
እንዳለ በተደጋጋሚ ታይቷል። ከለውጡ በፊት፤ በለውጡ 
ሰሞን እና ከለውጡ በኋላ የንግድ ሳቦታጅ ማድረግ አንድ 
የትግል ስልት ሆኖ ቆይቷል። አሁንም ይህ ክስተት ያለ 
የሚመስልበት ሁኔታ ተፈጥሯል። በአገሪቱ ውስጥ በበቂ 
ሁኔታ ክምችት አለባቸው የተባሉ ነገሮች ሁሉ ከመቅጽበት 
ከገበያ ጠፍተው የምርት እጥረት የሚከሰተው በሳቦታጅ 
ነው። አሁንም በየመጋዘኑ ተገኘ የሚባለው ምርት የነጋዴ 
የስግብግብነት ምልክት ብቻ ሳይሆን የሳቦታጅ መገለጫ 
ሊሆንም ይችላል።

ልብ ሊባል የሚገባው የዘይቱን መገኛ ብቻ ማወቃችን 
ችግሩን እንደማይቀርፈው ነው። ከመገኛው ባልተናነሰ 
እንዲያውም በበለጠ ሁኔታ በመጀመሪያ ደረጃ ዘይቱ እዚያ 
ጋ ለምን እና እንዴት ደረሰ? የሚለውን ካላወቅን የችግሩን 
ስሩን ሳይሆን ቅርንጫፉን ብቻ ነው ያገኘነው ማለት ነው። 
የዘይት ወይም የስኳር ወይም የሌሎች የፍጆታ ዕቃዎች 
በየመጋዘኑ  መደበቃቸው፤ ወይም በፋብሪካዎች ምርት 
እንዲቆም መደረጉ፤ አልያም ገበያ ላይ መድረስ ከነበረባቸው 
መጠን በታች እንዲደርሱ መደረጉ ኢኮኖሚያዊ አሻጥር ብቻ 
ሳይሆን ፖለቲካዊ ሴራም ሊሆን ይችላል።

እነማን ስኳር እና ዘይትን ለፖለቲካዊ አሻጥር 

ሊጠቀሙበት ይችላሉ ለሚለው ብዙ መላምት መስጠት 
ይቻላል። ከአገር ውስጥ ተቃዋሚዎች እስከ የውጭ 
መንግሥታት በብዙ ምክንያት የአገሪቱን አለመረጋጋት 
ሊፈልጉት ይችላሉ። ለዚህም ቀላሉ እና ሁነኛው መላ 
ኢኮኖሚውን ማዳከም እና ድሀው ሕዝብ ኑሮ እንዲከብደው 
ማድረግ ነው። በዚህ መንገድ ሕዝቡ መንግሥት ላይ ምሬት 
እንዲሰማው ማድረግ ከዚያም የተራበ ሕዝብ መሪውን 
ይበላል እንዲሉ ሕዝብ የገዛ መንግሥቱ ላይ እንዲነሳ እና 
ነውጥ እንዲፈጥር ማድረግ ሊሞክሩ ይችላሉ።

እነዚህ ኃይሎች ለዚህ ሥራቸው በመንግሥት መዋቅር 
ውስጥ ያሉ ደጋፊዎች ያሏቸው ሲሆን እነዚህን ባለወንበር 
ተላላኪዎቻቸውን ከስግብግብ ነጋዴዎች ጋር አንድ ላይ 
አጣምረው ኢኮኖሚውን ሊያናጉ ይችላሉ። እንደ ኢትዮጵያ 
ኢኮኖሚ ያለ ጠንካራ መሠረት የሌለው ኢኮኖሚ ደግሞ 
እንዲህ ዓይነቱን ጫና ለመቋቋም ስለሚከብደው ቶሎ ችግር 
ውስጥ የመግባት ዕድሉ የሰፋ ነው። አሁን ያለንበት ሁኔታም 
እንደዚህ ዓይነት ችግር ውስጥ የገባን የሚያስመስል ነው።

ስለዚህም  አሁን ዘይቱ፤ ስኳሩ   እና መሰል ነገር ተገኘ 
ሲባል ከመገኘቱ ደስታ ባለፈ እንዴት እንዲህ ሊደበቅ 
ቻለ፤ እነማን ለምን አላማ ደበቁት የሚለውን መለየት እና 
የሚገባቸውን ዋጋ መስጠት ይገባል። አልያም ነገሩ ሁሉ 
ውሀ ቅዳ ውሀ መልስ ይሆናል። የዘይት መደበቅ እና መያዙን 
በስፋት ከአገር ደህንነት አንጻር መመልከት ለነገ የማይባል 
ሥራ ነው።

ዲዛይነር በፀሎት ዘውገዲዛይነር ዳናዊት አለማ

ነፃ ሃሳብ
ፖለቲካ እና ወቅታዊ 

በትረ ሙሴ (መልከ ኢትዮጵ)

ሚዛን በማኅበረሰባችን ዘንድ ነጋዴውን ከሸማቹ፣ 
ባለሱቁን ከደንበኛው  የሚያግባባ..የሚያስማማ  
መተማመኛ ነው። ገበያ ወይም ሱቅ ሄዳችሁ የገዛችሁት 
ስኳር ልክ መሆኑን ለማረጋገጥ ሚዛን ትጠቀማላችሁ፤ 
ግራሙና የገዛችሁት ዕቃ እኩል ሲሆን ያኔ እውነት በሆነ 
መንገድ ገንዘባችሁን ከፍላችሁ ዕቃችሁን ትወስዳላችሁ። 
ያኔ ከሸጠላችሁ ሰው ጋር ትግባባላችሁ፤ ምክንያቱም 
በመካከላችሁ ሚዛኑ አለና። ግን ደግሞ ወይ ግራሙ 
ወይ የገዛችሁት ዕቃ ወደ አንድ ጎን አጋድሎ ከሁለት 
ለአንዳችሁ ካደላ በመካከላችሁ መተማመን የለም ማለት 
ነው። ነገ ላይ ከዚያ ሰውዬ ዕቃ አትገዙም። ነጋዴውም 
ለእናንተ ለመሸጥ ፍቃደኛ አይደለም።

ይህን እውነት ወደ ሕይወት ስናመጣው እንዲህ 
ይሆናል፤ ሕይወት የብዙ አስተሳሰቦች ጥርቅም ናት፤ 
በዙሪያችን በርካታ እይታ በርካታ አመለካከት ያላቸው 
ሰዎች አሉ፤ ከነሱ ጋር ነው የምንኖረው በዚህ የጋራ 
ሕይወታችን ውስጥ የኔ አስተሳሰብ ሌላውን እንዳይጎዳ 
የሌላውም አመለካከት እኔን እንዳይጎዳኝ ሆነን በመቻቻል 
መኖር አለብን። ልክ እንደሚዛኑ ሁሉ በእያንዳንዳችን 
ሕይወት ውስጥ ለሌሎች የሚሆን ሚዛናዊ እውነት 
ሊኖረን ይገባል። ስንኖር ራስ ወዳድ በሆነ የእኔነት 
ስሜት ወደራሳችን ብቻ የምናተኩር ከሆነ የሌሎች 
ፍቅርና አብሮነት እየራቀን ይመጣል። የሌሎች ፍቅርና 
አብሮነት ራቀን ማለት በሕይወት ለመኖር አቅምና 
ጉልበት አይኖረንም። በመካከላችን መለያየትና መገፋፋት 
ይፈጠራል። ይሄ እንዳይሆን ልክ እንደሚዛኑ ሁላችንንም 
የሚያስማማ የጋራ ሀሳብ፣ የጋራ እውነት ያስፈልገናል። 
እናም ሚዛናዊ እይታ ለአገር እድገት ከፍተኛ ሚና አለው።

በአሁኑ ሰዓት አገራችን ኢትዮጵያ የተቸገረችበት 
አንዱና ትልቁ ነገር ሁሉን አቃፊ የሆነ ሚዛናዊ እይታ 
አለመኖር ነው። እይታችንም ሆነ አስተሳሰባችን አንድን 
ወገን ብቻ የሚጠቅም፣ ለአንድ ወገን ብቻ የሚወግን 
የተወሰነ ነው። ይህ የተንሸዋረረ እይታ ይባላል። 
እይታችን ካልጠራ፣ አስተሳሰባችን ከወገንተኝነት ካልጸዳ 
ከግለሰባዊነት ባለፈ የምናመጣው ማህበራዊ ለውጥ 
የለም። ለውጥ መልካም ልብ፣ መልካም ነፍስ ይፈልጋል። 
ብዙዎቻችን የቆምነውም በሌሎች ድጋፍ ነው። አሁን 
ያለንበት ቦታ ለመቆማችን ብዙዎች ዋጋ ከፍለዋል። 
ራሳችንን ችለን የቆምን ይመስለናል እንጂ ለብቻችን 
የገነባነው አንዳች ሕይወት የለንም። በዚህ ዓለም ላይ 
ካለሌሎች እገዛ፣ ካለሌሎች ፍቅር ራሱን ችሎ የቆመ 
ማንም የለም።

በሕይወት ለመኖር አንዳችን ለአንዳችን 
እናስፈልጋለን። የብቻ ሀሳብ፣ የብቻ ኃይል አገር 
አያቆምም። ብዙዎቻችን ግን ይሄን እውነት አናውቀውም 
በአስተሳሰባችን፣ በንግግራችን፣ በማኅበራዊ ሕይወታችን 
ሌሎችን እንዳገለልን፣ ሌሎችን እንዳስቀየምን ነው። 
በፍቅርና በአብሮነት ለመኖር በመካከላችን የሀቅ ሚዛን 
ያስፈልጋል። ቅዱስ አስተሳሰብ፣ ቅዱስ እይታ ግድ 
ይለናል። መዝኖ ሲሰጠን ካለምንም ቅሬታ ባለሱቁን 
እንዳመንነው ሁሉ በማኅበራዊ ሕይወታችንም 
መተማመን አለብን። ካለምንም ፍራቻና ጥርጣሬ እርስ 
በርስ መጠጋጋት አለብን። ጊዜአችንን ሊጠቅሙንና አገር 
ሊቀይሩ በሚችሉ ጉዳዮች ላይ ማሳለፍ አለብን። አሁን 
ላይ እየሆንን ያለነው ነገር ለእኛ የሚመጥን አይደለም። 
ዓለምን አሰልጥነን ፊተኛ አድርገናል፣ በእኛ ቀደምትነት 
ፊተኝነትን ያገኙ የውጭ አገራት እኛን ለማስማማት 
መሀከላችን እስኪገቡ መጠበቅ አይኖርብንም። ለአገራችን 
ስንል የመለያየትን ግድግዳ ማፍረስ አለብን። እዚህ ምድር 
ላይ ለዘላለም አንኖርም። ነገን የማናውቅ እኛ፣ በትንታ 
የምናልፍ እኛ ይሄን ያክል እርስ በርስ መጨካከንና 
መጎዳዳት የለብንም። ምናልባትም ከሃምሳና ከመቶ አመት 
በኋላ እዚህ ምድር ላይ በሕይወት የለንም። አሁን እንኳን 
ብዙ እያሰቡ፣ ብዙ እያለሙ ከአጠገባችን በሕይወት የሌሉ 
ብዙ ናቸው። መኖር እየፈለጉ ያልኖሩ፣ ነገን ለማየት እየጓጉ 
ያላዩ ብዙ ወዳጆች ብዙ ቤተሰቦች አሉን..ታዲያ ስለምን 
እንባላለን? ስለምን ክፉና ጨካኝ እንሆናለን?

መልካምነት እኮ ክፍያ የለውም። ጥሩነት እኮ 
ለማንም በነፃ የምንሰጠው አምላካዊ ስጦታ ነው። 
አልገባንም እንጂ አሁን ላይ ዋጋ እየከፈልንባቸው ያሉ 

ነገሮች ሁሉ የማይጠቅሙን ናቸው። የከፍታ ስፍራ 
መስለውን እየሄድንባቸው ያሉ ጎዳናዎች ሁሉ የሚጥሉን 
ናቸው። ብዙዎቻችን ሕይወትን ውስብስብ በሆነ መንገድ 
የምንመራ ነን። ካልተጨነቅን፣ ካልተጠበብን ካልወጣንና 
ካልወረድን መሽቶ የሚነጋ የማይመስለን ብዙዎች 
ነን። ካልዋሸን፣ ካላጭበረበርን የምንኖር የማይመስለን 
ሞልተናል። ሕይወት እንዲህ አይደለም..ምኞትና 
ድርጊታችን ስላልተገናኘ አብዛኛው ነገራችን ከእኛ 
ቁጥጥር ውጪ ነው። መልካም ሕይወት በገንዘብ ብቻ 
የሚመጣ የሚመስለን አለን። የምንፈልገውን ነገር ሁሉ 
በጭንቀታችን በኩል የምናገኝ የሚመስለን ሞልተናል። 
ካለመልካም ሀሳብ የሚሆን ምንም የለም። መኖር 
የምንጀምረው ለሌሎች በቆምን፣ ለሌሎች መጨነቅ 
በጀመርን ማግስት ነው። እስኪ ለአንድ አፍታ ለሌሎች 
መልካም በመሆን በሕይወታችን ውስጥ የሚመጣውን 
ለውጥ እንመልከት። እስኪ ለአንድ ጊዜ በመነጋገርና 
በመወያየት የምናመጣውን አገራዊ በረከት እናስብ። እስኪ 
ለአንድ ቀን ከነበርንበት እንውጣና በሚዛናዊ አስተሳሰብ 
ውስጥ ራሳችንን እናግኘው። ያኔ ካለድካም ካለውጣ 
ውረድ መኖር እንጀምራለን። ያ ጊዜ የአገራችን እረፍት፣ 
የትውልዱም ትንሳኤ ነው እላለሁ። ያኔ በሕይወታችን 
መጥቶ የማያውቅ ሰላምና መረጋጋት የእኛ ይሆናል። ያኔ 
ሕይወትን እንደ አዲስ ማየት ትጀምራላችሁ።

ይሄ ብቻ አይደለም ሚዛናዊ አስተሳሰብ ከዛሬ የተሻለ 
ብሩህ ነገን የሚፈጥር የኃይል ክምችት ነው። ከግለሰብ 
ወደ ማኅበረሰብ፣ ከማኅበረሰብ ወደ አገር የሚፈስ የለውጥ 
ኃይል ነው። አሁን ላይ እየሞትን ያለነው፣ ከስኬት ርቀን 
የቆምነው፣ ከድህነት መውጣት አቅቶን የምንሰቃየው 
በማይጠቅሙን ነገሮች ላይ ጊዜአችንን ስለምናጠፋ ነው። 
ለሌሎች ተስፋን በመስጠት፣ ለሌሎች ቅንና አዛኝ በመሆን 
ቀናችንን ብንጀምር ተዐምራት ይፈጠሩልን ነበር። ለሌሎች 
የስኬት ምንጭ በመሆን፣ በየሆስፒታሉ የታመሙትን፣ 
በየእስር ቤቱ የታሰሩተን በመጠየቅ ሕይወታችንን ውብ 
ማድረግ እንችላለን። ካለን ላይ በማካፈል፣ በላቀ ምክረ 
ሃሳብ ችግሮቻችንን  በመፍታት ለአገራችን አስፈላጊዎች 
መሆን እንችላለን። ይሄ ብቻ አይደለም በመልካም 
ሃሳብ ውስጥ መገኘት ብዙ ዕድሜ የሚያኖር እንደሆነም 
በሳይንቲስቶች ተረጋግጧል። ዕድሜአቸው ከመቶ አመት 
በላይ በሆኑ ወንድና ሴቶች ላይ የተደረገ አንድ ጥናት 
እንዳሳየው ከሆነ ሁሉም አዛውንቶች በሕይወታቸው 
ውስጥ ለሌሎች መልካም ሥራን ያደረጉ ሆነው እንደተገኙ 
ተነግሯል።

ሀሳባችሁ ስኬታማ መሆን ከሆነ በመጀመሪያ 
ለሌሎች የስኬት ምክንያት ሁኑ። ሀሳባችሁ ከሌሎች 
የተሻለ ሰው መሆን ከሆነ ሌሎች የተሻሉ እንዲሆኑ 
መንገድ ጥረጉላቸው። በንግዳችሁ ትርፋማ መሆን ከሆነ 
ሌሎች በንግዳቸው ትርፋማ እንዲሆኑ አግዟቸው። 
በሕይወታችሁ፣ በኑሯችሁ እንዲሁም በትዳራችሁ 
ደስተኛ መሆን ከሆነ ደግሞ ከሁሉ በፊት እንዲሆንላችሁ 
የምትፈልጉትን ለሌሎች አድርጉ። ህልማችን ለአገርና 
ለትውልዱ ውለታ መዋል ከሆነ ተነጋግሮ መግባባት 
ያሻናል። በዚህ ውስጥ ነው ስኬት ያለው…በዚህ ውስጥ 
ነው ስልጣኔ ያለው። የሚያስፈልገንን ከማወቃችን በፊት 
በመጀመሪያ ሌሎች የሚያስፈልጋቸውን ነገር እንወቅ። 
የምንፈልገውን ለማግኘት ከመነሳታችን በፊት ሌሎች 
የሚፈልጉትን እንዲያገኙ መሰላል መሆን ይጠበቅብናል። 
የእኛ የሁላችን ስኬት የሌሎችን ስኬትና ደስታ ታኮ 
የሚመጣ ነው። የአገር እድገትና ብልጽግና የእኛን ሚዛናዊ 
እይታ፣ ሚዛናዊ ሀሳብ የሚፈልግ ነው። የእኛን አንድነትና 
እርቅ የሚሻ ነው። ለዚህም ነው  ቀደም ብዬ የሚጠቅመን 
እያለ ወደማይጠቅመን የምንሄድ ነን ያልኩት። 

የሚያስፈልገን ነገር አጠገባችን ነው ያለው..ሩቅ 
መሄድ አይጠበቅብንም። እኛ ከተስማማን፣ እኛ አንድ 
ከሆንን በረከቶቻችን ሁሉ ከአጠገባችን የሚፈልቁ ሆነው 
እናገኛቸዋለን። ሁሉም ነገር ለሌሎች በሆንነው ልክ 
የሚሆንልን ነው። ክፋታችንና ተንኮላችን ነገን እንዳናይ 
ከማድረግ ባለፈ የሚሰጠን ጥቅም የለም። አባቶቻችን 
እኮ ያስተማሩን ፍቅርን ነው። ይቅርባይነትን ነው። 
እነርሱ አይደለም በጎረቤታቸውና በወንድሞቻቸው ላይ 
ሊጨክኑ ቀርቶ አገር ሊወር፣ ታሪክ ሊበርዝ የመጣውን 
የጣሊያን ወታደር እንኳን ማርከው በመግደል ፈንታ 
ውሃና ምግብ ሰጥተው በመልካም ስፍራ በማስጠለል 
ሕክምና የሚሰጡ ነበሩ። እኛ ከየት መጣን? እኛ የማነን? 
የምኒልክ የአብዲሳ አጋ አይደለን..ከዘርዐደረስ አብራክ 
የወጣን አይደለን? ስለምን በዚህ ልክ ክፉዎች ሆነን? 
አላውቅም..ስልጥንና ስይጥንና ከሆነብን ቆይቷል። መማር 
መደንቆር ከሆነብን ሰንብቷል። ትልቁንና ይቅር ባዩን እኛን 
ለትውልድ ማስተላለፍ እንጂ በገዳይነትና በጭካኔ ሌሎች 
እንዲያውቁን ማድረግ የለብንም።

መኖራችን ዋስትና የሚያገኘው ለሌሎች በምንሞተው 
ሞት ልክ ነው። ሕይወታችን ትርጉም የሚኖረው 
የሌሎችን ህመም በታመምነው ልክ ነው። የዚህ ዓለም 
መልካም ነገሮች ሁሉ በበጎ ሥራ ውስጥ የተደበቁ ናቸው። 
የሚያኖረን ፍቅር ነው የሚያኖረን የጋራ ሥርዓት ነው። 

ሚዛናዊ እይታ ለአገር እድገት ያለው ፋይዳ
ብዙዎቻችን በሕይወት የተደረገልንን መልካም ነገር 
አናይም። በሕይወት ውስጥ በረከት ሊያስገኙልን የሚችሉ 
ነገሮች በነፃ የምናገኛቸው ነገሮች እንደሆኑ ብዙዎቻችን 
አናውቅም። ገንዘብ ካላወጣን፣ ካለፋን ካልደከምን ጥሩ 
ነገር የምናገኝ የማይመስለን ሞልተናል እውነቱ ግን ይሄ 
አይደለም የደስታችን አጥቢያ ያለው ልባችን ውስጥ 
ነው። ለሌሎች በምንሰጠው ፍቅርና ክብር ልክ፣ ከሌሎች 
በምንቀበለው መልካም ምላሽ ልክ ጎዳናችን ይቀናል። 

ሕይወታችንን፣ አካባቢያችንን ባጠቃላይ ዓለምን 
የምናይበትን የአስተሳሰብ ሚዛናችንን ማስተካከል ግድ 
ይለናል። የእይታ ሚዛናችን ሳይስተካከል የምናደርገው ጉዞ 
ገደል ነው የሚከተን። አሁን ላይ እዛም እዚም የምናያቸው 
ነውጦች፣ ሞቶች፣ መፈናቀሎች እይታቸው በተዛባ 
ግለሰቦች የተፈጠሩ ናቸው። ሰውነትን ባልተረዱ፣ ፈጣሪን 
በማይፈሩ፣ ፍቅርን በማያውቁ ጥቂት ግለሰቦች የሚፈጸም 
ነው። ወደዚህ ዓለም ነፍስ እንድናጠፋ አልመጣንም። 
በሚያስደንቅ ፍቅር የሌሎችን ሞት እንድንሞት፣ 
የሌሎችን ስቃይ እንድንሰቃይ ነው ሰው የሆንነው። 
ወደዚህ ምድር ደም ለማፍሰስ አልመጣንም…የሌሎችን 
እንባ እንድናብስ፣ የሌሎችን ሲቃ እንድንገታ እንጂ። 
እንድንራራ፣ እንድንምር እንጂ ለጭካኔ አልተፈጠርንም። 
እንድንመርቅ..እንድናስደስት እንጂ እንድናሳዝን ሰው 
አልሆንም። የብዙዎቻችን የአስተሳሰብ ሚዛን በተዛባበት 
ሰሞን ላይ ነን። ወደ ብልጽግና እየገሰገስን፣ ወደ ልማት፣ 
ወደ ለውጥ እየሄድን ወደ ኋላ የምናይ ብዙዎች ነን። 
ኢትዮጵያ ክብሬ ናት፣ ደሜ..ማዕረጌ ብለን በአደባባይ 
መስክረን ዞረን ለኀዘኗ ምክንያት የምንሆን እንዲህም ነን።

የአስተሳሰብ ሚዛን መዛባት ለአገርም ሆነ ለትውልድ 
የከፋ አደጋ አለው። እንዲህ ዓይነት ማንነት ለራስ ብቻ 
ከማሰብ ባለፈ ለሌሎች ግድ የለውም። በየቦታው ጥላቻና 
መለያየትን የሚሰብክ ነው። በወንድማማቾች መካከል 
ጠብን የሚዘራ ነው። ዋሽቶ ከማስታረቅ ይልቅ ዋሽቶ 
የሚያጣላ ነው። ባልሆነና ባልተደረገ ነገር ላይ የውሸት 
ማስረጃ እያቀረበ ሕዝብ የሚያባላ ነው። የአስተሳሰብ 
ሚዛን መዛባት ፍሬኑ እንደተበጠሰ መኪና ነው። ልንራመድ 
እንችላለን ወዴት እንደምንሄድ ግን አናውቅም። ፍሬኑ 
የተበጠሰ መኪና ምን ጥቅም አለው? ጋራዥ ገብቶ 
በባለሙያ እስካልተስተካከለ ድረስ አደጋ ከመፍጠር 
የዘለለ ጥቅም የለውም። ፍሬናችን አስተሳሰባችን ነው…
አስተሳሰባችን ሁሉ ነገራችን ነው። ትናንታችን ዛሬአችን 
ነጋችን ሳይቀር የተገነባው በአስተሳሰባችን ላይ ነው። 
በአስተሳሰባችን ላይ እክል ካለ በሕይወታችን፣ በኑሯችን 
በአጠቃላይ በእንቅስቃሴአችን ላይ ችግር አለ ማለት ነው። 
አሁኑኑ መስተካከል ይኖርብናል። አሁኑኑ ወደ ሰላም ወደ 
አንድነት መመለስ ይኖርብናል። አላማችን አንድ አገር፣ 
አንድ ሕዝብ ከሆነ ሚዛናዊ አስተሳሰብ ያስፈልገናል። ይሄ 
ብቻ አይደለም ሚዛናዊነት የዘመናዊነት መገለጫም ነው። 
ሚዛናዊነት የእውቀት፣ የጥንካሬ ከሁሉ በላይ የሰውነት 
መገለጫ ነው።

እስኪ ራሳችንን እንፈትሽ..ምን ዓይነት ሰዎች ነን? 
ምንድነው የምናስበው? ለአገርና ሕዝብ የሚሆን ምን ጥሩ 
ነገር አለን? ምርጥነታችን ያለው በዚህ ጥያቄዎቻችን ውስጥ 
ነው። አንድ ነገር ሁሌም አስታውሱ ሀሳባችን ያለበት ቦታ 
እኛ አለን። ስሜት እንዲገዛችሁ አትፍቀዱ…ለራሳችንም 
ሆነ ለሌላው አስፈላጊ ሆነን ለመቆም እንሞክር። 
የምናምነውን እውነት እንኑር..ተነጋግሮ መስማማትን 
የሕይወታችን መርህ እናድርግ። ሕይወትን በእውነትና 
በምክንያት መኖር አንዱና ዋነኛው የሚዛናዊ ጭንቅላት 
መገለጫ ነው። አገርን በመነጋገርና በመስማማት መምራት 
ሰላምና ብልጽግና ከሚፈጥራቸው መንገዶች ውስጥ 
አንዱና ዋነኛው ነው። እንዲህ ስንሆን ልዩዎች ነን፣ እንዲህ 
ስንሆን ዛሬም ነገም ሁሌም አስፈላጊዎች እንሆናለን። 
ሁላችንንም በሚያስማማ መልኩ ምርጥነት ለሌሎች 
መትረፍ፣ ለሌሎች መወገን ነው። በራስ እውነት ሌሎችን 
ማኖር መቻል እንዲህም ነው። ምርጥ ሰዎች ምርጥ ነገር 
የሚያቡ ናቸው። በየትኛውም እውቀት በየትኛውም 
መመዘኛ ብታዩት ምርጥነት ከዚህ የዘለለ ትርጉም 
የለውም። ነገ ለምትፈጠረው ኢትዮጵያ በሚዛናዊነት 
የተቃኘ ሁሉን አቃፊ አስተሳሰብ ያስፈልገናል። የሁላችን 
የጋራ ቤት የሆነችውን አዲሲቷን ኢትዮጵያ ለመገንባት 
ከአሮጌነት እንውጣ እያልኩ አበቃለሁ።

እኛ ከተስማማን፣ እኛ 
አንድ ከሆንን በረከቶቻችን 

ሁሉ ከአጠገባችን 
የሚፈልቁ ሆነው 

እናገኛቸዋለን። ሁሉም 
ነገር ለሌሎች በሆንነው 
ልክ የሚሆንልን ነው። 

ክፋታችንና ተንኮላችን ነገን 
እንዳናይ ከማድረግ ባለፈ 
የሚሰጠን ጥቅም የለም

ኢኮኖሚ

ግብርና

ለምለም መንግሥቱ 

ክረምቱን ቀድሞ መሬቱን የሚያረሰርሰውና 
የሰው ልጅን ከሀሩር ፀሐይ በረድ የሚያደርገው ይህ 
አሁን የምንገኝበት በልግ እየተባለ የሚጠራው ወቅት 
ነው።ይህ ሰሞኑን እየዘነበ ያለው ዝናብ ለከተሜውና 
በገጠር ለሚኖረው ማህበረሰብ የተለያየ ትርጉም ነው 
የሚሰጠው።ከተሜው በፀሐይ ኃይል የነደደው አናቱ 
ቀዝቀዝ ማለቱን ነው የሚያየው። ብዙዎችም በአየሩ 
ቀዝቀዝ ማለት የደስታ ስሜታቸውን ሲገልጹ ይሰማል። 
በገጠሩ ግን ዝናባማ የሆነው የአየር ፀባይ ለውጥ 
ሞቃታማውን አየር ከማቀዝቀዝ በላይ ለግብርና ሥራው 
ምቹ መሆኑ ላይ ነው ትኩረት የሚሰጠው። በኢትዮጵያ 
ዋነኛው የዝናብ ወቅት ከሰኔ እስከ መስከረም የሚቆየው 
የክረምት ጊዜ ሲሆን፣ የግብርናውን ሥራም በስፋት 
ማከናወን የተለመደውም በእነዚህ አራት ወራቶች 
ነው። ይህ ወቅት ለሰብል ልማት (እድገት) ተመራጭ 
ቢሆንም በዚህ ወቅት መዝነቡም በልግ አብቃይ ለሆኑ 
የአገሪቱ አካባቢዎች እጅግ ወሳኝ በመሆኑ ወቅታዊው 
ዝናብ ይጠበቃል። ይህ ወቅት የሚጠበቅና የተለመደ 
ቢሆንም የአየር ፀባዩ ከአመት አመት የተለያየ ስለሚሆን 
ወቅታዊው የአየር ፀባይ ለግብርና ሥራው ተስማሚ 
ስለመሆኑ ወቅቱን ተከትሎ መረጃዎችን በመሰብሰብና 
በመተንተን ያለውን ነባራዊ ሁኔታ በመረጃ አደራጅቶ 
ዘርፉን ለሚመራውና ግብርናውን ለሚያከናውነው 
መረጃውን ማድረስ ይጠበቃል። በበልጉ በሚከናወነው 
የግብርና ሥራም በሰብል የሚሸፈነው መሬትና አስፈላጊው 
ዝግጅት ቀድሞ መከናወን ያለባቸው ተግባራት ናቸው። 
እኛም ወቅታዊውን የአየርፀባይና በበልግ ታርሶ በዘር 
የሚሸፈነውን መሬትና ሊሰበሰብ የታቀደውን የምርት 
መጠንና አጠቃላይ እንቅስቃሴውን በተመለከተ 
እንደሚከተለው ቃኝተናል።

ወቅታዊውን የአየር ፀባይ መረጃ ሰብስቦና ተንትኖ 
ለሚመለከተው አካል በማሰራጨት ኃላፊነቱን 
በመወጣት ላይ ያለውን  የብሔራዊ ሜትዎሮሎጂ ኤጀንሲ 
መረጃን ነው ያስቀደምነው። የኤጀንሲው ምክትል ዋና 
ዳይሬክተር አቶ ክንፈ ኃይለማርያም እንደሚከተለው 
ማብራሪያ ሰጥተውናል። እርሳቸው እንዳሉት የበልግ 
ወቅት የሚባለው ከየካቲት እስከ ግንቦት ወራቶች 
ያሉት ጊዜያቶች ናቸው። በእነዚህ ወቅቶች በአንዳንድ 
የኢትዮጵያ ክፍሎች በተለይም በደቡብና በደቡብ 
ምሥራቅ የበልግ ዝናብ የሚያገኙበት ዋነኛው ወቅታቸው 
ነው። የዘንድሮ የበልግ ወቅት ዘግይቶ ካለፈው ሳምንት 
ነው ዝናቡ የጀመረው። ይህም ሆኖ ግን የዝናብ ስርጭቱ 
አብዛኛውን የአገሪቱን አካባቢዎች የሸፈነ መሆኑን ነው 
የኤጀንሲው ትንበያዎች የሚያመለክቱት። ቀሪው የበልግ 
ወቅት አልፎ አልፎ ዝናብ ቢኖረውም ከመደበኛው 
ጋር የተቀራረበና የተቆራረጠ ሊሆን እንደሚችል 
ተተንብዮዋል። መዘናጋት ሳይኖር በመረጃው የተገኘውን 
እርጥበት በመያዝ በአግባቡ ለግብርና ሥራው መጠቀም 
ያስፈልጋል። በተሰጠው ትንበያ መሠረት ደቡብና ደቡብ 
ምሥራቅ አካባቢዎች ከመደበኛው ያደላ የዝናብ መጠን 
እንደሚያገኙም እንዲሁ ተተንብዮዋል። በሰሜን ምሥራቅ 
የበልግ ተጠቃሚዎችም ወደ መደበኛ የተጠጋ ዝናብ 
ያገኛሉ። በምዕራብ አጋማሽ ደግሞ መደበኛና ከመደበኛ 
በላይ የሆነ ዝናብ እንደሚያገኙ ነው በትንበያው ማረጋገጥ 
የተቻለው።

በዚህ የበልግ ወቅት ምርትና ምርታማነትን ለማሳደግ 
ለሚከናወነው የግብርና ሥራ ኤጀንሲው የሚኖረው 
ሚና ምን ሊሆን እንደሚችል አቶ ክንፈ ለቀረበላቸው 
ጥያቄ በሰጡት ምላሽ፤ የበልግ ዝናብ ከመጀመሩ በፊት 
ጥር ወር መጨረሻ ላይ ኤጀንሲው ከሚመለከታቸው 
ባለድርሻ አካላት ጋር ተገናኝቶ ያለውን ወቅታዊ የአየር 
ሁኔታ አስመልክቶ ገለጻ አድርጓል።የጽሑፍ ሰነድም 
አሰራጭቷል። ኤጀንሲው የአራቱን ወራት አጠቃላይ 
የአየርፀባይ መረጃ ከማሳወቅ በተጨማሪ በየአስር ቀኑ፣ 
የወቅት አጋማሽ ላይ እና በአጭር ጊዜ ደግሞ በየ24 ሰዓት 
ኤጀንሲው የራሱን ድረ ገጽ ጨምሮ በተለያዩ የመገናኛ 
ዘዴዎች ወቅታዊውን መረጃ በማሰራጨት የግብርና 
ሥራውን በማገዝ ኃላፊነቱን ይወጣል። የመረጃው ዋና 
ተጠቃሚ ለሆኑ የዘርፉ አካላት ደግሞ ግምገማና ትንበያ 

ወቅታዊው የአየር ፀባይና  የበልግ ግብርና 

የያዘ መረጃ በየአስር ቀኑ በደብዳቤ  ያሳውቃል። 
ከወቅታዊ የአየርፀባይ መረጃ ጋር በተያያዘ ከሚሰጡ 

ማስጠንቀቂያዎች አንዱ ጎርፍ ነው።በዚህ የበልግ ወቅት 
እንዲህ ያሉ ስጋቶችን ቀድሞ መረጃ በመስጠት ላይ 
ስላለው ነባራዊ ሁኔታም አቶ ክንፈ እንደገለጹት፤ በበልግ 
ወቅት በስጋት ሊገለጽ የሚችል ጎርፍ አይጠበቅም።ነገር ግን 
በአንድ ቀንም ሆነ በሁለት ቀናት ጊዜ ውስጥ ጠንካራ የሆነ 
ዝናብ ዘንቦ ጎርፍ ሊከሰት ስለሚችል ከአስር ቀን በታች 
በአጭር ጊዜ በሚሰጥ ትንበያ መረጃ ይገለጻል።አጠቃላይ 
ግን ልክ እንደ በልግ ሲተነበይ ወቅታዊው የዝናብ ሁኔታ 
በአብዛኛው ወደ መደበኛ የተጠጋጋ ስለሆነ የተለየ ጎርፍ 
አልተተነበየም። በዘርፉ ላይ የሚገኙት አካላት ከኤጀንሲው 
ጋር ሊኖራቸው ስለሚችለው ቅርበትም እንደተናገሩት፤ 
ኤጀንሲው ከግብርና፣ ከጤና፣ከትምህርትና ከሌሎችም 
አስፈጻሚ ተቋማት ጋር በቅርበት የሚሠራ ሲሆን፣ 
ባሉት አስራአንድ ማዕከላት ነው አገልግሎቱን እየሰጠ 
የሚገኘው። የአገልግሎቱ ተጠቃሚዎች መደበኛ፣ ወደ 
መደበኛ የተጠጋ፣ አልፎ አልፎም ከመደበኛ በታች 
የሆነውን ወቅታዊ መረጃ መሠረት በማድረግ በወቅቶቹ 
የተገኙትን እርጥበቶች ውሃ በማቆርና በተለያየ ዘዴ 
በመያዝ ለግብርና ሥራው በማዋል ምርትና ምርታማነትን 
ለማሳደግ እንዲጠቀሙበት መልዕክት አስተላልፈዋል።

ብሔራዊ ሜትዎሮሎጂ ኤጀንሲ የሚሰጠውን 
ወቅታዊ የአየር ሁኔታ መረጃና ትንተና ከሚጠቀሙት 
አስፈጻሚ ተቋማት ቀዳሚ የሆነው የግብርና ሚኒስቴር 
መረጃውን መሠረት አድርጎ የበልግ ወቅት የግብርና 
ሥራውን እንዴት እየመራ እንደሆነና በልጉ ከጀመረበት 
ጊዜ ጀምሮ የተከናወኑ ሥራዎችና የሚጠበቁ ውጤቶችን 
በተመለከተ በግብርና ሚኒስቴር የሰብል ልማት ዳይሬክተር 
አቶ ኢሳያስ ለማ እንደሚከተለው ገልጸውልናል።

ሚኒስቴር መስሪያ ቤቱ የንቅናቄ መድረክ ሥራዎችን፣ 
በበልግ ወቅት አምራች በሆኑ እንደ ደቡብ ክልል ባሉ 
አካባቢዎች ደግሞ ስልጠና በመስጠት ጭምር  ቅድመ 

ዝግጅት በማድረግ ነው የበልግ የግብርና ሥራው ላይ እገዛ 
ያደረገው። በዚህ የበልግ ወቅት ወሳኝና የበልግ ተጠቃሚ 
የሆኑት የደቡብና ደቡብ ምዕራብ የሆኑ አካባቢዎች 
ሲሆኑ ለግብርና ሥራ ከሚውለው መሬታቸው ውስጥ 
50 በመቶውን በማረስ በተለያየ ሰብል የሚሸፍኑት በዚህ 
የበልግ ወቅት ነው። በመሆኑም የበልግ ተጠቃሚነታቸው 
ከፍተኛ ነው። ከሌሎች የአገሪቱ አካባቢዎች የበልግ 
ተጠቃሚ ተብለው ከሚታወቁት ደግሞ የኦሮሚያና 
የአማራ ክልሎች ናቸው። በኦሮሚያ እስከ አንድ ሚሊዮን 
ሄክታር፣ አማራ ክልል እስከ ሦስት መቶ ሺህ ሄክታር 
የሚደርስ መሬት በማረስ በተለያየ ሰብል ይሸፍናል። 
በአጠቃላይ በበልግ አብቃይ አካባቢዎች በበልግ 
የግብርና ሥራ በሰብል ልማት ለመሸፈን የተዘጋጀውና 
በዕቅድ የተያዘው መሬት ሁለት ነጥብ ሁለት ሚሊዮን 
ሄክታር ይሆናል። ከዚህም 46 ሚሊዮን ኩንታል 
ምርት ለመሰብሰብ ነው በቅድመ እቅድ ዝግጅት ላይ 
የተቀመጠው። በበልግ የግብርና ሥራው ከተጀመረ ደግሞ 
ይህ መረጃ እስከተጠናከበት ጊዜ ድረስ ወደ አንድ ነጥብ 
ስምንት ሚሊዮን ሄክታር መሬት ታርሷል። ከታረሰው 
መሬት ውስጥ ደግሞ እስከ ባለፈው ሳምንት ድረስ ወደ 
ሁለት መቶ ሺህ በተለያየ ሰብል በዘር ተሸፍኗል።

የበልግ ዝናብ በሚጠበቅበት ወቅት ሳይሆን ዘግይቶ 
በመግባቱ በአብዛኛው የበልግ የግብርና ሥራ  በተለያዩ  
አካባቢዎች የተጀመረው በመጋቢት ወር 2014 ዓ.ም 
መጨረሻ ነው። በዚህ የበልግ የግብርና ሥራ የሚመረተው 
ምርትም በቆሎ፣ ማሽላ፣ አንዳንድ የጥራጥሬ የሰብል 
ዓይነቶች ሲሆኑ፣ በተጨማሪም እንደየአካባቢዎቹ 
ተጨባጭ ሁኔታ ወይንም ስራ ስሮችን ለምግብነት 
በማዋል በሚጠቀሙ አካባቢዎች የተለያዩ የስራስር 
ተክሎች ልማት ይከናወናል።ከቅድመ ዝግጅት ጀምሮ 
እስካሁን የተከናወነው የበልግ የግብርና ሥራ ግምገማ 
በጥሩ ይዞታ ላይ እንደሆነ ዳይሬክተሩ ነግረውናል።

እንደ ዩሪያ ዳፕ ያለው የአፈር ማዳበሪያና ምርጥዘር 

ያለው የግብአት አቅርቦትን በተመለከተም ዳይሬክተሩ 
ለቀረበላቸው ጥያቄ እንዳስረዱት፤ ለበልግ የግብርና 
ሥራ ተብሎ ለብቻ የሚቀርብ ግብአት የለም። የመኸር፣ 
የመስኖና የበልግ ተብሎ አንዴ በሚገባው ግብአት ነው 
ልማቱ የሚከናወነው። በመሆኑም ሚያዝያ ወር ላይ 
የዘር ሥራ የሚያከናውኑ እንደ ሲዳማ ካሉት አካባቢዎች 
በስተቀር ከመኸሩ የግብርና ሥራ የተረፈው ግብአት ነው 
ለመስኖና ለበልግ የግብርና ሥራዎች የሚውለው። በዚህ 
መልኩ  አብዛኞቹ አካባቢዎች እየተጠቀሙ ይገኛሉ።

ወቅታዊው ዝናብና አጠቃላይ የአየር ፀባይ ለበልጉ 
የግብርና ሥራ ተስማሚ ስለመሆኑ ሚኒስቴር መስሪያቤቱ 
ስላለው ግምገማም ዳይሬክተሩ እንደገለጹት፤ ዝናቡ 
ዘግይቶ በመግባቱ የዘር ወቅቱም ገፋ ብሏል። ይህም መሬቱ 
በዘር መሸፈን ከነበረበት ወቅት ዘግይቷል።መዘግየቱ 
ቢኖርም የዝናቡ መምጣት እንደ አንድ ዕድል ስለሚወሰድ 
በበጎ ነው የሚታየው።

በሰሜኑ የኢትዮጵያ ክፍል ጦርነት በመቀስቀስ 
ለአንድ አመት ጦርነቱ እንዲዘልቅ በማድረግ የግብርና 
ሥራውን ያስተጓጎለው አሸባሪው ሕዝባዊ ወያኔ ሓርነት 
ትግራይ(ትህነግ) የ2013/ 2014 ዓ.ም የመኸር የግብርና 
ሥራ እንዳይካሄድ ክረምቱ ላይ ጠባጫሪነቱን መጀመሩ 
ይታወሳል። በዚህም በጦርነት ቀጣና ውስጥ የነበሩ 
አብዛኞቹ የአገሪቱ አካባቢዎች የግብርና ሥራ አለመካሄዱ 
ይታወቃል። ምንም እንኳን አሁን ላይ ጦርነቱ እንደስጋት 
የሚነሳና አንፃራዊ ሰላምም መገኘቱ እየተነገረ ቢሆንም 
እርግጠኛ መሆን እንደማይቻል ስጋታቸውን የሚገልጹ 
አካላት አሉ።

በጦርነቱ የግብርና ሥራው የተስተጓጎለባቸው 
አካላት በዚህ የበልግ የግብርና ሥራ ወቅትም በተመሳሳይ 
ስጋት ይኖር እንደሆን ዳይሬክተሩ ለቀረበላቸው ጥያቄ 
በሰጡት ምላሽ፤ በልግ አምራች የሆኑ አካባቢዎች በሙሉ 
በመካተታቸው በጦርነት ቀጣና ውስጥ የነበሩ አካባቢዎች 
በልግ አምራች ከሆኑ ያመርታሉ። ከክልሎች ጋር መሠራት 
ያለበት ሥራ እየተሠራ ይገኛል።በጦርነት ቀጣና ውስጥ 
በመሆናቸው በመኸሩ የግብርና ሥራ ያልተካሄደባቸው 
አካባቢዎችን ለመድረስ ጥረት እየተደረገ ያለው 
ለመስኖ ሥራ የሚያገለግለው ግድብ ወይንም የመስኖ 
አውታራቸው በጦርነቱ ያልፈረሰባቸውና በልግ አብቃይ 
የሆኑ አካባቢዎች ቅድሚያ የግብርና ግብአት እንዲያገኙ 
በማድረግ እገዛና ክትትሉ በልዩ ትኩረት እየተሠራ ነው። 
በቀጣዩ የመኸር የግብርና ሥራም የመኸር ግብርና 
ሥራ ለሚያከናውኑት በተመሳሳይ ቅድሚያ በመስጠት 
ድጋፉ ይጠናከራል። በአካባቢዎቹ የመስኖ አውታር 
የወደመባቸውን መልሶ የማቋቋም ሥራ በማከናወንም 
የግብርና ሥራውን የማስቀጠል ሥራ ይሠራል።

እንደአገር የመኸር፣ የመስኖና የበልግ እያለ የግብርና  
ሥራው ተጠናክሯል። በዚህ ውስጥ መዘንጋት የሌለበት 
በቴክኖሎጂ የታገዘ የግብርና ሥራ ማከናወን ነው። በዚህ 
ረገድ ስላለው እንቅስቃሴም ዳይሬክተሩ እንደገለጹት፤ 
በባለሙያ የታገዘ የእርሻ ክትትል ሥራ ቴክኖሎጂን 
በአግባቡ በመጠቀም ረገድ ያለውን ክፍተትና ጠንካራ 
ጎን የመከታተል ሥራ በመስራት ጠንካራው ተግባር 
እንዲጎለብት፣ ክፍተቱ ደግሞ እንዲታረም ይደረጋል። 
ጎን ለጎንም ለመኸሩ የግብርና ሥራ የቅድመ ዝግጅት 
ተግባራት ይከናወናሉ። 

የመኸሩ የግብርና ሥራ እንደተጠናቀቀ የተጀመረው 
የበጋ የመስኖ ልማት፣ አሁን ደግሞ የበልጉ ወቅት ተደምሮ 
እየተከናወነ ያለው የግብርና ሥራ አበረታች መሆኑን 
ከዳይሬክተሩ ጋር በነበረን ቆይታ ለመገንዘብ ችለናል። 
በበጋው የመስኖ ልማት የተዘራው ሰብል በተለይም 
የስንዴ ሰብል አጨዳም በመጀመሩ እንደአገር ያለው 
የሰብል ልማት ሥራ ጥሩ በሚባል ደረጃ ላይ እንደሚገኝ 
ግምገማዎች ያሳያሉ። እንደአገር ምርትና ምርታማነትን 
በማሳደግ በምግብ እህል እራስን ለመቻል የሚደረገውን 
ጥረት ማሳካት የሚቻለው ተፈጥሮ የለገሰችውን ፀጋ 
ከመጠቀም ጎን ለጎን አጋዥ የሆኑ ነገሮችንም በመጠቀም 
ከአምራቹ፣ ድጋፍና ክትትል ማድረግ ደግሞ ከዘርፉ 
አስፈጻሚ የሚጠበቁ ተግባራት በመሆናቸው ለአገራዊ 
የልማት ዕድገት ሁሉም የየራሱን ድርሻ መወጣት 
ይጠበቅበታል።

የበልግ ዝናብ ዘግይቶ በመግባቱ በአብዛኛው የበልግ ግብርና ሥራ  የተጀመረው መጋቢት  
ወር መጨረሻ ነው፤

ማህበራዊ

አስኳላ 
ግርማ መንግሥቴ

የትምህርት ጉዳይ ሲነሳ አንዳንድ መሠረተ ሀሳቦች 
የሚታለፉ አይደሉም። ሁሉም እኩል አወዛጋቢዎች 
ናቸው። ሁሉም እኩል ተነሽና ወዳቂ ናቸው። ካስፈለገም 
ሁሉም እኩል የፖለቲካ መሣሪያዎች ናቸው። ይህ 
ደግሞ ለ’ኛ አዲስ አይደለም። “የትምህርት ተደራሽነት”፣ 
“የትምህርት ጥራት”፣ “የትምህርት ፍትሀዊነት”፣ 
“አግባብነትና ጥራት»፣ «የመምህራን ልማት»፣ «የትምህር
ትና ስልጠና  ፖሊሲ”፣  የሚሉትን፤ በ”አዲሱ የትምህርት 
ፖሊሲ” ላይ ሲወርዱ የነበሩ በረከትና መርገምቶችን 
ወዘተርፈ ሁሉ እናብራራ፤ ብንል ምንም አይበቃንም። 
በመሆኑም፣ በአዲስ አበባ ከተማ አስተዳደር የትምህርትና 
ስልጠና ጥራት ቁጥጥር ባለስልጣን “ትኩረቴ ውስጥ 
አስገብቼዋለሁ” ሲል ለአደባባይ ውይይት ያበቃውን 
“የትምህርት ጥራት” ጉዳይ እንመለከታለን። 

ባለፈው ማክሰኞ ባለስልጣኑ በዲሊኦፖል ሆቴል 
አንድ (ሌሎች መድረኮችንም አዘጋጅቷል) መድረክ 
አዘጋጅቶ የነበረ ሲሆን፣ የመድረኩ አላማም ለትጉሀንና 
ምዘናን ላለፉ መምህራንና የትምህርት አስተዳደር 
ሠራተኞች እንዲሁም ሱፐርቫይዘሮች እውቅና እና 
ሰርተፊኬት መስጠት ሲሆን፤ በመድረኩም አጠቃላይ 
ሂደቱን (በተለይም ከ2010 እስከ 2014 ዓ.ም ያለውን) 
እና መሆን ያለበትን ያመላከተ ጥናታዊ ሰነድ ቀርቦ የጋለ 
ውይይት ተካሂዶበት ነበር። (ለጊዜው የእኛ ትኩረት ሰነዱ 
ላይ ብቻ ይሆናል።)

በመድረኩ ላይ ሰነዱ (“የመምህራንና የት/ቤት አመራር 
የሙያ ብቃት ምዘናን አስመልክቶ ለተለያዩ ባለድርሻ 
አካላት ተዘጋጅቶ የቀረበ ሰነድ” የሚል)ን ያቀረቡት 
በባለስልጣኑ የመምህራን ምዘና ቡድን መሪ አቶ 
ሰንደቁ ያዛቸው እንደተናገሩት ተቋማቸው፣ “ጥራቱን 
የጠበቀ ትምህርት በመስጠት የኅብረተሰቡን ፍላጎት 
ለማርካትና ተፈላጊውን ለውጥ ለማምጣት አንደኛው 
ተግባር የሆነውን የመምህራንና የት/ቤት አመራር 
ሙያዊ ብቃትን ማረጋገጥ ወሳኝ [በመሆኑ ለዚሁ 
ተግባር] ትኩረት በመስጠት፤ እንዲሁም፣ ለነባርና ወደ 
ሙያው ለሚገቡ ጀማሪ መምህራንና የት/ቤት አመራር 
ከትምህርት ይዘትና ከማስተማሪያ ስነዘዴ አንጻር የጽሑፍ 
እንዲሁም ለነባር መምህራንና የት/ቤት አመራር የማህደረ 
ተግባር ምዘናዎችን በመስጠት ክፍተቶችን ማመላከት 
የሚያስች[ሉ] ተግባራት[ን] እያከናወነ ይገኛል።” 
ምዘናውም “የመምህራንና የት/ቤት አመራር ሙያ 
ፈቃድ ምዘና በሁሉም፣ ከአጸደ ሕፃናት እስከ 12ኛ 
ክፍል የሚያስተምሩ የመንግሥት፣ የግል እና ሌሎች 
መንግሥታዊ ያልሆኑ ተቋማት የሚሠሩ መምህራን፣ 
ር/መምህራንና ሱፐርቫይዘሮችን እንዲሁም በመምህራን 
ማሰልጠኛ ኮሌጆችና ዩኒቨርሲቲዎች የሚሠሩ መምህራን 
ላይ የሚተገበር ነው።” 

“ሌሎችስ የሉም?” ለሚለው በቀረበው ጥናታዊ ሰነድ 
ላይ መኖራቸው የተመለከተ ሲሆን “ከ2013 ዓ.ም ጀምሮ 
ደግሞ በመመሪያው መሠረት ምዘናው በግል ት/ቤቶች 
መምህራንና የት/ቤት አመራሮች ላይም እንዲተገበር 
የተደረገ ሲሆን ይህም መምህራን የሙያ ብቃት ምዘና 
ለመመዘን የሚያስችለውን መስፈርት ለማሟላት ተነሳሽነት 
እንዲኖራቸው እያደረገ መሆኑን  ለመረዳት ተችሏል። 
ለዚህም በተለይም ወደ ማህደረ ተግባር ምዘና ለመግባት 
ሂደቱን በአግባቡ ለመምራት እንዲቻል ታሳቢ በማድረግ 
የአዲስ አበባ ከተማ ትምህርት ቢሮ፤ የአዲስ አበባ ከተማ 
መምህራን ማኅበርና የግል ት/ቤቶች ማህበር ተወካዮች 
የተገኙበት መድረክ በማዘጋጀት ሁሉም የየድርሻቸውን 
መውሰድ እንዲችል የጋራ በማድረግ ምዘናውን ማካሄድ 
ተችሏል።” በሚል ሰፍሮ ይገኛል።

ምዘናው የመምህራንና የት/ቤት አመራሮች 
የሚያካሂዱትን፣ የመማር ማስተማር እንቅስቃሴዎቻቸውን 
ከተዘጋጁት ስታንደርዶች አንጻር እንዲሆን ጉልህ ሚና 
እየተጫወተ ሲሆን፤ ከተከናወኑት የምዘና ውጤቶች 
አንጻር ሲታይም የተመዛኞች ውጤት ከጊዜ ወደ ጊዜ 
እየተሻሻለ መሆኑን ያቀረቡት አቶ ሰንደቁ ከ2005 እስከ 
2014 ዓ.ም የተከናወነን የመምህራንና የት/ቤት አመራር 
የሙያ ብቃት ምዘና ውጤትንም ለመድረኩ አቅርበዋል። 
እኛም ለጋዜጣው ገፅ በሚያመች መልኩ እንደሚከተለው 
አቅርበነዋል።

ከ2005 - 2013 ዓ.ም  የመጀመሪያ ደረጃ ት/ቤቶች 
ነባር መምህራን ሙያ ብቃት  የጽሑፍ ምዘና ውጤት 
በትምህርት ዓይነትና በጾታ (ሰንጠረዥ 1)፤ ከ2005 - 
2013 ዓ.ም  የመጀመሪያ ደረጃ ት/ቤቶች ነባር መምህራን 

ሙያ ብቃት  የጽሑፍ ምዘና ውጤት በትምህርት ዓይነትና 
በጾታ (ሰንጠረዥ 2) የቀረቡ ሲሆን በሁለቱም ሰንጠረዦች 
የቀረቡትን “በአጠቃላይ 11ሺህ 106  የመጀመሪያ ደረጃ 
ትምህርት ቤቶች ነባር መምህራን የተመዘኑ ሲሆን ከዚህ 
ውስጥ 35% ተመዛኞች ማለፊያ ውጤቱን (62.5% 
እና በላይ) ማስመዝገብ የቻሉ ናቸው። አፋን ኦሮሞ፤ 
ኬሚስትሪ፤ ባዮሎጂ እና ሥነ-ዜጋ የትምህርት ዓይነቶች 
ከ50% በላይ የሚሆኑት ተመዛኞች በጽሑፍ ምዘናው 
ማለፊያ ውጤት ማስመዝገብ የቻሉ ሲሆን፤ በስነ ጥበብ 
የትምህርት ዓይነት ደግሞ ማለፊያ ውጤት ማስመዝገብ 
የቻለ ተመዛኝ እንደሌለ ያሳያል።” በማለት ተብራርቷል። 
(የላይኛዎቹ  ሰንጠረዦች በግራፎችም የተደገፉ ናቸው።)

ሰነዱ (በ”ሰንጠረዥ 3”) “ምዘና ከተጀመረበት 
ከ2005 ዓ.ም ጀምሮ የጽሑፍ ምዘና የወሰዱ የመጀመሪያ 
ደረጃ ት/ቤቶች ነባር መምህራንን ውጤት በዓ.ም እና 
በጾታ” ያስቀመጠ ሲሆን፣ ጠቅላላ ለምዘና ከቀረቡት 
(11ሺህ 106 (49.5% ሴት)) ያለፉ (≥62.5 %) 3ሺህ 
849 (61% ወንድ)፣ ከ˂ 62.5 % ያመጡ 7ሺህ 257 
(57% ሴት) እንደሆኑ ገልጿል።

ከሰንጠረዡ ቀጥሎ በቀረበው ማብሪያ እንደሰፈረው 
ከሆነ “በዘጠኝ ዙር የጽሑፍ ምዘና ከወሰዱት 11ሺህ 106 
የመጀመሪያ ደረጃ ት/ቤቶች ነባር መምህራን መካከል 
ያለው ፆታዊ ተሳትፎ ተመጣጣኝ መሆኑን፤ ከተመዘኑት 
11ሺህ 106 መምህራን ውስጥ ለማህደረ ተግባር ምዘና 
ማለፊያ ውጤት ያስመዘገቡት 3ሺህ 849 (35%) 
መሆናቸው፤ በየአመቱ ከሚካሄደው ምዘና እንደሚታየው 
ማለፊያ ውጤት የሚያስመዘግቡት መምህራን ቁጥር 
በአብዛኛው እየጨመረ የመሄድ ሁኔታን ያሳያል። ይህም 
የሙያ ብቃት ምዘናው መምህራን በሙያቸው የተሻለ/
ብቁ ሆነው ለመገኘት እየተንቀሳቀሱ እንደሆነ ያሳያል።” 

“2ሺህ 879 መምህራን  ከኮተቤ ዩኒቨርሲቲ 
ከ2008 - 2013 ዓ.ም በ6 ዙር ተመርቀው ወደ ሥራ 
ከመሰማራታቸው በፊት የጽሑፍ ምዘና ወስደዋል። 
ከእነዚህ ውስጥ ማለፊያ ውጤት (70% እና በላይ) 
ያስመዘገቡት ወይም ብቁ የሆኑት 206 (7%) ናቸው። 
ይህም በእያንዳንዱ የትምህርት ዓይነት ውጤቱ ዝቅተኛ 
ሆኖ ይታያል።” (ሰንጠረዥ 4. ከ2008ዓ.ም---2013 
ዓ.ም የሙያ ብቃት የጽሑፍ ምዘና የተመዘኑ የኮተቤ 
ዩኒቨርሲቲ የዲፕሎማ ተመራቂ አዲስ መምህራን  ውጤት 
በትምህርት ዓይነትና በጾታ) የተሰጠው፤ እንዲሁም 
“ሰንጠረዥ 5” ተመሳሳይ ውጤትን የሚያሳይ ሲሆን፤ 
ይህም ምናልባትም በየጊዜው ዩኒቨርሲቲው የሚሰጠው 
የመምህራኑ የምዘና ውጤት ግብረ መልስ ዩኒቨርሲቲው 
የሰልጣኝ መምህራኑ ውጤት እንዲሻሻል ተጠቅሞበታል 
የሚል እምነት አለን።” የሚለውን ማብራሪያም የዚሁ 
የትምህርት ጥራትን ለማረጋገጥ ታስቦና ታልሞ እየተሠራ 
ያለ ሥራ ከመሆኑ አኳያ እዚህ ሳይጠቀስ ሊታለፍ 
የሚገባው አይደለም። 

በአራት ዙር 2805 የ2ኛ ደረጃ ት/ቤቶች ነባር 
መምህራን የጽሑፍ ምዘና የወሰዱ ሲሆን ከዚህ ውስጥ 
1ሺህ 700  (61%) መምህራን ለማህደረ ተግባር ምዘና 
ማለፊያ ውጤት (62.5% እና በላይ) ያስመዘገቡ 
መሆናቸውን በሚያሳየን “ሰንጠረዥ 6” ስር “ከተካሄዱት 
የአራት ዙር ምዘናዎች የተመዛኞቹ ውጤት የዚህ አመቱ 
ውጤት ከባለፉት ሦስት ምዘናዎች ዝቅተኛ ሆኖ ይታያል። 
ለዚህም  ምዘናው አገር አቀፍ በመሆኑ ሌሎች ውስንነቶች 
እንዳሉ ሆኖ የምዘናው ፕሮግራም መለዋወጥ ነበርና 
ይህ እንደ አንድ ምክንያት ይሆናል ብለን ወስደናል። 
የሚለውንም ስለ ምዘናውና ተመዛኞች አጠቃላይ ሁኔታ 
እንረዳ ዘንድ የሚያግዝ ነው።

በሦስት ዙር በተካሄደው ምዘና 166 የ2ኛ ደረጃ 
ት/ቤቶች አመራሮች የጽሑፍ ምዘና የወሰዱ ሲሆን 
ይህም ከአጠቃላይ ከአዲስ አበባ ከተማ አስተዳደር 
የመንግሥትና የግል 2ኛ/ደ/ት/ቤቶች 591 አመራሮች 
ውስጥ 28% ሲሆን፤ ከተመዘኑት 166 (23 ሴት) የት/ቤት 
አመራር ውስጥ ለማህደረ ተግባር ምዘና ማለፊያ ውጤት 
(62.5% እና በላይ) ያስመዘገቡት 79 (48%) - 74 ወንድ 
- ናቸው። (ሰንጠረዥ 7)

በአራት ዙር በተካሄደው ምዘና 546 የመጀመሪያ 
ደረጃ ት/ቤቶች አመራሮች የጽሑፍ ምዘና የወሰዱ ሲሆን 
ይህም ከአጠቃላይ ከአዲስ አበባ ከተማ አስተዳደር 
የመንግሥትና የግል የመጀመሪያ ደረጃ ት/ቤቶች 
አመራሮች ውስጥ 29.5% ነው። ከተመዘኑት 546 የት/
ቤት አመራር ውስጥ ለማህደረ ተግባር ምዘና ማለፊያ 
ውጤት (62.5% እና በላይ) ያስመዘገቡት 139 (25.5%) 
ናቸው። (ሰንጠረዥ 8)

የመምህራንና የት/ቤት አመራር የማህደረ ተግባር 
ምዘናን በተመለከተ ራሱን የቻለ መስፈርት ያለው ሲሆን፣ 
እሱም “ወደ ማህደረ ተግባር ምዘና የሚገቡት በጹሑፍ 
ምዘና ከ100% ውጤታቸው 62.5% እና በላይ ያስመዘገቡ 
ሲሆኑ፤ ይህም ወደ 80% ሲለወጥ 50 ይሆናል። የማህደረ 
ተግባር ምዘና ከ20% የሚያዝ ሲሆን ይህም ውጤት 
ከ80% + 20% ≥ 70% የሚያስመዘግቡ የሙያ ብቃት 
ሰርተፊኬት ያገኛሉ።” የሚለው ነው።

ከ2010 ዓ.ም-2014 ዓ.ም በአራት ዙር 4ሺህ 983 
(1621 ሴት) ነባር መምህራን የማህደረ ተግባር ምዘና የወሰዱ 
ሲሆን ይህም ቁጥር የጽሑፍ ምዘና ከተመዘኑት ውስጥ (28 
%) ሲሆን፤ ከዚህ ውስጥ በ2014 ዓ.ም ለማህደረ ተግባር 
ምዘና የተዘጋጁ 3ሺህ 870 (78%) መምህራን (2ሺህ 
485 ወንድ) በጽሑፍና በማህደረ ተግባር ምዘና ድምር 
ውጤታቸው 70% እና በላይ ማስመዝገብ በመቻላቸው 
የብቃት ማረጋገጫ ሰርተፍኬት ማግኘት የቻሉ ናቸው። 
ይህም መምህራኑም ከጽሑፍ ምዘና ውጤታቸው ይልቅ 
በማህደረ ተግባር ምዘና ውጤታቸው የተሻለ ማስመዝገብ 
በመቻላቸው አብዛኛው መምህራን በድምር ውጤታቸው 
70% እና በላይ እንዲያስመዘግቡ ያስቻላቸው መሆኑን 
ያሳያል። (ሰንጠረዥ 9)

ከ2010 ዓ.ም-2014 ዓ.ም የት/ቤት አመራር የማህደረ 
ተግባር ምዘና ውጤትን በተመለከተ በሰነዱ ሰንጠረዥ 
10 ላይ የተቀመጠ ሲሆን ከ2010 ዓ.ም-2014 ዓ.ም 
በአራት ዙር 220 (22 ሴት) የት/ቤት አመራር የማህደረ 
ተግባር ምዘና የቀረቡ ሲሆን ይህም ቁጥር የጹሁፍ ምዘና 
ከተመዘኑት ውስጥ (31%) ሲሆን ከእነዚህ ውስጥ 190 
(90% (17 ሴት)) የት/ቤት አመራር በጽሑፍና በማህደረ 
ተግባር ምዘና ድምር ውጤታቸው 70% እና በላይ 
ማስመዝገብ በመቻላቸው የብቃት ማረጋገጫ ስርትፍኬት 
ማግኘት የቻሉ” መሆናቸውንና ይህም እንደ መምህራኑ 
የት/ቤት አመራሩም ከጽሑፍ ምዘና ውጤታቸው 
ይልቅ በማህደረ ተግባር ምዘና ውጤታቸው የተሻለ 
ማስመዝገብ በመቻላቸው አብዛኛው የት/ቤት አመራር 
በድምር ውጤታቸው 70% እና በላይ እንዲያስመዘግቡ 
እያስቻላቸው መሆኑ ተመልክቷል።

በመጀመሪያ ደረጃ የመንግሥትና በግል ት/ቤቶች 
የተካሄደን የጽሑፍና የማህደረ ተግባር ምዘና ሲታይ፡-

•	 የጽሑፍ 1ሺህ 838 (68%) የመንግሥት 
እና 882 (32%) የግል ት/ቤቶች መምህራንና የት/ቤት 
አመራር  በድምሩ 2ሺህ 720 (1565 ሴት) ተመዛኞች 
ምዘና የወሰዱ ሲሆን፤ 

•	 የጽሑፍ ምዘና ከተመዘኑት ውስጥ 692 
(38%) የመንግሥት እና 366 (41%) የግል ት/ቤቶች 
መምህራንና የት/ቤት አመራር በድምሩ 1ሺህ 058 
(39% (734 ሴት፤ 323 ወንድ)) ተመዛኞች ለማህደረ 
ተግባር ምዘና ብቁ በመሆን 62.5% እና በላይ ውጤት 
አስመዝግበዋል።

•	 የማህደረ ተግባር ምዘና ከተመዘኑት ውስጥ 
622 (34%) የመንግሥት እና 275 (31%) የግል ት/ቤቶች 
መምህራንና የት/ቤት አመራር በድምሩ 897 (33% (265 
ሴት) ተመዛኞች የብቃት ማረጋገጫ ሰርተፍኬት ማግኘት 
ችለዋል። (ሰንጠረዥ 11)

“በ2013 ዓ.ም የጽሑፍና በ2014 የማህደረ ተግባር 
ምዘና የወሰዱ የመንግሥትና የግል የሁለተኛ ደረጃ ት/
ቤቶች ነባር መምህራንና የት/ቤት አመራር ውጤት”ን 
በተመለከተ ሰነዱ “የጽሑፍ 931 (72%) የመንግሥት 
እና 365 (28%) የግል ት/ቤቶች መምህራንና የት/ቤት 
አመራር በድምሩ 1296 (1094 ወንድ) ተመዛኞች ምዘና 
የወሰዱ ሲሆን፤ የጽሑፍ ምዘና ከተመዘኑት ውስጥ 542 
(58%) የመንግሥት እና 242 (66%) የግል ት/ቤቶች 
መምህራንና የት/ቤት አመራር  በድምሩ 782 (60% 
(108 ሴት)) ተመዛኞች ለማህደረ ተግባር ምዘና ብቁ 
በመሆን (62.5% እና በላይ) ውጤት አስመዝግበዋል። 
የማህደረ ተግባር ምዘና ከተመዘኑት ውስጥ 497 (53%) 
የመንግሥት እና 190 (52%)  የግል ት/ቤቶች መምህራንና 
የት/ቤት አመራር በድምሩ 687 (53% (598 ወንድ)) 
ተመዛኞች የብቃት ማረጋገጫ ሰርተፍኬት ማግኘት 
ችለዋል።” (ሰንጠረዥ 12) በማለት አስፍሯል።

ከ2004ዓ.ም - 2014 ዓ.ም  የሙያ ብቃት ምዘና 
የወሰዱ አጠቃላይ መምህራንና የት/ቤት አመራሮችን 
አስመልክቶም በአቶ ሰንደቁ የቀረበው ሰነድ ሳይናገር 
ያለፈው ነገር የለም። እንደዚሁ ሰነድ (ሰንጠረዥ  13) 
ማብራሪያ “ምዘና ከተጀመረ ከ2005 ዓ.ም እስከ 2014 
ዓ.ም 17ሺህ 849 (8ሺህ 190 ሴት) የመ/ደረጃ እና የ2ኛ 
ደረጃ ት/ቤቶች መምህራን የሙያ ብቃት የጽሑፍ ምዘና 
የወሰዱ ሲሆን ይህም ከአጠቃላይ ከአዲስ አበባ ከተማ 
አስተዳደር የመንግሥትና የግል ት/ቤቶች መምህራን 
ውስጥ (64 %) ነው። የጽሑፍ ምዘና ከተመዘኑት 17ሺህ 
849 መምህራን ውስጥ 5ሺህ 913  (33% (3ሺህ 969 
ወንድ)) በጽሑፍ ምዘናው ማለፊያ ውጤት (62.5% እና 
በላይ) ማስመዝገብ የቻሉ ናቸው። እንዲሁም የጽሑፍ 
ምዘና ከተመዘኑት 17ሺህ 849 መምህራን ውስጥ 4ሺህ 
534 (22% (1ሺህ 487 ሴት)) የሙያ ብቃት ማረጋገጫ 
ሰርተፍኬት ማግኘት ችለዋል።” 

ይህ ብቻ አይደለም። ሰነዱ በዚሁ በጠቀስነው 
ሰንጠረዥ “በአጠቃላይ 712 (586 ወንድ) የት/ቤት 
አመራር የሙያ ብቃት የጹሁፍ ምዘና የወሰዱ ሲሆን 
ይህም ከአጠቃላይ የአዲስ አበባ ከተማ የመንግሥትና 
የግል ት/ቤቶች አመራሮች 29.1%፤ የጽሑፍ ምዘና 
ከተመዘኑት 712 የት/ቤት አመራር ውስጥ 218 (31%) 
በጽሑፍ ምዘናው ማለፊያ ውጤት (62.5% እና በላይ) 
ማስመዝገብ የቻሉ ናቸው። እንዲሁም የጽሑፍ ምዘና 
ከተመዘኑት 712 የት/ቤት አመራር ውስጥ ውስጥ 190 
(27% (17 ሴት)) የሙያ ብቃት ማረጋገጫ ሰርተፍኬት 
ማግኘት” የቻሉ መሆናቸውም ተጠቅሷል። 

“በአጠቃላይ በሰንጠረዡ እንደሚታየው 
የመምህራንም ሆነ የት/ቤት አመራር የሙያ ብቃት 
የጽሑፍ ምዘና ውጤት የሚያሳየው ሌሎች ከምዘና 
መሣሪያውና በአተገባበሩ ላይ የመምህራኑ ሆነ የት/
ቤት አመራር ምልከታ ላይ ያሉ እጥረቶች እንዳሉ ሆኖ 
በመምህራንና የት/ቤት አመራር ብቃት ላይ ሥራዎች 
እንደሚያስፈልጉ አመላካች ነው።” በሚለው በሰነዱ 
ማጠቃለያ ጽሑፋችንን እናጠቃልላለን።

አዲስ አበባን በትምህርት ጥራት አርአያ የማድረግ እንቅስቃሴ

አቶ ሰንደቁ ያዛቸው



    አዲስ ዘመን   ሰኞ መጋቢት 26 ቀን 2014 ዓ.ም

ወቅታዊ
ገጽ 10

ወቅታዊና ልዩ ልዩ

ምሕረት ሞገስ 

ኢትዮጵያ በታሪኳ ረጅም ዓመታትን ያስቆጠረች 
ስትሆን ዲፕሎማሲያዊ ግንኙነቷም እንዲሁ 
ማንም ቅራኔ የሚያስገባበት አልነበረም። ለዚህ 
ደግሞ ምክንያቱ ምንም ዓይነት ዲፕሎማሲያዊ 
ጫና በሌሎች አገራት ላይ ፈጥራ አለማወቋ ነው። 
ሌሎች አገራት ግን በተለይም ምዕራባውያን 
በተለያየ መልኩ የጫና ዱላቸውን ሲያሳርፉባት 
ይስተዋላል።  ለዚህም በዋናነት የሚጠቀሰው አሁን 
ላይ ይጸድቃል አይጸድቅም ክርክር ውስጥ የገባው 
ኤች አር 6600 እና ኤስ 3199  ነው። ይሁን 
እንጂ ይህንንም ቢሆን በድል እንደምታልፈው 
የቀደሙ ተሞክሮዎቿ ያስረዱናል። በጉዳዩ ላይ 
ሰፊ ማብራሪያ እንዲሰጡን አቶ እንዳለ ንጉሴ 
በኢትዮጵያ ሲቪል ሰርቪስ ኮሚሽን የዲፕሎማሲ 
እና ዓለም አቀፍ ግንኙነት መምህር  የጋበዝን 
ሲሆን፤ ያሉንንም እንደሚከተለው አቅርበነዋል።

አዲስ ዘመን፡- ከቅርብ ጊዜ ወዲህ በአሜሪካ 
እና አንዳንድ የአውሮፓ አገራት በኢትዮጵያ ላይ 
የተለያዩ ጫናዎች እየተደረጉ ይገኛሉ፤ ለመሆኑ 
የእነዚህ ጫናዎች ዋነኛ ምክንያት እና ፍላጎት 
ምንድነው ይላሉ?

አቶ እንዳለ፡- ማንም ሰው ሲታይ ሙሉ 
እንዳለመሆኑ ሁሉ ዓለምም ስትታይ ሙሉ አይደለችም። 
ግለሰብ እና ዓለም ብቻ ሳይሆን ቡድን እና አገርም በራሱ 
ሙሉ አይደለም። በግልም ሆነ በቤተሰብ እንዲሁም በአገር 
ደረጃ የሚጎድለውን ነገር ለመሙላት ከሌላው ጋር በጥሩም 
በመጥፎም ጊዜ ይገናኛል። አንድ አገር የሚጎድለውን 
ለመሙላት ከሌላ አገር ጋር ይገናኛል። ከውስጥ በሕግ 
ይመራል፤ ከውጪ ደግሞ ፖሊሲ ያወጣል። ይሔ ፖሊሲ 
የተለያዩ ነገሮችን ከግምት ያስገባል። የውጭ ጉዳይ ፖሊሲ 
ሲባል እንደአጠቃላይ የሚወጣ አለ። በተጨማሪ በልዩ 
ሁኔታ ተዘርዝረው የሚወጡ ፖሊሲዎች አሉ። ስለዚህ 
ኢትዮጵያ ስትታይ ከአምስት  እስከ ስድስት  ሺህ ዓመት 
የመንግሥትነት ታሪክ ያላት አገር ናት።  

ከዚህ ጋር ተያይዞ ዲፕሎማሲ  ልምዷም ከፍተኛ 
እንደሆነ እንረዳለን። ዲፕሎማሲ የሚኖረው አገር ሲኖር 
ነው። ከሌላው አገር ጋር የምንገናኘው በጣም የረዥም ጊዜ 
ልምድም ያላት አገር ናት። እንደሕዝብም እውቅና አለው። 
ዲፕሎማሲ የሚጀምረው ከሉዓላዊነት ነው። የተባበሩት 
መንግሥታት የመጀመሪያው ምዕራፍ ላይ የሚናገረው 
ስለሉአላዊነት ነው። በመሆኑም ዲፕሎማሲም ሆነ  
ግንኙነቱ ሊጀመር የሚችለው ሉአላዊነትን ካመንን 
በኋላ ነው። የኢትዮጵያ ሉአላዊነት ከአምስት ሺህ ዓመት 
በላይ ልምድ ያላት አገር ነች። አሜሪካ ገና ወጣት ናት። 
ስለዚህ የሁለታችን ግንዛቤ እኩል አይደለም። ለኢትዮጵያ 
ሕዝብ ማንም ስለሉአላዊነት ሊያስተምረው አይችልም። 
ምክንያቱም ከማንም በላይ ያውቃል። ሉአላዊነት 
ማለት የመወሰን ነፃነት ነው። የውስጥ ጉዳይም ሆነ 
የውጭ ጉዳያችን ላይ የመወሰን ነፃነት ለማንም የሚሰጥ 
አይደለም። የእዚያ አገር ብቻ ነው። ስለዚህ ሉአላዊነት 
ለእዚያ ሕዝብ ብቻ የሚሰጥ ነው። ይሔ ደግሞ ውስጥ 
ያለውን ድንበር ላይ ያለውን ባሕር ላይ ያለውን አየር ላይ 
ያለውን በሙሉ ያካትታል። 

የተባበሩት መንግሥታት የቅርብ ጊዜው ቻርተር 
እንኳን  ሲታይ (Noninterference in the domestic 
affairs of other state) ይላል። ይህ ተግባራዊ 
የሚሆነው በሌሎች አገሮች ጣልቃ ባለመግባት ነው። 
ጣልቃ በሚገባበት ወቅት ግጭት ይፈጠራል። ይህ 
እንዳይሆን ሌሎችም ሕጎች አሉ። የቬና ኮንቬንሽንም 
ሆነ ሌሎች በርካታ ሕጎች አሉ። ከዚህ አንፃር ኢትዮጵያ 
ከሌላው የተሻለ ልምድ አላት። ኢትዮጵያ ከነፃነት 
ጋር ተያይዞ  ለሌላው ዓለም  የምታበረክተው ነገር 
አላት። በዓለም፤ ለዓለም ሕዝቦች  ነፃነት ምን ያህል 
ዋጋ እንዳለው እና ለአንድ ሕዝብ ምን ያህል ጠቃሚ 
እንደሆነ እንደኢትዮጵያ ያስተማረ አገር የለም። ይህ 
ለአሜሪካውያንም ጭምር ነው። አሜሪካ በቀኝ ግዛት 
ውስጥ ሆና እንኳ ኢትዮጵያውያን በነፃነት ውስጥ ነበሩ። 

አሜሪካኖቹ ከ70 ዓመታት በላይ ተገዝተዋል። ስለዚህ 
ከዲፕሎማሲ ጋር ተያይዞ የምናሰበው እኩል አለመሆኑን 

መገንዘብ ያስፈልጋል። እነርሱ የነፃነት ቀናቸውን 
ሲያከብሩ እኛ ግን የምናከብረው የድል ቀን ነው። ይሔ 
በጣም ትልቅ ልዩነት ነው። ስለዚህ በግለሰብም ሆነ በአገር 
ደረጃ የምናደርገው ነገር በሙሉ ከዚህ ሒደት ይነሳል። 

ወደ አሜሪካ እና የኢትዮጵያ ግንኙነት ስንመጣ 
የሁለቱ አገራት ግንኙነት ከ100 ዓመት በላይ ያስቆጠረ 
ረዥም ታሪክ ያለው ነው። በእነዚህ ዓመታት ውስጥ 
አገራቱ  ለጋራ ጥቅማቸው በጥሩም ሆነ  በመጥፎም 
ጊዜያት ተባብረው ሲሠሩ አይተናል። በዲፕሎማሲ 
ትምህርት ላይ እንደሚገለፀው ነፃ ምሳ የለም። ማንም አገር 
ትንሽም ነገር ቢሆን ከሌላ አገር  የሆነች ነገር ከተቀበለ 
መልስ መሥጠት የግድ ነው። ስለዚህ አሁን አሜሪካኖች 
እያንዳንዱን ነገር ሲያደርጉ ቋንቋቸው ላይ ሌላውን 
ለመርዳት ነው የሚል ቢሆንም  ዲፕሎማሲያዊ ግንኙነት 
የሚያደርጉት  ለራሳቸው ጥቅም ነው። ይህ ደግሞ መርሕ 
አለው። ሕግና ደንብ አለው። 

አሜሪካ እንደምታደርገው ኢትዮጵያ የተለያዩ 
ስትራቴጂዎችን በመቅረጽ ከማንኛውም አገር ጋር  
በምታደርገው ማንኛውም ዓይነት ግንኙነት በማንኛውም 
አገር ላይ ጣልቃ ገብታ አታውቅም። ለማንኛውም 
አገር ይሔ የኔ አይዶሎጂ ነው ተቀበል ብላ አስገድዳ 
አታውቅም። ወይም ደግሞ መፈንቅለ መንግሥት አድርጋ 
ሌላ አገርን ጎድታ አታውቅም። ኢትዮጵያውያንም ይህንን 
አይወዱም። 

ጥሩ ጎኖች እንዳሉን ሁሉ አሜሪካኖችም 
በዲፕሎማሲያቸው ባህሪ ምክንያት የሚያሳዩአቸው  
ወጣ ያሉ ባሕሪዎች አሉ። በኢትዮጵያ ብቻ ሳይሆን በሌላ 
አገር ላይም ነው። ይሔ ባህሪያቸው አንድ አገር በተቸገረ 
ሰዓት ከጎን ሆነው አይገኙም። ኢትዮጵያ በእነዚህ መቶ 
ዓመታት ውስጥ ከፍተኛ ችግር ገጥሟት ያውቃል። በዚህ 
ጊዜ ውስጥ የአሜሪካ መንግሥት ከኢትዮጵያ ጎን ሆኖ 
አያውቅም። ነገር ግን የአሜሪካ እና የኢትዮጵያ ሕዝብ 
ፍላጎት ግን ስለማይጋጭ ሕዝብ  ለሕዝብ የከፋ ግንኙነት 
የለም።   

በአፍሪካ ቀንድ ኢትዮጵያን ያልያዘ አገር ጥቅሙን 
ማስከበር አይችልም። ስለዚህ ኢትዮጵያ ከስትራቴጂክ 
አቀማመጧ የተነሳ የተለያዩ አገራት ጥቅማቸውን 
ለማስከበር ከኢትዮጵያ ጋር ግንኙነት ማድረግ ይፈልጋሉ። 
ኢትዮጵያ ትልቅ ሕዝብ እና ሀብት ያላት አገር ናት። 
የመሬት አቀማመጧም በጣም አስፈላጊ ነው። ስለዚህ 

አሜሪካ ወደደችም ጠላችም ከኢትዮጵያ ጋር መሥራት 
ግዴታዋ ነው። ባለፈው ታሪክም ለኢትዮጵያ ወሳኝ 
በሆኑ ጊዜያት ማለትም በሁለተኛው የዓለም ጦርነት እና 
በዚያድባሬ ወረራ  እንዲሁም  በሌሎች አስቸጋሪ ጊዜያት 
ላይ ሲታይ አሜሪካ እና ምዕራባውያን ከጎናችን ነበሩ 
ማለት አይቻልም። ይህ የሆነው ለምንድን ነው ሲባል 
አንደኛው ታሪካቸው ነው። ኢትዮጵያ በነፃነት የኖረች 
አገር ናት። በ(neocolonialism) አስተሳሰብ ውስጥ 
ያሉ አገራት በተለይ ምዕራቡ ይህንን አይወዱትም። ይህ 
ተምሳሌትነት በምዕራባውያን ነው ተምሳሌትነት ነው 
የሚታየው። 

ስለዚህ እነዚህ ምዕራባውያን የሚፈልጉት ይህችን 
አገር ማዳከም፤ መከፋፈል ዋና አጀንዳቸው ነው። ነገር 
ግን ይህንን አጀንዳቸውን ለማስፈጸም በተለያየ ዘዴ  
ቀባብተው ነው የሚያመጡት። በቀጥታ ኢትዮጵያን 
ልናፈርስ ነው አይሉም። ኢትዮጵያን እንወዳታለን 
ብለው የሚፈልጉትን ተቃራኒ ተግባር ለመፈፀም ጥረት 
ያደርጋሉ።

ይህን ለማድረግ በዋናነት እንደመሣሪያ 
የሚጠቀሙት የውጭ ጉዳይ ፖሊሲያቸውን ነው። 
የውጭ ፖሊሲያቸውን  የሚፈፅሙባቸውም የተለያዩ  
መንገዶች አሉ። የመጀመሪያው እና ዋነኛው መንገድ  
ደግሞ ዲፕሎማሲ ነው። ዲፕሎማሲ  ሰላማዊ ግንኙነትን 
መሠረት ያደረገ እና በመነጋገር ችግሮችን  የሚፈቱበት 
ዓይነተኛ መሣሪያ  ነው። ሁለተኛው  የውጭ ጉዳይ 
ፖሊሲ ማስፈጸሚያ መሣሪያ ደግሞ ስለላ ነው። ከስለላ 
ባለፈ ሌላኛው የውጭ ፖሊሲ ማስፈጸሚያ መሣሪያቸው 
ደግሞ ፕሮፖጋንዳ ነው። ከእነዚህ አመራጮች በተጨማሪ 
አንዳንድ ጊዜ ነገሮችን ለመቆጣጠር  እና የብሔራዊ 
ጥቅምን ለማስጠበቅ  ኃይል መጠቀምም ሊኖር ይችላል። 
ለዚህ ደግሞ ራሺያ ዩክሬን ላይ እያደረገች  ያለችው ለዚህ 
ዓይነተኛ ማሳያ ነው። 

 ኢትዮጵያ ከአሜሪካ ጋር ያላት ግንኙነት 
በጥንቃቄ መያዝ ያለበት ነው። አሜሪካ በፖለቲካው፣ 
በኢኮኖሚውም በሌላውም ትልቅ አገር ናት። ስለሆነም 
ኢትዮጵያ  ከአሜሪካ ጋር የምታደርገው ግንኙነት 
ለኢትዮጵያ  አስፈላጊ ነው። እስካሁን ባለው ሁኔታ 
ኢትዮጵያ ለአሜሪካ ታማኝ ናት። አሁንም ቢሆን 
ከአሜሪካ ፍላጎት ጋር የሚጋጭ ነገር አድርጋ አታውቅም። 
በጣም አስቸጋሪ በነበረው በደርግ ሰዓት እንኳን እነሱ 

«ኢትዮጵያ በታሪኳ በብሔረሰቦቿ መካከል ያለውን 
ልዩነቷን ፈር ማሲያዝ  አቅቷት አያውቅም»

-አቶ እንዳለ ንጉሴ  በኢትዮጵያ ሲቪል ሰርቪስ ኮሚሽን የዲፕሎማሲ 
እና ዓለም አቀፍ ግንኙነት መምህር  

አሜሪካኖቹ ከ70 ዓመታት በላይ 
ተገዝተዋል። ስለዚህ ከዲፕሎማሲ 

ጋር ተያይዞ የምናሰበው እኩል 
አለመሆኑን መገንዘብ ያስፈልጋል። 

እነርሱ የነፃነት ቀናቸውን 
ሲያከብሩ እኛ ግን የምናከብረው 

የድል ቀን ነው

ፎ
ቶ

፡ 
በላ

ይ
 እ

ለፋ
ቸ

ው

ወቅታዊና ልዩ ልዩ

ናቸው ኢትዮጵያን የገፉት እንጂ ኢትዮጵያ እነሱን 
አልገፋችም። በወቅቱ የአሜሪካው ፕሬዚዳንት ጂሚ 
ካርተር ኢትዮጵያ ከአሜሪካ የገዛችውን  መሣሪያ ጭምር 
ወደ ኢትዮጵያ  እንዳይገባ ነው የከለከሉት። ይህ ማለት 
አሜሪካ  የሶማሊያውን አምባገነን መንግሥት ዚአድባሬ 
በመርዳት ኢትዮጵያ በሶማሊያ እንድንወረር አድርገዋል። 

በኢትዮጵያ አሻንጉሊት የሆነ ታዛዥ መንግሥት 
ለመመስረት አለፍ ሲልም ኢትዮጵያን ለማፈራረስ  ባለፉት 
30 እና 40 ዓመታት አሜሪካኖች እና ምዕራባውያን  
የቀረጹት ስልት ኢትዮጵያን በቀጥታ መዋጋት ወይም 
መጋጠም አይደለም። ምክንያቱም ሕዝቡ ንቁ ስለሆነ ይህን 
መሞከር አይፈልጉም።  ኢትዮጵያውያን  የትም ይኑሩ የት  
ለሉዓላዊነታቸው ቦታ የሚሰጡ ሕዝቦች ናቸው። ይህን 
ሁሉ ግንዛቤ ውስጥ ያስገቡት ምዕራባውያን በኢትዮጵያ 
አሻንጉሊት መንግሥት ለመፍጠር አለፍ ሲልም አገሪቱን 
ለመበታተን የተጠቀሙት  የኒዎኮሎኒያሊዝም ፖሊሲን  
ነው። በዚህ ፖሊሲአቸው  በቀጥታ  አንድን አገር 
አይዙም። ፖሊሲ ያወጣሉ በዚህ በፖሊሲ አንድን አገር 
ለመጉዳት እና ለመጥቀም የቻሉትን ሁሉ ያደርጋሉ።

 በዚህ ስውር እና ያልተጻፈው ፖሊሲያቸው 
ምዕራባውያን እኛን እርስ በራሳችን ማጋጨት ነው 
የሚፈልጉት። ለዚህ ደግሞ  የታጠቀ ቡድን ያስፈልጋቸው  
ነበር። ይህን ተከትሎ ለዓላማቸው መሳካት  የሚመቸውን 
የሕወሓት  ቡድን በራሳቸው  ወርድ እና ቁመት ልክ  
አዘጋጁ።  ሕወሓት  ደግሞ ትዕቢት እንዳይኖርበት  
እና አልታዘዝም ብሎ እንዳያስቸግራቸው  ወዲያውኑ 
በሽብርተኝነት መዘገቡት። 

ሲመሠረት ጀምሮ  እስከ አሁን ሕወሓትን  
የሽብርተኝነት መዝገብ ውስጥ  እንዳስቀመጡት ነው። 
አሁን ድረስ አልሰረዙለትም። ትናንትና የተወካዮች ምክር 
ቤት አሸባሪ ብሎ ሕወሓትን ሲያወግዝ እና በሽብርተኝነት 
መዝገብ ውስጥ  እንዲካተት  ሲያደርግ   ኢትዮጵያውያን 
ሲገረሙ ተመልክተናል።

 ሕወሓት ወደ መንግሥትነት ሲመጣ ሰላማዊ 
አልነበረም። የሽብር ሥራ እየሠራ ነው የመጣው። የትግራይ 
አካባቢን ማህበረሰብ ሳይቀር እያገተ እና በርሃብ እየቀጣ 
ወደ ስልጣን የመጣ ድርጅት ነው። ይህንን እንዲሆን 
ያደረጉት  ምዕራባውያን ናቸው። በሕወሓት አቅም 
ኢትዮጵያን መቆጣጠር አይችልም ነበር።  የፈለገ ግራ እና 
ቀኝ ቢተነተን በሕወሓት አቅም ኢትዮጵያን መቆጣጠር 
አይችልም።  ምዕራባውያን ግን ገንዘብ ሰጥው፤ አቅጣጫ 
ቀይሰው፤ ደጋፍ ሰጥተው፤ በፕሮፓጋንዳ እያጀቡ   አዲስ 
አበባ አምጥተው ቁጭ  አደረጉት። 

አሜሪካ እና ምዕራባውያን ሕወሓትን አዲስ አበባ 
ቁጭ ካደረጉት በኋላ የራሳቸው መጠቀሚያ መሣሪያ 
አድርገው አስቀመጡት። ኢትዮጵያውያን  ሕወሓትን 
ሲመለከቱ  ኢትዮጵያዊ ሊመስላቸው ይችላል። 
ምክንያቱም የሚናገረው አማርኛ፣ ትግርኛ፣ ኦሮምኛ 
ወይም ሌላ  ሊሆን ይችላል።  የሚሠራው ግን  ኢትዮጵያዊ 
አይደለም። ሕወሓት ስልጣን ላይ እንደወጣ ወዲያውኑ 
የጀመረው ኢትዮጵያን የማፍረስ ተልዕኮውን ነው። 

በተማሪዎች  እንቅስቃሴ ጊዜም ያስፈጽሙ የነበረው 
የአሜሪካ እና የምዕራባውያንን ፍላጎት ነበር ። በዚያን ጊዜ 
የተማሪዎች እንቅስቃሴ ኢትዮጵያ የማይመለከታትን ሥራ 
እንድትሠራ  ያደረጓት ነበር ። 

ኢትዮጵያ በታሪኳ በብሔረሰቦቿ መካከል ያለውን 
ልዩነቷን ፈር ማሲያዝ አቅቷት አያውቅም። ፈዴራሊዝም 
ከመጀመሪያ ጊዜ ጀምሮ ኢትዮጵያ ውስጥ ይታወቃል። 
በሕገ መንግሥት ቅቡልነት ባይሰጠውም እንኳን   የሸዋ፣ 
የጎንደር፣ የባሌ፣ ወለጋ ፣ ጅማ ፣ ወላይታ  ወዘተ   መደበኛ 
ባልሆነ መንገድ (ኢንፎርማሊ) በአገራችን ሲተገበር 
የኖረ ነው። በሕወሓት ዘመን ምዕራባውያን ይህን መልክ 
ማሲያዝ በሚል ሂሳብ መጥቷል። 

የአንድ አገር ሕገ መንግሥት መቼም የፍችውን 
እና የጋብቻውን ውል በአንድ ወረቀት ላይ አይጽፍም። 
ሕወሓት  የአሜሪካ እና የምዕራባውያንን ተልዕኮ 
ለማስፈጸም በአሜሪካ እና ምዕራባውያን ወርድ እና ቁመት 
ልክ ቀዶ የሰፋው ሕገ መንግሥት ግን ፍች እና ጋብቻውን  
በአንድ ወረቀት አጣምሮ የያዘ ነው። በመሆኑም ይህ ሕገ 
መንግሥት በዓለም ላይ በዓይነቱ ልዩ ያደርገዋል። 

ሕገ መንግሥቱ  ፍችውን እና ጋብቻውን  የያዘ በመሆኑ  
ኢትዮጵያውያን ላለፉት 30 ዓመታት  በዓለም ሕዝብ ፊት 
እንዲዋረዱ ሲያደርግ ኖሯል። ኢትዮጵያውያን  በዘር፣ 
በሃይማኖት ወዘተ በማይመለከታቸው ነገር እንዲከፋፈሉ 
አድርጓል። በአገሪቱ ምንም ሰላም እንዳይኖር በማድረግ  
ኢትዮጵያንም  ለማዋረድ  ይህን  ያደረገችው ለሕወሓት  
በገፍ  ገንዘብ የምትሰጠው አሜሪካ ናት። አሜሪካ 
ሕወሓትን ተጠቅማ በኢትዮጵያ ላይ የሠራቸው ግፍ 
በዓለም ላይ በዓይነቱ በጣም የተለየ  ነው። 

ዲፕሎማሲ ማለት ምን ማለት ነው? አገርን ነው 
የሚወክለው  የሆነ ፓርቲን ወይም መንግሥትን 

ቡድኑ በከፍተኛ ደረጃ ኢንቨስት ያደረጉበት ስለነበር 
ነው።  ኢትዮጵያ ከዚህ  ጥፋት መትረፏ  አሜሪካ እና 
ምዕራባውያን  ሊዋጥላቸው አልቻለም። 

አሜሪካ እውነተኛ ኢንቨስትመንት በኢትዮጵያ 
ውስጥ አላት  ብዬ አላምንም።  የቻይናን ኢንቨስትመንት 
ስንመለከት ግን መንገዶችን፣ ፋብሪካዎችን፣ ሞሎቹን ወዘተ 
እንመለከታለን። እውነተኛ የአሜሪካ ኢንቨስትመንት ግን  
ኢትዮጵያ ውስጥ ምንድን ነው? ቢባል  መልሱ ምንም 
የለም ነው። 

ዩ ኤስ ኤድ የሚባል ድርጅት አለ።  እሱ ደግሞ 
ዋና ሥራው መረጃ መሰብሰብ ነው። ይህ ድርጅት 
መረጃ  ለመሰብሰብ ነው እንጂ ገንዘብ የሚያወጣው  
እኛ ኢትዮጵያውያንን ለመደገፍ አስቦ አይደለም። አሁን 
በሰሜኑ ጦርነት ያደረገውን እንኳን እናውቃለን። አጠገቡ 
ለሚገኙ በጣም ለተራቡ ኢትዮጵያውያን እህቶቻችን እና 
ወንድሞቻችን ለችግራቸው አልደረሰላቸውም። ከዚያ 
በፊትም  አካባቢ በተለያዩ ነገሮች መጎዳቱ ይታወቃል። 
ወረራው የተቀጣው ደግሞ ታስቦበት ፕላን ተቀርጾለት 
ነው። 

በዲፕሎማሲ love and hate የሚባል አካሄድ አለ። 
እየሳሙ መንከስ  እንደማለት ነው።  ይህ በዲፕሎማሲያዊ  
ሂደት  የታወቀ ነው። አሜሪካኖች ይህንን ስልት በከፍተኛ 
ደረጃ ይጠቀሙታል። በኢትዮጵያም ሲያደርጉት የኖሩት 
ይህንን  ነው። 

 አሜሪካኖችን ያበሳጫቸው ያ ለረጅም ጊዜ ያሰቡት 
አፍሪካውያንን ጭምር በማስፈራራት  ኒዎኮሎኒያሊዝምን 
ለመተግበር  የሄዱበት እርቀት የተደናቀፈበት  አጋጣሚን 
የፈጠረ በመሆኑ ነው። በዚህም በንዴት በጣም 
ተወራጩ። በዚህም አበቃለት የተባለውን ወያኔ  በመረጃ 
እና ደህንነት እያገዙ፣ እርዳታ እየሰጡ ወዘተ  ወያኔ 
ከሞተበት በማንሳት እንደገና እንዲያገግም አደረጉ።  ያ 
ብቻ አይደለም አሁን ላይም የሞተውን ወያኔ ወደ ስልጣን 
ለማምጣት እና የኢትዮጵያን ሕዝብ ትግል ለማደናቀፍ   
የተለያዩ ፖሊሲዎችን  እያወጡ ነው። 

አዲስ ዘመን፡-ሰሞኑን ለአሜሪካ ኮንግረስ 
የተመሩት ኤችአር 6600 እና ኤስ 3199 የተሰኙ 
ረቂቅ ሕጎች መነሻንስ እንዴት ያዩታል፤ እነዚህ 
ሕጎች በኮሚቴ ተቀባይነት ያገኙት ኢትዮጵያ 
በርካታ ማሻሻያዎችን እያደረገች ባለችበት ሁኔታ 
ውስጥ መሆኑስ ምን ያሳያል፤ለምሳሌ ኢትዮጵያ 
ግጭት ማቆሟን ባሳወቀችበት እና ሰብአዊ ርዳታ 
ለማስገባት ከፍተኛ ጥረት በማድረግ ላይ እያለች 
ባለችበት ወቅት መወሰኑ ምን ያሳያል?

አይደለም። መንግሥት ማሽን ነው። መንግሥት 
ይመጣል፤ መንግሥት ይሄዳል።  ከለውጡ በፊት 
የነበሩ ዲፕሎማቶቻችን እውነት  ኢትዮጵያን  ይወክሉ 
ነበር? ብለን ከጠየቅን በግሌ ኢትዮጵያን ይወክላሉ ብዬ 
አላስብም። ምክንያቱም  በሚጽፉት ጽሑፍ  እራሱ 
ኢትዮጵያን በትልቅነት ለማንሳት ይቸገራሉ። ገናና 
ታሪኮቿን እና ታላቅነቷን  ማንሳት ይቸገራሉ። አንድም 
ቀን ታላቅነቷን ሲያነሱ አይተን አናውቅም።   

 በኢህአዴግ የነበረውን የውጭ ጉዳይ ፖሊሲ  
ልክ እንደ ሕገ መንግሥቱ  ነበር። የኢትዮጵያን የውጭ 
ፖሊሲ የሚመለከት ማንም ሰው መቼም አንድ እውነተኛ 
የሆነ ኢትዮጵያዊ ፈጽሞ ሊያደርገው  እንደማይችል 
ይመለከታል። 

በዘመነ ኢህአዴግ ሁሉ ነገር በዘር የተከፋፈለ 
ስለነበር ኢትዮጵያውያን  በፓርቲውን  እምነታቸው 
እየቀነሰ በመምጣቱ የፓርቲው ህልውን በአጭሩ 
ተቀጨ። ፓርቲውን ለማስወገድ የነበረው ትግል በአገሪቱ 
ብጥብጥን  አመጣ። ኢትዮጵያውያን ግን  አብሮ የመኖር 
የሺህ ዓመታት ልምድ ስለነበራቸው ይህን በትልቅ  አገራት 
የሚመራ ለጥፋት የተደራጀ ቡድን በብልሃት እና በጥበብ 
እንዲሁም በትዕግስት እስከወዲያኛው ሸኙት። ሕወሓትን 
ከስልጣን ለማባረር  በነበረው ትግል ውስጥ ሕዝብ  
በከፍተኛ ደረጃ ባይሳተፍበት ኖሮ በታላላቅ አገራት 
በሁለንተናዊ መልኩ የሚረዳን ቡድን ማሸነፍ ፈጽሞ 
የማይታሰብ  ነበር።  እጅጉን ከባድ  ነበር። 

ለሕወሓት መውደቅ  የሕዝብ አስተዋጽኦ ከፍተኛ 
መሆኑን ለመረዳት የተለያዩ ነገሮችን ሂደት እና   ውጤት  
መመልከት ይቻላል።  ለምሳሌ ወታደር በፈረሰበት፣ 
የደህነነት እና የስለላ ተቋማቱ በደከሙበት ሰዓት 
እንኳን  በ15 ቀናት ውስጥ ነው ወያኔን ለግባተ መሬቱ 
ያበቁት።  ይህን አምኖ መቀበል ያቃታቸው አሜሪካ 
እና ምዕራባውያን የወያኔ ውድቀት እንዴት  በ15 ቀናት  
ሊሆን ይችላል?  በማለት ተናደዱ።  እንዴት ተበለጥን? 
የሚለው ደግሞ እጅጉን አንገበገባቸው። ምክንያቱም 
ስንት አመት ኢንቨስት ያደረጉበት ሕወሓት በ15 ቀናቶች  
እንደዚህ ይሆናል ብለው አልገመቱም  ነበር ። አሜሪካ እና 
ምዕራባውያን ሕወሓት የፈረሰ ቀን ኢትዮጵያ ትፈርሳለች 
ብለው አቅደው ይሠሩ ስለነበር ነው።  ስለዚህ አሜሪካ 
እና ምዕራባውያን  ኢትዮጵያን የማጥፋት  ፕላን በሌላ  
ባልተገመተ  ፕላን እና እውቀት ተመትቶ  ከጥቅም ውጭ 
ሆነ።   በእውነቱ አሜሪካ እና ምዕራባውያን  ስንት አመት 
የደከሙበት ፕሮጀክት ውሃ ሲበላው በጣም መናደድ 
ነበረባቸው። ምክንያቱም ኢትዮጵያን ለማጥፋት ለጥፋት 

አቶ እንዳለ፡- እንግዲህ ለውጡን ማየት 
ያስፈልጋል። እነሱ ጁንታውን አምጥተው ዲዛይን 
ያደረጉት ኢትዮጵያውያንን እንዲከፋፍል አስበው ነው።  
ይህን ተከትሎ አገር ወዳድ ኢትዮጵያውያን ባለፉት 30 
አመታት በራሳቸው ኤምባሲ ፊት የራሳቸውን  አገር 
ሲቃወሙ በተደጋጋሚ ተመልክተናል።  እብድ ሆነው 
እኮ አይደለም። ያ በዘመነ ሕወሓት ኢትዮጵያ ትከተለው 
የነበረው ዲፕሎማሲያዊ  አሠራር  የሌላ አገር ማስፈጻሚያ  
ስለሆነ ነው። የአንድ ቡድን ማስፈጸሚያ ስለነበር እና ያ 
ቡድን  ደግሞ የሌላ አገር ተላላኪ ነው።  ያውም ደብል 
ተላላኪ። አንደኛ ለአሜሪካ ይላላካል። በሌላ መልኩ 
ደግሞ  ለግብጽ ይላላካል።  የሁለቱ ፍላጎት ኢትዮጵያን 
ማጥፋት ነው።  

በተለይ የግብጽ ፍላጎት አሁን  ላይ ከኢትዮጵያ ጋር 
ባላት ሁኔታ  በአጭር ጊዜ ውስጥ ይታረቃል ተብሎ 
አይታሰብም። ምክንያቱም በሕገ መንግሥት የተደገፈ 
ነው።  የግብጾችን ሕገ መንግሥት ብንመለከት ከአንቀጽ 
44 ላይ ከዚህ በፊት እና በኋላ ያሉ አንቀጾች ቢነበቡ 
ምንድን ነው የሚሉት  ዓባይ የግብጽ ታሪካዊ  ሀብት  
ነው የሚል ነው። ለዓባይ ውሃ ዜሮ በመቶ የማያመነጭ 
አገር  በሕገ መንግሥቱ ዓባይ የእኔ ነው ብሎ ነው  
የጻፈው። ስለዚህ ምንም የዲፕሎማሲውን ሂደት ጠብቀን  
ስንወያይ ብንውል  ግብጻዊያን በሕገ መንግሥታቸው 
ላይ የተቀመጠ ስለሆነ የእነሱ ሕገ መንግሥት ካልተቀየረ 
ወይም ካልተሻሻለ  በስተቀር መግባባት  ላይ ልንደርስ 
አንችልም። የቱንም ያህል ኢትዮጵያውያን ከግብጽ 
ጋር ሲወያዩ ቢውሉ ሕገ መንግሥቱ ላይ ያለውን  ነገር 
አልሲሲ ሊቀይረው አይችልም። ሕገ መንግሥቱ መሻሻል 
አለበት። ሕወሓት የዚህ ጽንፈኛ ቡድን ዋነኛ ተላላኪ 
ነው፤ የዚህ ቡድንም ገንዘብ ተቀባይ   ነው።  አሁን 
ላይ ኢትዮጵያውያን ያከሸፉት ያንን ምዕራባውያን እና 
አሜሪካውያን እንዲሁም የኢትዮጵያ ታሪካዊ  ጠላቶች  
ለዘመናት ሲሠሩባቸው  የቆየቱን  የጥፋት ድግስ 
ነው።  ይሄ ለኢትዮጵያውያን ብቻ ሳይሆን ለአፍሪካም 
የሚጠቅም ነው።  ስለዚህ ለውጡ ሲመጣ ማስተንፈሻው 
መንገድ ምን ነበረ?  ሕወሓትን ተጠቅመው የአገርን  
ሰላም ማወክ ነበር። 

አዲስ ዘመን፡- ስለነበረን ቆይታ ከልብ 
አመሰግናሁ።

አቶ እንዳለ፡- እኔም አመሰግናለሁ።

ሕገ መንግሥቱ  ፍችውን 
እና ጋብቻውን  የያዘ 

በመሆኑ  ኢትዮጵያውያን 
ላለፉት 30 ዓመታት  
በዓለም ሕዝብ ፊት 

እንዲዋረዱ ሲያደርግ 
ኖሯል። ኢትዮጵያውያን  

በዘር፣ በሃይማኖት ወዘተ 
በማይመለከታቸው ነገር 
እንዲከፋፈሉ አድርጓል

“

ዓለም አቀፍ  

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም

እየሩስ ተስፋዬ 

ባሳለፈነው አርብ ዕትማችን የአፍ መፍቻ ቋንቋ 
ትምህርትን በተመለከተ በትምህርት ሚኒስቴር የአፍ 
መፍቻ እና የእንግሊዝኛ ቋንቋ ትምህርት ልማት 
ዳይሬክቶሬት ተወካይ ዳይሬክተር ከሆኑት አቶ ደበበ 
ወልደሠንበት ጋር ያደረግነውን ቆይታ ማቅረባችን 
ይታወሳል። በዛሬው ዕትማችን የቀሩትን ሃሳቦች  
የመጨረሻው ክፍል  እንደሚከተለው  አቅርበናል። 

በ2004 ዓ.ም በአንደኛ ደረጃ ላይ የተካሄደው 
የእንግሊዝኛ ቋንቋ ምዘና ጥናት ከአፍ መፍቻ ቋንቋ 
በተጨማሪም እንግሊዝኛ ቋንቋ ላይ ችግሩ የጎላ መሆኑ 
እና አብዛኞቹ ተማሪዎች በእንግሊዝኛ ቋንቋ ማንበብና 
መጻፍ እንደማይችሉ አረጋግጧል። በተማሪዎች ላይ 
የሚታየውን ችግር ለመቅረፍ በየደረጃው በማስተማር 
ላይ ያሉ መምህራን ማብቃት እንደ ስልት ተወስዶ 
ሥርዓተ ትምህርት ተቀርጾ ከአንደኛ እስከ ስምንተኛ 
ክፍል ለሚያስተምሩ መምህራን የሥርዓተ ትምህርት 
ትውውቅ የአሰልጣኞች ስልጠና ተሰጥቶ ወደ ተግባር 
ተገብቷል። 

ከዚህ ቀደም ብሎም ከአንደኛ ደረጃ እስከ 12ኛ ክፍል 
ለሚያስተምሩ የእንግሊዝኛ ቋንቋ መምህራን ክፍተትንና 
ፍላጎትን መሠረት ያደረገ የዳሰሳ ጥናት ተካሂዶ የጥናቱ 
ትንተና ውጤት መነሻ በማድረግ ለአንደኛና ለሁለተኛ 
ደረጃ መምህራን የስልጠና ሞጁሎች ተዘጋጅተው 
ተከታታይ የአቅም ግንባታ ስልጠናዎች ሲሰጡ 
ቆይተዋል። በዚህ መርሐ ግብር ከሰባ ሺ በላይ መምህራን 
መሳተፋቸውንም ተወካዩ  ገልጸዋል።

አቶ ደበበ እንደሚሉት፤ ትምህርት ቅንጅታዊ ሥራን 
የሚጠይቅ ሲሆን፤ በተለይም የቋንቋ ትምህርት ቅንጅትና 
መናበብ እንደሚያንሰው፣ በቋንቋዎች መካከል ያለው 
ልዩነትና ተመሳሳይነት በአግባቡ ከመጠቀም አንጻር፣ 
በተለያዩ ቋንቋዎች ውስጥ የሚገኙ ተመሳሳይ ፊደላትን 

ትኩረት የሚሻው የአፍ መፍቻ ቋንቋ ትምህርት
የጋራ ከማድረግና ከመናበብ አንጻር ክፍተት መኖሩ፣ 
አሁንም ቢሆን የአፍ መፍቻ ቋንቋ መምህራን በከፊል 
የብቃት ደረጃ  አሳሳቢ እንደሆነና የትምህርት ጥራትም 
በሚፈለገው ደረጃ ላይ አለመሆኑን በአንደኛ ደረጃ 
በተለይም በታችኞቹ የክፍል ደረጃዎች በአፍ መፍቻ 
ቋንቋ ትምህርት ላይ ሰፊ ሥራ አለመሠራቱንና  ችግሩ የጎላ 
ያደርገዋል። ስለሆነም መምህራን በይዘት፣ በክህሎት፣ 
በማስተማር ስነ ዘዴ የበቁ፣ ሙያዊ ፍቅር ያላቸውና 
ሕፃናትን የሚወዱና የሚንከባከቡ መምህራን ማፍራት 
ወቅቱ የሚጠይቀው ጉዳይ ሆኗል።

ሀገር በቀል እውቀታችንን እምብዛም 
አልተጠቀምንበትም የሚሉት አቶ ደበበ፤ አብዛኛውን ጊዜ 
የውጭው ሀገራት ልምድ ላይ አተኩረን በመሥራታችን 
የተለያዩ ችግሮች እንዲስተዋሉ አድርጓል። በተለይም 
ከአብነት ትምህርት ቤትና ከቤተ መስጊድ (የመድረሳ) 
ትምህርት አሰጣጥ ሰፊ ልምድ፣ የማስተማር ዘዴ 
ክህሎትና የእውቀት ሽግግር፣ አለመውሰዳችን የትምህርት 
ሥርዓታችንን በእጅጉ እንደጎዳውና ከአውድ ውጪ 
አድርጎታል። በነዚህ ቤተ እምነት ተምረው የወጡና 
የሚወጡ ዜጎች ምን ያህል አቅም እንዳላቸው መመስከር 
እንደሚቻል አውስተው፤ ከነዚህ ተቋማት ተገቢውን 
ተሞክሮ ቀምሮ በትምህርት ቤቶች ማስፋትና መጠቀም 
ይገባል።

ተማሪዎች በቋንቋ ሲበቁ ወደ ሥነ ጽሑፉም ይሁን 
ጋዜጠኝነቱ ወይም በፈለጉት ሙያ ለመሠማራት ራሳቸውን 
የሚያበቁት በማንበብና በመጻፍ አቅማቸውን በመገንባት 
ሲሆን፤ እንደ ትምህርት ሚኒስቴር ለክልሎች ድጋፍና 
ክትትል ማድረግ፣ መመሪያዎች ማዘጋጀት፣ ለመምህራን 
የአሰልጣኞች ስልጠናና የአሠራር መመሪያዎችን፣ 
ስታንዳርዶች፣ ማእቀፎችና ልዩ ልዩ ሰነዶች በማዘጋጀትና 
የአሠራር ሥርዓት መዘርጋትና ተግባራዊነታቸውን 
መከታተል ከሚያከናውናቸው ተግባራት መካከል 
ጥቂቶቹ እንደሆኑ ገልጸዋል። 

አቶ ደበበ በምሳሌነት እንደሚያስረዱት፤ በአሁኑ 
ወቅት የሦስት ቋንቋዎች የአጠቃቀም መመሪያ፣ ከአፍ 
መፍቻ ወደ እንግሊዝኛ ቋንቋ የሽግግር አጠቃቀም 
መመሪያ በዝግጅት ላይ እንደሚገኙና ፖሊሲው በአፍ 
መፍቻ ቋንቋ ከሚማሩት፣ ከፌዴራል ቋንቋ በተጨማሪ 
ከአጎራባች አካባቢዎች ጋር በቋንቋ መግባባት እንዲችሉ፣ 
ማህበራዊ፣ ባህላዊና ኢኮኖሚያዊ ትስስር እንዲኖር 
የሚያደርግ መመሪያ ነው።

ሌላው ከእንግሊዝኛ ውጪ ያሉትን የውጭ ቋንቋዎች 
አጠቃቀም መመሪያ ዝግጅት አጠናቀናል ያሉት አቶ 
ደበበ፤ ከኢኮኖሚ፣ ከንግድ፣ ከዲፕሎማሲ፣ ከባህል 
ልውውጥ አንጻር እንደ ፈረንሳይኛ፣ አረብኛ እና ቻይንኛ 
ያሉ ቋንቋዎች ከፍተኛ ተቀባይነት እያገኙ በመምጣታቸው 
አንዳንዶቹ በዩኒቨርሲቲም ደረጃ በመሠጠት ላይ እንደሆነ 
ይገልጻሉ። በተለይም አረብኛ ቋንቋ በአሁኑ ወቅት 

ዝቅተኛ ገቢ ለሚያገኙ የገጠርም ይሁኑ የከተማው 
ማኅበረሰብ ገቢ ለማግኘት ወደ አረብ ሀገር የሚፈልሱ 
በመሆናቸው ለተግባቦት እንዲረዳቸው በማሰብ አንዳንድ 
ክልሎች ይህን ታሳቢ ያደረገ ትምህርት በሁለተኛ ደረጃ 
ይሰጥልን የሚል ጥያቄም እንዳቀረቡ ይናገራሉ።

ከአፍ መፍቻ ቋንቋ ጋር ተያይዞ በክልሎች ላይ 
የሚስተዋሉት ችግሮች ብዙ ጊዜ የሚሳበበው ወደ 
ትምህርት ሚኒስቴር ሲሆን ሚኒስቴር መስሪያ ቤቱ 
ችግሩን ለምን አልተፈታም? ብሎ የመጠየቅ ኃላፊነት 
አልተሰጠውም። ነገር ግን ችግሮቹን ለመቅረፍ ድጋፍ 
ያደርጋል። ከዚህ በተጓዳኝም  ቋንቋ ላይ የበለጠ ትኩረት 
ተሰጥቶት ቢሠራ መልካም እንደሆነም አቶ ደበበ 
ያመለክታሉ።

በተጨማሪም ክልል ላይ ያሉት የትምህርት 
አመራሮች በትምህርት ላይ በተለይም በአፍ መፍቻ 
ቋንቋዎች ላይ ተጨባጭ ለውጥ ለማምጣት የተዘጋጁ፣ 
ቁርጠኛና ሠርተው የሚያሠሩ አመራሮች እንዲሁም 
ለማስተማር ፍላጎትና ፍቅር ያላቸው፣ ሙያቸውን 
የሚወዱ፣ ተወዳዳሪና ብቃት ያላቸው የአፍ መፍቻ ቋንቋ 
መምህራን ያስፈልጋሉ። 

እስካሁን ባለው መረጃ ከ53 በላይ የአፍ መፍቻ 
ቋንቋዎች በትምህርት ሥርዓት ውስጥ ጥቅም ላይ የዋሉ 
ሲሆን ይህንን እውን ለማድረግ ቅንጅታዊ አሠራርና 
መናበብ ማጎልበት ከሁሉም ባለድርሻ አካላት ይጠበቃል። 
እንዲሁም ከአንደኛ እስከ አራተኛ ክፍል የሚማሩ 
ተማሪዎች በአፍ መፍቻ ቋንቋቸው ማንበብና መጻፍ 
እንዲችሉ የተለያዩ ስትራቴጂዎች ነድፎ መንቀሳቀስና 
ለሀገርና ለትውልድ በትጋት መሥራት ይገባልም ብለዋል።

በአጠቃላይ ከአፍ መፍቻ ቋንቋ ጋር ተያይዞ ከዚህ 
ቀደም ከተደረጉት በተጨማሪ በፈረንጆች ከ2014 ጀምሮ 
እስከ 2018 በየሁለት ዓመቱ ጥናት ቢደረገም ብዙ ለውጥ 
ያልታየ መሆኑን ታሳቢ በማድረግ የበለጠ ትኩረት 
ሊሰጠው እንደሚገባም አቶ ደበበ ያሳስባሉ።

ለ20 ዓመታት ገደማ ጓንታናሞ ቤይ በተሰኘው ጥበቃው 
የከፋ እሥር ቤት የከረመው አልጄሪያዊ ወደ ሀገሩ መመለሱን 
የአሜሪካ ባለሥልጣናት ገልጸዋል።

ሱፊያን ቡርሃሚ በፈረንጆቹ 2002 ፓኪስታን ውስጥ 
ከአንድ ነባር የአል-ቃዒዳ አባል ጋር ነበር በቁጥጥር ሥር 
የዋለው።

አሜሪካ ውስጥ የቦምብ ጥቃት ለማድረስ አቅደሃል ብላ 
ነው አሜሪካ ሱፊያንን ዘብጥያ የጣለችው።

የአሜሪካ መከላከያ ሚኒስቴር ግለሰቡን ከዚህ በላይ 
ማሠር ጠቀሜታ የለውም ብዬ ለቅቄዋለሁ ብሏል።

ሚኒስቴር መሥሪያ ቤቱ አልጄሪያ ሱፊያንን ስብዕና 
በተመላበት መንገድ እንከባከበዋለሁ ስትል ቃል ገብታለች 
ይላል።

ሚኒስቴሩ በለቀቀው መግለጫ ሱፊያን የተለቀቀው 
ባለሥልጣናቱ "የደኅንነት ሁኔታው ማረጋገጫ ከተሰጠን" 
እንልቀቀው በማለታቸው ነው ብሏል።

"አሜሪካ የአልጄሪያን ፈቃደኝነት ታመሰግናለች" ሲል 
መግለጫው ያትታል። 

መግለጫው አክሎ "ሌሎችም ጓንታናሞ ቤይ እንዲዘጋና 

በቁጥጥር ሥር ያሉ ግለሰቦች ወደ ሌሎች ቦታዎች እንዲተላለፉ 
እገዛ ለሚያደርጉ እናመሰግናለን" ይላል።

ሚኒስቴሩ ስለ ሱፊያን ከዚህ የዘለለ መረጃ ከመስጠት 
ተቆጥቧል።

አልጄሪያ እስካሁን ስለሱፊያን ቡርሃሚ ጉዳይ ኦፊሴላዊ 
አስተያየት አልሰጠችም። 

አሁን ጓንታናሞ ቤይ በተሰኘው በጭካኔያዊ አገዛዙ 
በሚታወቀው እሥር ቤት 37 ያለፍርድ የታሠሩ ሰዎች አሉ።

ጓንታናሞ ቤይ የአሜሪካ ባሕር ኃይል የደቡብ ምስራቅ 
ኩባ መቀመጫ ነው።

ከ2002 ጀምሮ ይህ ሥፍራ አሜሪካ "ሽብር ላይ 
በማደርገው ጦርነት ሳቢያ በቁጥጥር ሥር የዋሉ" የምትላቸውን 
ግለሰቦች የምታቆይበት ነው። 

በተለይ ደግሞ 9/11 ተብሎ ከሚታወቀው የሽብር ጥቃት 
በኋላ በርካታ ተጠርጣሪዎች ተይዘው ወደዚህ ቦታ ተግዘዋል።

የአሜሪካ ደኅንነት ሰዎች ጓንታናሞ ቤይ ያሉ 
ተጠርጣሪዎችን ኢ-ሰብዓዊ በሆነ መንገድ አሰቃይተዋል 
ተብለው ይወቀሳሉ። 

ምንጭ ቢቢሲ    

20 ዓመት ጓንታናሞ የታሠረው አልጄሪያዊ 
ወደ ሀገሩ ተላከ

አቶ ደበበ ወልደሰንበት፤

አዲስ አበባ፦ ብሪታኒያ ከሩሲያ በሚገቡ 
አንዳንድ የብረት ምርቶች ላይ እገዳ መጣሏን 
አስታውቃለች። 

የለንደን የብረታ ብረት አቅራቢ ድርጅት 
(ኤልኤምኢ) እንዳስታወቀው፤ ከሩሲያ 
የሚገቡ ብረቶች በብሪታኒያ መጋዘኖች 
ውስጥ እንዳይቀመጡ እገዳ ተጥሎባቸዋል። 

ብሪታኒያ ካገደቻቸው የብረት ምርቶች 
መካከልም መዳብ፣ ሊድ፣ የመጀመሪያ ደረጃ 

አልሙኒየም እና የአልሙኒየም ቅይጥን 
ያካተተ ነው ተብሏል። 

የእገዳ ውሳኔው ከፈረንጆቹ መጋቢት 
25 ቀን 2022 በፊት የገቡ የብረት ምርቶችን 
አያጠቃልልም መባሉን አናዶሉ ዘግቧል። 

የብሪታኒያ መንግሥት በመጋቢት ወር 
አጋማሽ ከሩሲያ በሚገቡ የብረት ምርቶች 
ላይ 35 በመቶ ተጨማሪ ቀረጥ እንደጣለ 
በዘገባው ተመላክቷል። 

ብሪታኒያ ከሩሲያ በሚገቡ የብረት 
ምርቶች ላይ እገዳ ጣለች 



27ሰኞ  መጋቢት 26 ቀን 2014 ዓ.ምአዲስ ዘመን

ስፖርት
ቦጋለ አበበ

ከግማሽ ምእተአመት በላይ እድሜ ያስቆጠረው 
አንጋፋው የኢትዮጵያ አትሌቲክስ ቻምፒዮና በረጅም 
አመታት ጉዞው አዲስ አበባ ከተማ ላይ ብቻ ተወስኖ 
ሲካሄድ ቆይቷል። በአንድ አጋጣሚ ብቻ ከአዲስ አበባ 
ወጥቶ 2005 አ.ም ላይ በአሰላ አረንጓዴው ስቴድየም 
መም ላይ ተካሂዷል። በዚያ ቻምፒዮናም በአንድ 
የኢትዮጵያ ክብረወሰን ብቻ ነበር የተሻሻለው። በተረፈ 
በተለያዩ ውድድሮች የኢትዮጵያ አትሌቲክስ ቻምፒዮና 
ክብረወሰኖች ሙሉ በሙሉ በሚባል ደረጃ የተመዘገቡት 
አዲስ አበባ ላይ ነው። 

ዘንድሮ የአዲስ አበባ አንጋፋው ስቴድየም 
በእድሳት ላይ መገኘቱ ከተማዋ ትልልቅ ውድድሮችን 
እንዳታስተናግድ እንቅፋት የመሆኑን ያህል ከአትሌቲክስ 
አንጻር ይዞት የመጣው መልካም አጋጣሚም አለ። ይህም 
51ኛው የኢትዮጵያ አትሌቲክስ ቻምፒዮና ለሁለተኛ ጊዜ 
በሌሎች ክልሎች እንዲካሄድ ማድረጉ ሲሆን ቻምፒዮናው 
በአትሌቲክስ ፈጣን ሰዓት ለማስመዝገብ በሚረዳ የአየር 
ጸባይ እንዲካሄድና ለረጅም አመታት ሳይደፈሩ የቆዩ 
ክብረወሰኖች በብዛት እንዲሰበሩ አድርጓል። 

ቻምፒዮናው ከባህር ጠለል ከ2ሺ ሜትር በላይ 
ልኬት ካላት ቀዝቃዛዋ አዲስ አበባ ወጥቶ ከባህር ጠለል 
ከ1500 ሜትር በላይ በምትገኘዋና ሞቃት የአየር ንብረት 
ባላት ሐዋሳ በመካሄዱ ለረጅም አመታት ያልተደፈሩ 
በርካታ ክብረወሰኖች ሊሻሻሉ ችለዋል። ሐዋሳም 
በቀደሙት አመታት በአዲስ አበባ ብቻ የተመዘገቡ 
በርካታ ክብረወሰኖች የተመዘገቡባት ከተማ በመሆን 
በኢትዮጵያ አትሌቲክስ ቻምፒዮና የታሪክ ተጋሪ ለመሆን 

በክብረወሰኖች ተጀምሮ በክብረወሰኖች የተጠናቀቀው የኢትዮጵያ አትሌቲክስ ቻምፒዮና

በቅታለች። ከክብረወሰኖቹ ባሻገር በተለያዩ ውድድሮች 
በርካታ አትሌቶች ያስመዘገቧቸው ሰዓቶች በዓለም 
አቀፍ ውድድሮች ለመሳተፍ የሚያስችላቸው እንደሆነ 
መታዘብ ይቻላል። ይህም  ኢትዮጵያ ኦሊምፒክን ጨምሮ 
ለታላላቅ ዓለም አቀፍ ውድድሮች አትሌቶችን ለሰዓት 
ማሟያ(ሚኒማ) ወደ ኔዘርላንድስ ሄንግሎ በመውሰድ 
የማጣሪያ ውድድሮችን እንዲያከናውኑ የሚደረገው 
የተለመደ አሠራር ጥናቶች ተደርገው በአገር ውስጥ ሊሆን 
እንደሚችል እንደ ሐዋሳ ያሉ የአየር ንብረቶች ፍንጭ 
ሰጥተዋል። 

ባለፈው ሰኞ በሦስት አዳዲስ ክብረወሰኖች ታጅቦ 
የተጀመረው ቻምፒዮና ከትናንት በስቲያ ሲጠናቀቅም 

በክብረወሰኖች ታጅቦ ነው። በዚህ ቻምፒዮና 
ለ18አመታት ያልተሰበረው የስለሺ ስህን የወንዶች 10ሺ 
ሜትር ክብረወሰንን ጨምሮ ለ16 አመታት ያልተደፈረው 
የሴቶች መቶ ሜትር ክብረወሰኖች ተሻሽለዋል። በ10ሺ 
ሜትር በሁለቱም ጾታ፣ በዲስከስ ውርወራ በሁለቱም 
ጾታ፣ በ20 ኪሎ ሜትር ርምጃ ውድድር በሁለቱም ጾታ 
አዳዲስ ክብረወሰኖች ተሻሽለዋል። የወንዶች ስሉስ 
ዝላይ፣ የሴቶች መቶ ሜትር፣ የወንዶች 3ሺ ሜትር 
መሰናክል ውድድሮችም አዲስ ክብረወሰን ያገኙ ሆነዋል።

በቻምፒዮናው ከአስር በላይ ክብረወሰኖች ሲመዘገቡ 
ከሁለቱ በስተቀር ቀሪዎቹ በአዳዲስ አትሌቶች የተመዘገቡ 
ናቸው። ሁለት አትሌቶች ብቻ የራሳቸውን ክብረወሰን 

ማሻሻል ችለዋል።  በሴቶች አሎሎ ውርወራ  ከሦስት አመት 
በፊት በ2011 ቻምፒዮና አዲስ አበባ ላይ በመከላከያዋ 
አትሌት ዙርጋ ኡስማን 13.55 ሜትር ሆኖ የተመዘገበው 
ክብረወሰን ዘንድሮ በራሷ በዙርጋ ኡስማን 13.56 
ሜትር ሆኖ የተመዘገው ክብረወሰን አንዱ ነው። ሌላው 
የሴቶች 20ኪሎ ሜትር ርምጃ ውድድር ሲሆን አትሌት 
የኋልዬ በለጠው በ2009 አ.ም ለፌዴራል ማረሚያ ቤት 
ስትወዳደር በነበረበት ወቅት ያስመዘገበችው 1:32:39 
ክብረወሰን ዘንድሮ ራሷ ለኢትዮጵያ ኤሌክትሪክ በመሮጥ 
ከሰባት ደቂቃ በበለጠ ጊዜ(1:25:50.2) በሆነ ሰዓት 
ባለፈው አርብ ተሻሽሏል። 

ባለፉት በርካታ አመታት በተለያዩ እርከኖች 
በሚካሄዱ የኢትዮጵያ አትሌቲክስ ቻምፒዮናዎች በርካታ 
ሜዳሊያዎችን በመሰብሰብ የበላይነት የነበራቸው 
መከላከያና ኦሮሚያ ክልል ዘንድሮ በርካታ ተፎካካሪ 
መጥቶባቸዋል። በተለያዩ ውድድሮችም ሁለቱ 
የቻምፒዮናው አውራዎች ያስመዘግቡ የነበረው ድል 
ጠንካራ ተፎካካሪ ሆነው በቀረቡት እንደ የኢትዮጵያ 
ንግድ ባንክ፣ ኢትዮጵያ ኤሌክትሪክና ደቡብ ፖሊስ 
በመሳሰሉ ክለቦች ሲነጠቁ ታይቷል። ታላላቅ ዓለም አቀፍ 
ክብር የተሰጣቸው የዓለም ቻምፒዮኖች ጭምር በዚህ 
ቻምፒዮና በአዳዲስ ቻምፒዮኖች ሲሸነፉ ታይተዋል። 
በተለይም በመጨረሻው የቻምፒዮና ቀን ሙክታር 
ኢድሪስ፣ ዮሚፍ ቀጄልቻ፣ ጌትነት ዋለንና ሌሎችም 
የዓለም ቻምፒዮኖችና ትልቅ ስም ያላየው አትሌቶች በ5ሺ 
ሜትር ፍጻሜ ለአዲሱ ቻምፒዮን አሊ አብዱልመና እጅ 
መስጠታቸው ያልተጠበቀ ክስተት ነበር።

ገጽ 

አትሌት የኋልዬ በለጠው የራሷን የ20 ኪሎ ሜትር ርምጃ ውድድር ክብረወሰን አሻሽላለች፤

የደ/ብ/ብ/ሕ/ክልል ኤሌክትሪክ አገልግሎት የአይቲ. ዕቃዎችን መግዛት ይፈልጋል፡፡ 

ዝርዝር ዕቃዎችም የሚከተሉ ናቸው፡፡

ግልጽ የጨረታ ማስታወቂያ 
ጨረታ ቁጥር ኢ/ኤ/ኣ/ደ/ሪ/ግ/ጨ/008/2014

የደ/ብ/ብ/ሕ/ክልል ኤሌክትሪክ 

አገልግሎት

የኢትዮጵያ ኤሌክትሪክ ኃይል የግቢ ገፀ ምድር ማስዋብ /Topographic beauty service ሥራ አገልግሎት በዘርፉ 

ከተሰማሩ ፍቃድ ካላቸው ድርጅቶች በግልፅ ጨረታ አወዳድሮ የአገልግሎት ግዥውን መፈፀም ይፈልጋል፡፡ 

ስለሆነም ከዚህ በታች የተመለከቱትን መስፈርቶች የሚያሟሉ ተጫራቾች በጨረታው መወዳደር ይችላሉ፡፡ 

1. ተጫራቾች በዘርፉ የተሰማሩና አግባብነት ያለው የታደሰ ንግድ ፈቃድ ያላቸው፣ የዘመኑን ግብር የከፈሉ ፣ 

የተጨማሪ እሴት ታክስ ተመዝጋቢ የሆነና በግዥ ኤጀንሲው ድህረ ገጽ የአቅራቢዎች ዝርዝር ውስጥ የተመዘገቡ 

መሆን አለባቸው፡፡ 

2. በዚህ ጨረታ ለመሳተፍ ከላይ የተዘረዘሩትን ማስረጃዎች በማያያዝ መወዳደር የሚችሉ ሲሆን ዝርዝር ሁኔታው 

በጨረታ ሰነዱ ውስጥ ይገኛል፡፡ 

3. ተጫራቾች ማስታወቂያው በጋዜጣ ታትሞ ከወጣበት ቀን ጀምሮ ዘወትር በሥራ ቀናት እና ሰዓት ሜክሲኮ ወደ 

ቄራ በሚወስደው መንገድ ላይ ኬኬር ሴንተር አዲሱ ህንፃ 12ኛ ፎቅ በሚገኘው ዋናው መ/ቤት ገንዘብ ተቀባይ 

ቢሮ የማይመለስ ብር 300.00 (ሦስት መቶ ብር) በመክፈል የጨረታ ሠነዱ 1ኛ ፎቅ ግዥ ክፍል በመምጣት 

መውስድ ይችላሉ፡፡: 

4. ተጫራቾች በጨረታ ሰነዱ ላይ የተመለከቱትን ዝርዝር አገልግሎቶችን የቴክኒካል እና ፋይናንሽያል የመጫረቻ 

ሰነዳቸውን  በሰም በታሸገ ኤንቨሎፕ የጨረታ ቁጥር EEP/ST/NCB/32/2014 የሚል ምልክት በማድረግ ከታች 

በተቀመጠው መሠረት ማቅረብ ይኖርባቸዋል፡፡

የጨረታ ማስታወቂያ 
ጨረታ ቁጥር EEP/ST/NCB/32/2014

የኢትዮጵያ ኤሌክትሪክ ኃይል

5. ገዥው የተሻለ ዘዴ ካገኘ ጨረታውን በከፊልም ሆነ ሙሉ በሙሉ የመሰረዝ መብቱ የተጠበቀ ነው፡፡ 

6. ተጫራቾች ተጨማሪ መረጃ ከፈለጉ በስልክ ቁጥር 011-5580627 ወይም 011-5581522 መደወል 

ይችላሉ :: 

1. ተጫራቾች የዘመኑን ግብር የከፈሉ መሆናቸውን የሚገልጽ ማስረጃ የሚያቀርቡና በመስኩ ህጋዊ ፍቃድ ያላቸው፣ 
የተጨማሪ እሴት ታክስ ተመዝጋቢ፣ በገንዘብ ሚኒስቴር የአቅራቢዎች ዝርዝር ውስጥ የተመዘገቡ፤ እንዲሁም 

በኤጀንሲው ድረ-ገፅ http://WWW.ppa.gov.et ውስጥ የተመዘገቡ መሆን አለባቸው፡፡ 

2. ተጫራቾች ዝርዝር መግለጫ የያዙትን የጨረታ ሠነዶቹን ለመግዛት ይህ ማስታወቂያ በጋዜጣ ታትሞ ከወጣበት 

ቀን ጀምሮ የማይመለስ ገንዘብ ብር 300.00 (ሶስት መቶ ብር) በባንክ ሂሳብ ቁጥር 1000251842209 

በማስገባትና የባንክ ደረሰኙን ከታች በሚገኘው አድራሻ በማቅረብ ወይም በኢሜል eusiplw@gmail.com 

በመላክ መግዛት ይችላሉ፡፡  ሃዋሳ ከተማ መነሃሪያ ክፍለ ከተማ በኣሮጌው መነሃሪያ ጎን በሚገኘው የድርጅቱ 

ሕንጻ የደ/ብ/ብ/ሕ/ክልል ኤሌክትሪክ አገልግሎት ግዥ፣ ሎጀስቲክስ፣ ንብረት እና ፋሲሊቲ ቢሮ ቁጥር 401፡፡ 
3. ተጫራቾች ብር 10,200 (አስር ሺ ሁለት መቶ ብር) የጨረታ ማስከበሪያ በባንክ በተረጋገጠ ሲፒኦ ወይም ባንክ 

ጋራንቲ ማስያዝ  አለባቸው፡፡ 
4. ተጫራቾች የመጫረቻ ሰነዳቸውን እና በተ/ቁ 1 የተጠቀሱ ማስረጃዎችን በሰም በታሸገ ኢንቨሎፕ ኮፒና ኦርጅናል 

በማለት እስከ ተጠቀሰው የጨረታው መዝጊያ ቀን 10/08/2014 ዓ.ም 8፡00 ሰዓት ድረስ ከላይ በተ/ቁ 2 ላይ 
በተገለጸው ኣድራሻ በመቅረብ ለዚሁ በተዘጋጀው ሳጥን  ውስጥ ማስገባት አለባቸው፡፡ ጨረታው የሚከፈትበት 
ቀን 10 /08/2014 ዓ.ም 8፡30 ሰዓት ይሆናል፡፡ 

5. ጨረታውን የሚያሸንፈው ድርጅት በራሱ ትራንስፖርት ዕቃዎቹን በጨረታ ሰነዱ ላይ በተገለጸው ኣድራሻ 
ያቀርባል፡፡ 

6. ጽ/ቤቱ የተሻለ መንገድ ካገኘ ጨረታውን በሙሉም ወይም በከፊል የመሠረዝ መብቱ የተጠበቀ ነው፡፡ 
7. ተጫራቾች መረጃ ከፈለጉ በስልክ ቁጥር 046 212 1912/5958/5948 መጠየቅ ይችላሉ፡፡ 

ተ.    
ቁ.

የግዥው ዓይነት የጨረታ ዋስትና 
ማስከበሪያ መጠን

የጨረታው መዝጊያ 
ቀንና ሰዓት

የጨረታው መክፈቻ 
ቀንና ሰዓት

1 የግቢ ገፀ ምድር ማስዋብ 
Topographic beauty ser-
vice/ሥራ አገልግሎት ግዥ

5,000.00 ብር ሚያዚያ 11 ቀን 
2014ዓ.ም 8፡00 ሰዓት

ሚያዚያ 11 ቀን 2014 
ዓ.ም 8፡30 ሰዓት

ተ.ቁ. የሚገዛው እቃ መለኪያ
የዕቃው 
ብዛት

የጨረታው

መዝጊያ ቀን

ጨረታው 
የሚከፈትበት ቀን

1 Router በቁጥር 5 10/08/14 ዓ.ም 
8፡00 ሰዓት

10/08/14 ዓ.ም 
በ8፡30 ሰዓት

2 UTP (cat 6) cable በጥቅል 5

3 Switch በቁጥር 5

4 Rack በቁጥር 5
5 RJ-45 connecter በቁጥር 1,000

